
Formáli 

Þessi ritgerð er lögð fram sem meistaraprófsverkefni til M.Ed.-gráðu í 

Leikskólakennarafræði við Menntavísindasvið Háskóla Íslands. Vægi 

ritgerðar er 30 ECTS-einingar. Ritgerðin er fræðileg umfjöllun um læsisnám í 

leikskóla, þar sem sjónum er aðallega beint að undirstöðuþáttum þess, 

málþroska og bernskulæsi. Til að vinna með læsi í leikskóla þarf að finna 

náminu réttan farveg, þar sem námsleið barna er leikurinn. Hugmyndabanki 

inniheldur því hugmyndir að því hvernig megi haga læsisnámi í leikskóla 

með leikinn að leiðarljósi. 

Menntun og reynsla hafa skilið margt eftir sig varðandi nám barna í leik- 

og grunnskóla. Áhersla leikskólakennarafræðinnar á leikinn og mikilvægi 

góðs málþroska ásamt áherslu grunnskólakennara-fræðinnar á 

lestrarkennslu, hefur vakið áhuga á læsisnámi í leikskóla. Nám og kennsla 

ásamt hlutverki kennarans og námsumhverfis er vandmeðfarið í leikskóla. 

Þegar kemur að því að skipuleggja læsisnám í leikskóla og tvinna saman læsi 

og leik er hugmyndabanki góð leið fyrir kennarann til að setja niður 

hugmyndir um leik og verkefni. Þær þarf að byggja á undirstöðuþáttum 

læsis ásamt hlutverki kennarans og námsumhverfis í frjálsum leik, 

skipulögðu starfi og daglegum önnum. Hugmyndabankinn á því að vera, 

ásamt fræðilegum hluta „verkfæri” sem hægt er að nota þegar unnið er að 

læsisnámi í leik og starfi með börnum í leikskóla. 

Leiðbeinandi minn var Rannveig Oddsdóttir aðjúnkt og doktorsnemi við 

Menntavísindasvið Háskóla Íslands. Ég vil þakka henni fyrir leiðsögnina, 

stuðning og góðar ábendingar. Sérfræðingur var Anna Þorbjörg Ingólfsdóttir 

lektor við Menntavísindasvið Háskóla Íslands. Ég vil þakka fjölskyldu minni 

fyrir stuðning, hvatningu og aðstoð í gegnum allt námið. 

Ágrip 

Markmið ritgerðarinnar er að skoða læsi og leik í leikskóla og hvernig hægt 

er að haga læsisnámi í leikskóla með leikinn að leiðarljósi. Verkefnið skiptist 

í tvo hluta, fræðilega ritgerð og hugmyndabanka. Í fræðilegri ritgerð er 

fjallað um undirstöðuþætti læsisnáms, það er málþroska, málörvun og 

bernskulæsi ásamt einfalda lestrarlíkaninu. Fjallað er um námsleið barna, 

leikinn þegar kemur að námi og kennslu í leikskóla ásamt öðrum kenningum 

um nám. Rýnt er í íslenskar rannsóknir um starfshætti leik- og grunnskóla 

hérlendis ásamt því að stiklað er á stóru hvað varðar starfshætti í 

nágrannalöndum. Í seinni hluta verkefnisins er hugmyndabanki þar sem 

hugmyndum hefur verið safnað saman um læsi í leikskóla í leik og starfi og 

þær tengdar við frjálsan leik og skipulagðar stundir með börnum. Þar er gert 

grein fyrir hlutverki kennarans og námsumhverfisins í læsisnámi barna. 

Einnig er þar að finna hugmynd að mati þar sem námsmat er órjúfanlegur 

þáttur frá námi og gott að hafa hugmyndir um slíkt.  

Læsisnám er með margvíslegum hætti í leikskólum landsins og unnið er 

út frá grunni þess, málþroska og málörvun. Til eru skólar sem sérhæfa sig í 

beinni lestrarkennslu ungra barna og leggja þar með áherslu á að börn séu 

komin vel af stað í lestri og umskráningarfærni í lok leikskólagöngu. Aðrir 

skólar vinna að hefðbundnu leikskólastarfi, eins fjölbreytt og það getur 

verið, þó oft með áherslu á bernskulæsi. Rök fyrir læsisnámi í leikskóla má 

rekja til rannsókna á markvissri málörvun í leikskóla með undirstöðuþætti 

læsis í huga þar sem sjá má árangur þegar kemur að lestrargetu síðar meir. 

Auknar kröfur um læsisnám í leikskóla frá samfélaginu eru til staðar en 

mikilvægt er þó að vera samstíga námsleið barnsins þar sem rannsóknir 

hafa sýnt að börn læra í gegnum leik í stað beinnar kennslu. 

Leikskólakennarinn sem fagmaður þarf að vera meðvitaður um mikilvægi 

læsis í leikskóla og hlutverk sitt til að geta tekið virkan þátt í námi barna á 

markvissan hátt með námsleið barna að leiðarljósi.  

Abstract 

Literacy and play 

How can we teach foundations of literacy through play? 

 

The aim with this thesis is to explore how we can teach foundations of 

literacy through play in preschool and to collect ideas for preschool 

teachers to teach literacy through play and enrich the learning environment 

without direct literacy teaching. This thesis is divided into two parts, the 

first part is based on a preschool theoretical framework, research and 

theories to introduce literacy and literacy foundations which is based on 

language development, language stimulation and emergent literacy 

through the theory of simple view of reading. The pedagogy also presents 

play as a way of learning and how young children can develop emergent 

literacy through play. To understand how teaching is in Icelandic preschool, 

there is looked into practice with the oldest children in preschool and the 

youngest children in primary school, which gives an idea of how literacy is 

taught in those two levels of education. In the second part ideas have been 

collected for literacy. The ideas connect literacy to the learning 

environment, role of the teacher, play and planned hours along with idea of 

assessment of early literacy in preschool as the assessment is a part of 

preschool practice.  

Literacy in preschool is diverse in practice. There are schools that 

specialize in teaching literacy and focus on children reading almost fluently 

in the end of preschool. Reasearches tell us that systematical work in 

preschool with literacy foundation, such as phonological awareness have 

shown better performance when it comes to reading in the future. Also 

there is a pressure of teaching literacy in preschool from Icelandic society 

along with focus on academic challenges. The importance is that subjects 

like literacy is taught through play, free play or planned hours. Good 

language development and language stimulation is very important 

foundation in young children’s literacy. The preschool teacher as a 

professional has to be aware of his importance when it comes to literacy 

development in preschool and his role in play and education, so that he can 

be an active professional who cares for children’s right to enjoy their 

childhood and free play along with good professional education in 

preschool. 

1 Inngangur 

Læsi er undirstaða allrar menntunar og mikilvægt að ná tökum á þáttum 

þess fyrir lífið sjálft og áframhaldandi nám. Í nýrri Aðalnámskrá leikskóla 

(2011) er læsi einn af grunnþáttum menntunar og ber leikskólum að vinna 

markvisst að því að efla læsi leikskólabarna. Í námskránni er lögð áhersla á 

læsi í víðum skilningi sem snýr að því að börn öðlist þekkingu og færni í að 

lesa umhverfi sitt og hafi kost á að tjá sig á fjölbreyttan hátt (Mennta og 

menningarmálaráðuneytið, 2011, bls 42). Hugtakið læsi hefur því víðari 

merkingu en lestur og snýr ekki eingöngu að því að lesa úr bókstafstáknum 

heldur fleiri þáttum sem geta einnig tilheyrt málþroska þar sem til dæmis 

barnið lærir að nota tungumálið í samskiptum við aðra og í mismunandi 

tilgangi ásamt því að skilja og lesa í umhverfi sitt og aðra. Leikskólinn er 

fyrsta skólastigið í íslensku menntakerfi og á eitt helsta næmiskeið í þroska 

barna sér stað í leikskóla og eru þau því afar móttækileg á þessum tíma og 

læra sjálf og af öðrum. 

Málþroski og bernskulæsi eru meðal þeirra þátta sem byrja snemma að 

þróast og eru jafnframt taldir undirstaða þess að geta lært að lesa. 

Bernskulæsi vísar til þekkingar og færni sem þarf að vera til staðar áður en 

börn geta byrjað að læra að lesa, líkt og hljóðkerfisvitund og skilningur á 

tilgangi ritmáls. Einnig er það málþroski sem er nauðsynlegur til að geta 

talað og skilið tungumálið, þar á meðal er það skilningur sem er 

nauðsynlegur til að skilja talmál en er einnig undirstaða lesskilnings (Byrnes 

og Wasik, 2009). Læsisnám í leikskóla byggir á þessum þáttum og verður 

það hugtak notað hér því það hefur víðari merkingu en til dæmis hugtakið 

lestur og lestrarnám sem nær frekar yfir það þegar börn læra að lesa, það er 

þegar það lærir umskráningarfærnina og fer að skilja tengingu milli stafs og 

hljóðs. Málþroski og bernskulæsi byggja á svipuðum undirstöðum en að 

auki byggir bernskulæsi á skilningi á tilgangi og hlutverki ritmáls, 

stafaþekkingu, ritun, tengslum lesturs og máls, sjónrænu minni og skilningi 

á uppbyggingu texta sem síðan þróast í þá færni sem lestur byggir á, 

umskráningu og mál- og lesskilning (Halldóra Haraldsdóttir, 2007, bls 6-10; 

Halldóra Haraldsdóttir, e.d.). Kennarinn og umhverfið leika stórt hlutverk 

þegar kemur að þessum tilteknu þroskaþáttum barna og hvaða nálgun og 

námsleið skal velja þegar kemur að læsisnámi í leikskóla. 

Læsisnám og lestur hefur oft og tíðum verið talin verkefni grunnskólans 

frekar en leikskólans. En leikskólinn er góður vettvangur til að vinna að 

undirstöðum læsis. Læsi hefur nú víðtækari skilgreiningu og litið er svo á að 

læsisnám hefjist á leikskólaaldri þar sem undirstöður þess eru lagðar með 

því að hlúa að og efla málþroska og bernskulæsi. Lög um leikskóla segja að 

nám barna í leikskólum skuli fara fram í gegnum leik og skapandi starf (Lög 

um leikskóla nr.90/2008). Leikurinn getur verið árangursrík námsleið ef rétt 

er farið að þar sem kennarinn er styðjandi og leiðandi í hlutverki sínu í námi 

barna. Leikurinn leyfir börnum að prófa sig áfram í samskiptum og læra af 

öðrum, börnum og fullorðnum. En hann er einnig leið til að varðveita 

barnæskuna með því að leyfa ímyndunaraflinu að njóta sín og börnin fá að 

njóta öryggis, vellíðanar og umönnunar í leikskólanum. Leikurinn er börnum 

eðlislægur og í vestrænu samfélagi er litið á leik sem mikilvægan grunn allra 

þroskaþátta og menntunar barna. Hann er leið barna til að endurspegla 

eigin reynslu þar sem þau líkja eftir sínu daglega lífi (Frost, Wortham og 

Reifel, 2005, bls 42; Aðalnámskrá leikskóla, 2011, bls 37). Starfshættir 

leikskóla þegar kemur að læsi og öðru námi hafa verið með ýmsum hætti og 

margar breytingar á tilhögun þess lagðar til í gegnum tíðina sem líkjast 

frekar námi í grunnskóla. En með slíkum hugmyndum vakna spurningar um 

hvort staðinn sé vörður um leikinn sem námsleið barna. Skýrsla sem gerð 

var um málumhverfi í íslenskum leikskólum ásamt rannsókn á starfsháttum 

skólastiganna gefa skýra mynd af því hvernig námi er háttað í leikskólum í 

gegnum leikinn og óbeina kennslu (Anna Þorbjörg Ingólfsdóttir og Ingibjörg 

Ósk Sigurðardóttir, 2011). Námsumhverfið er ekki síður talin mikilvægur 

liður í námi barna og er það hlutverk kennarans að útbúa umhverfi sem 

örvar og hvetur börnin til að taka þátt í athöfnum og leikjum sem tengjast 

málþroska og læsi en ekki síður að þekkja leiðir til náms. Menntunarfræði 

eru rík af kenningum um nám og námsleiðir barna. Kenningar Vygotsky um 

stigskiptan stuðning (e.scaffolding) og svæði mögulegs þroska (e.zone of 

proximal development) ásamt kenningu Dewey um nám í gegnum 

reynsluna og fjölgreindarkenningu Gardners eiga vel við læsisnám, námsleið 

barnsins og sýna fram á mikilvægi kennarans í námi barnsins. Þar er lögð 

áhersla á að kennarinn styðji við barnið í þekkingarleit sinni með því að 

bjóða fjölbreyttar námsleiðir og krefjandi viðangsefni þar sem barnið fær að 

læra af reynslunni í leik og starfi. Gott er að horfa til þessara kenninga þegar 

læsisnám í leikskóla er skipulagt. 

Verkefnið er tvíþætt, fræðileg ritgerð og hugmyndabanki. Fræðilegur 

hluti fjallar um hina ýmsu undirstöðuþætti málþroska og bernskulæsis, 

tilhögun læsisnáms og hvernig hægt er að samþætta það við námsleið 

barna, leikinn. Í hugmyndabankanum hefur svo verið safnað hugmyndum 

um læsisnám í gegnum frjálsan leik og kennslufræðilegan. Hugmyndir eru 

miðaðar við elstu árganga á leikskóla hverju sinni. Undirstöður bernskulæsis 

og málþroska eru meginviðfangsefni hugmyndabankans ásamt því að horft 

er til kenningar um einfalda lestrarlíkanið (e.simple view of reading). 

Hugmyndir um skipulagðar stundir ná því til hljóðkerfisvitundar, 

umskráningar, orðaforða, skilnings og ritunar. Hugmyndir að hlutverki 

kennarans í leik og starfi á leikskóla ásamt dæmum um mál- og 

lestrarhvetjandi námsumhverfi og hugmynd að matslista til að meta stöðu 

barna í læsisnám má líka finna í hugmyndabanka. Hlutverk 

hugmyndabankans er að vera „verkfæri” kennara í starfi til að vera 

meðvitaður um hlutverk sitt í leik og starfi. Hann er hægt að hafa til 

hliðsjónar þegar námsumhverfi er skipulagt með læsi í huga og gefa 

hugmyndir um viðfangsefni, leiki og verkefni þegar kemur að læsisnámi í 

leikskóla. 

2 Læsi 

Læsi, hvað er það? Að lesa blað, bók, auglýsingaskilti, skilaboð, götuheiti og 

skrifa, lesa í tilfinningar og í samskipti við annað fólk. Upptalningin er 

endalaus þegar kemur að því að skoða hvað flokkast undir læsi í daglegu lífi. 

Ritmál er allt í kringum okkur og sú krafa að við kunnum að lesa, skrifa og 

lesa í umhverfið mætir okkur á hverjum degi t.d. heima, í vinnunni, í 

umferðinni og úti í búð.  

Lög um leikskóla segja til um markmið leikskólastarfs. Þar kemur fram að 

nám skuli fara fram í gegnum leik og skapandi starf og að unnið sé að því 

með því að efla alhliða þroska barnsins og veita skipulega málörvun og efla 

færni barna í íslensku (Lög um leikskóla nr 90/2008). Auk þess myndar 

Aðalnámskrá leikskóla ramma utan um menntun leikskólabarna fyrir 

kennara til að starfa eftir. Þar eru sett fram leiðarljós leikskóla sem móta 

starf leikskólanna þegar kemur að menntun barna. Þar kemur meðal annars 

fram að hvetja eigi börn til að tjá sig á fjölbreyttan hátt, hlusta á frásagnir, 

sögur, ljóð og ævintýri ásamt því að í leikskólanum sé stutt við málþroska 

barnanna (Aðalnámskrá leikskóla, 2011, bls 34). Í kjölfar útkomu nýrrar 

Aðalnámskrár leikskóla árið 2011 á öllum skólastigum var gefin út Ritröð um 

grunnþætti menntunar sem inniheldur þemahefti um hvern grunnþátt en 

þeir eru sameiginlegir á öllum skólastigum. Læsi er einn af þeim 

grunnþáttum sem hefur alltaf verið til staðar í grunnskólum og á sér langa 

sögu. Minna hefur verið fjallað um læsi í leikskólum þar sem áhersla hefur 

verið lögð á málþroska, málrækt, samskipti og fleiri þætti sem falla undir 

læsi í nýrri námskrá.  

Hefðbundin skilgreining á læsi er kunnátta og færni til að geta ritað og 

skilið ritaðan texta. Íslensk orðabók skilgreinir læsi sem hæfni til að geta 

lesið úr leturtáknum í samfelldu máli, orðum og setningum (Íslensk 

orðabók, 1988). Læsi er skilgreint í Aðalnámskrá leikskóla og þemahefti sem 

læsi í víðum skilningi. Það er í raun það sama og skilgreining Íslenskrar 

orðabókar að því viðbættu að ná tökum á ýmsum táknkerfum, fjölbreyttum 

miðlum og geta tengt efni þess sem lesið er við reynslu og upplifun (Stefán 

Jökulsson, 2012). Læsi má því skoða sem marghliða hugtak þar sem læsi er 

ekki eingöngu að geta lesið texta, heldur snýr hugtakið að fleiri sviðum t.d. 

umhverfislæsi, talnalæsi, miðlalæsi, sjálfbærnilæsi, stafrænt læsi, og þannig 

mætti lengi telja og útlista hvert og eitt fyrir sig. Þegar talað er um læsi í 

víðum skilningi er hugtakið notað í þeirri merkingu að, til að skilja, tjá sig og 

miðla séu allir möguleikar opnir og er áhersla lögð á að allir fái að nýta þá 

leið sem þeim hentar best og því eru lestur og ritun ekki einu undirstöður 

læsis líkt og hefðbundin orðabókaskilgreining á hugtakinu gefur til kynna 

(Baldur Sigurðsson, e.d.). Notkun á hugtakinu er því ekki eins auðveld og 

áður. Læsi á þá við meira en eingöngu lestur, þó að sjálfsögðu sé hægt að 

nota það hugtak yfir færni í lestri og ritun, en hugtakið lestur á ef til vill 

frekar við það að lesa úr bókstafstáknum og ritun.   

Kafli um læsi í Aðalnámskrá leikskóla ber heitið læsi og samskipti. Þessir 

tveir þættir fléttast saman að mörgu leyti og erfitt er að aðskilja þá. Í 

leikskóla er lögð áhersla á að börn öðlist þekkingu og færni í að lesa 

umhverfi sitt og geti tjáð sig á margvíslegan hátt um upplifun, tilfinningar og 

skoðanir. Önnur markmið sem nefnd eru, eru mjög skýr þar sem börn eiga 

meðal annars að þróa með sér læsi, kynnast tungumálinu og skilja að ritað 

mál hefur merkingu (Aðalnámskrá leikskóla, 2011, bls 42). Þar kemur einnig 

fram læsi og samskipti eigi að einkennast af leiknum og merkingarsköpun 

barnanna og hvernig þau setji fram hugmyndir sínar, þar á meðal með 

tjáningu sinni, tilfinningalæsi og upplifun sinni (Aðalnámskrá leikskóla, 

2011). Í sameiginlegum hluta Aðalnámskrár er fjallað um læsi sem hluta af 

þeirri merkingarsköpun sem á sér stað þegar lesið er, sem miðast af fyrri 

reynslu, túlkun og menningu (Aðalnámskrá leikskóla, 2011, bls 16-17).  

Merkingarsköpun felst í þeirri þekkingu sem verður til út frá reynslu og 

upplifun. Hópur einstaklinga getur til að mynda lesið sama textann en 

túlkun á textanum er ekki endilega sú sama hjá einstaklingunum þar sem 

ekki er hægt að flytja innbyggða þekkingu eða skilning á milli manna. Í 

leikskólum er ekki bein kennsla á lestri eða ritun en ritmál er þó mikilvægt 

að hafa sýnilegt, leika með tungumálið á margvíslegan hátt ásamt því að 

leggja áherslu á góðar bókmenntir, ríkuleg samskipti ásamt því að setja upp 

ritmáls- og lestrarhvetjandi námsumhverfi.  

Áhersla á læsisnám í leikskóla hefur aukist og ef til vill hefur tilkoma 

hugtaksins læsi í Aðalnámskrá leikskóla 2011 verið hluti af þeim 

áhrifaþáttum. En ef litið er til fyrri námskrár þá er í Aðalnámskrá leikskóla 

frá árinu 1999 notað hugtakið málrækt í leikskólum, ekki læsi (Aðalnámskrá 

leikskóla, 1999; Anna Þorbjörg Ingólfsdóttir, 2011). Anna Þorbjörg 

Ingólfsdóttir hefur fjallað um aukna kröfu samfélagsins um læsisnám í 

leikskóla í tengslum við umræðu um gengi íslenskra barna í lestri sem hefur 

verið slakt samkvæmt niðurstöðum PISA- (e. programme for international 

student assessment) rannsóknar (2011). Aukin krafa er um menntun 

kennara og framhaldsnám í kennslufræðum og aukinn metnaður skólanna 

fyrir góðum árangri meðal annars með því að færa lestrarkennslu neðar í 

aldri (Anna Þorbjörg Ingólfsdóttir, 2011). Þannig kemur áhersla og krafa um 

læsisnám í leikskóla úr ýmsum áttum ásamt áhuga barna þegar kemur að 

læsisnámi. Sum börn hafa til að mynda mikinn áhuga á lestri, bókstöfum, 

hljóðum og ritun og því gæti það einnig verið krafa þess hóps sem verið er 

að mæta. 

Íslensk málnefnd hefur gefið út ritið Íslenska til alls sem inniheldur 

tillögur um íslenska málstefnu. Tilgangur málstefnunnar er „að tryggja að 

íslenska verði notuð á öllum sviðum íslensks samfélags” 

(Menntamálaráðuneytið, 2008). Varðveisla og rækt í íslensku eru mikilvæg 

þar sem tækni og önnur tungumál t.d. enska, eru afar áberandi alls staðar í 

kringum okkur. Íslenska til alls leggur til að verðandi kennarar þurfi því að fá 

góða kennslu þegar kemur að íslensku og að nám leikskólakennara þurfi því 

að innihalda íslenskukennslu og kenna færni í að takast á við málþroska 

margbreytilegs nemendahóps (Menntamálaráðuneytið, 2008). Ef til vill er 

ekki mikið af námskeiðum sem bjóða beinlínis upp á íslensku og 

íslenskukennslu en grunn- og framhaldsnám býður upp á margvísleg 

námskeið sem leggja áherslu á málþroska og læsisnám yngri barna.  

Menntakerfið gegnir stóru hlutverki þegar kemur að málrækt og 

móðurmálskennslu, hún á sér stað á öllum skólastigum. Leikskólinn er 

nefndur í Íslenska til alls sem það skólastig sem kennir börnum á sínu 

næmasta skeiði. Máltökuskeið barna er frá fæðingu fram að kynþroskaaldri 

og hlutverk leikskólakennarans er þar mikilvægt (Menntamálaráðuneytið, 

2008). Ritið var gefið út árið 2008 og sú Aðalnámskrá leikskóla sem nú er 

við lýði ekki komin út. En í námskrá frá 1999 er málrækt eitt af námssviðum 

leikskólans. Markmiðin eru mikilvæg þegar kemur að Íslenskri málstefnu og 

fjölbreyttri málörvun í leikskóla ásamt kennurum sem málfyrirmyndum 

barna. Námskrár leikskólanna sýna einnig oft á tíðum aukna áherslu á 

læsisnám á elstu deild leikskólans (Menntamálaráðuneytið, 2008). 

Leikskólinn og kennarar gegna því veigamiklu hlutverki þegar kemur að 

tungumálakennslu, málörvun og læsi þar sem næmiskeið barna stendur 

hvað hæst á þessu þroskaskeiði og sum börn dvelja þar allt að 45 stundir á 

viku (Menntamálaráðuneytið, 2008). Íslenskukennsla á sterk tengsl við 

umræðu um læsi og málþroska barna. Í leikskólunum er mikið og fjölbreytt 

starf á hverjum degi og oft getur reynst erfitt að komast yfir allt það sem 

áætlað er hverju sinni. Oft á tíðum vill samt svo til að börnin og daglegt starf 

bjóða upp á ýmis tækifæri fyrir kennarann, fyrir utan skipulagt starf, til að 

grípa inn í og nýta samræður, leiðsögn, tal, endurtekningar og leiki til að 

koma viðfangsefninu til skila ásamt því að tengja við athafnir, gjörðir og 

hugsanir barnanna.  

Þegar svara á auknum kröfum um lestrarkennslu í leikskólum þarf að 

huga að þeirri leið sem farin er í námi ungra barna ásamt menntun 

kennarans. Læsisnám í leikskóla þarf að einkennast af hugmyndafræði 

leikskólans líkt og Aðalnámskrá leikskóla (2011) kveður á um, ásamt því að 

huga að læsi í víðum skilningi þar sem læsi inniheldur fleira en lesa stafi í 

bók, þar á meðal málörvun og á það vel við í umhverfi leikskólans sem 

einkennist af fjörugum leik, útiveru og ríkulegum samskiptum. Læsi er því 

stór þáttur í leikskólastarfi og er nauðsynlegur grunnur í lífi hvers og eins.  

2.1 Undirstöður læsis - einfalda lestrarlíkanið 

Rannsóknir hafa sýnt fram á að hægt er að greina strax í leikskóla hvort barn 

muni eiga í lestrarerfiðleikum síðar meir og til eru kenningar sem skýra frá 

þeirri hæfni sem þarf til að geta lesið sem tengjast sterkt bernskulæsi. Sterk 

tengsl eru á milli lestrarfærni og gengi í námi síðar meir. Einfalda 

lestrarlíkanið (e.simple view of reading) er ein af þeim kenningum, en hún 

byggir á umskráningu og skilningi sem undirstöðuþáttum lestrarfærni. 

Veikleikar í þessum þáttum geta sýnt fram á lestrarerfiðleika síðar (Hoover 

og Gough, 1990, bls 128; Steinunn Torfadóttir, Helga Sigurmundsdóttir, 

Bjartey Sigurðardóttir og Ásthildur Bj. Snorradóttir, 2010). Þegar allt kemur 

til alls þarf að styðja við alhliða þroska barnsins en segja má að málþroski og 

læsi séu grunnur alls náms og samskipta í lífinu. Til að gera grein fyrir 

undirstöðum lesturs verður fjallað um einfalda lestrarlíkanið sem er byggt á 

kenningu um lestur, grunn þess að geta lesið og hvaða þættir byggja grunn 

að því að geta talist læs og þar með hafa náð ákveðinni færni í lestri (Hoover 

og Gough, 1990, bls 128).  

Umskráning byggist að miklu leyti á hljóðavitund barnsins og felst í því 

að geta umskráð bókstafi í hljóð og þar með að lesa úr bókstafstáknum. 

Skilning er hægt að flokka sem málskilning og talskilning en hvort tveggja 

byggist á góðum orðaforða og að geta skilið merkingu talaðs máls eða 

ritaðs. Umskráning og skilningur eru ekki algjörlega samhangandi þættir, en 

samt sem áður samverkandi, þar sem t.d. barn sem á erfitt með lestur getur 

skilið talað mál en átt erfitt með að umskrá bókstafi í hljóð og öfugt. (Helga 

Sigurmundsdóttir, e.d. a; Byrnes og Wasik, 2009, bls 186). En til að öðlast 

færni í lestri þurfa báðir þessir þættir að vera til staðar, umskráning til að 

lesa úr bókstöfum og skilningur til að skilja lesinn texta og talað mál, sem 

sagt lestrarfærni. Lesskilningur byggist síðan á málskilningi og orðaforða 

sem er því í raun afurð þessara tveggja þátta svo að einstaklingurinn geti 

skilið það sem lesið er og þarf hann að hafa náð ákveðinni færni í 

umskráningu og skilningi til að lesa.  

Mynd 1. Einfalda lestrarlíkanið (e.simple view of reading) (Steinunn Torfadóttir, 
e.d. a) 

Mynd 1 sýnir að ef veikleiki er til staðar, annað hvort í umskráningu eða 

skilningi er lestrarfærni ekki náð. Ef umskráning er slök er erfitt fyrir 

einstaklinginn að lesa úr orðunum sem mynda setningar og heilan texta og 

þar af leiðandi getur málskilningur verið slakur þar sem einstaklingurinn 

nær ekki skilningi út frá því sem hann les. En umskráning getur verið góð þó 

að einstaklingurinn skilji ekki innihald textans og öfugt, að skilningur sé 

góður en umskráning slök. Hægt er að meta færni einstaklingsins hvað 

varðar þessa þætti og þar með kortleggja styrkleika og veikleika. Skilning má 

meta með því að börn hlusta á sögu, það geta verið örsögur til að byrja 

með, og svara spurningum úr sögunni. Umskráningu hjá börnum sem eru 

byrjuð að lesa má meta með því að börnin lesa bullorð (Byrnes og Wasik, 

2009, bls 186). Hjá börnum sem ekki eru farin að lesa er frekar hægt að 

skoða færni þeirra í þáttum hljóðkerfisvitundar, t.d. undirstöðu 

umskráningar, líkt og hljóðtengingu þar sem börn eru stundum farin að 

umskrá bókstafi í hljóð og tengja hljóð saman í orð. Einfalda lestrarlíkanið 

sýnir vel þá þætti sem þurfa að vera til staðar í lestri og hvað er gott að 

vinna með ef veikleiki er til staðar. Ef veikleiki er til staðar í öðrum hvorum 

þætti þá er hægt að skoða undirstöður þeirra þátta, hljóðkerfisvitund út frá 

umskráningu, en orðaforða og málskilning út frá skilningi. En til að hægt sé 

að vinna með undirstöður læsis þarf fyrst að byggja grunn að góðum 

málþroska. 

2.2 Málþroski og læsi 

Málþroski er mikilvæg undirstaða læsis og er talinn vera grunnur þess að 

geta lært að lesa og styður við þróun annarra þroskasviða líkt og félags- og 

vitsmunaþroska. Þróun málþroska spannar allt frá fæðingu og erum við oft 

enn að læra á fullorðinsárum. Málþroski felst í ýmsum þáttum sem gera 

okkur kleift að geta talað, skilið, unnið úr og notað tungumálið. Þeir þættir 

eru hljóðkerfisvitund, hljóðavitund, málfræði, orðaforði, málskilningur og 

samræðufærni og samskiptafærni (Byrnes og Wasik, 2009; Beverly, O., 

2014). Þættir málþroska eru margir hverjir sameiginlegir þáttum læsis 

ásamt því að sumir þættir málþroska tengjast beint þáttum læsis líkt og 

hljóðavitund, umskráning, orðaforði og lesskilningur. Þættir læsisnáms eru 

hér tengdir við umfjöllun um þætti málþroska til að sýna betur fram á 

tenginguna þar á milli. 

 Hljóðkerfisvitund er hæfni til að greina sundur ólík málhljóð í tali. Átt 
er við meðvitaðan og ómeðvitaðan skilning á hljóðasamstæðum 
(orðum, atkvæðum, rímatkvæðum og einstökum hljóðum) og þar 
með að geta hugsað og talað um hljóðkerfi málsins. Hljóðkerfisvitund 
þróast innra með barninu. Sterk tengsl eru talin vera á milli 
hljóðkerfisvitundar og málþroska (Byrnes og Wasik, 2009, bls 70; 
Ásthildur Bj. Snorradóttir og Valdís B. Guðjónsdóttir, 2001).  

o Hljóðkerfisvitund felur í sér hæfni í: sundurgreiningu 
(greina setningar í orð), hljóðgreiningu (greina hljóð í 
orði), hljóðtengingu (tengja saman hljóð), hljóðflokkun 
(flokka saman orð með sama hljóði), orðhlutaeyðingu 
(taka samsett orð í sundur og búa til samsett orð) og 
rími (finna orð sem ekki ríma og orð sem ríma, hljóma 
eins) (Ásthildur Bj. Snorradóttir og Valdís B. 
Guðjónsdóttir, 2001). 

 Hljóðavitund er undirþáttur hljóðkerfisvitundar og tengist lestri. 
Þróun hennar hefst þegar börn byrja að skilja að orð eru samsett úr 
röð hljóðunga, sem er minnsta eining hljóðs, og þau skynja hljóðræna 
uppbyggingu orðanna. Hljóðavitund þroskast seinna en aðrir þættir 
hljóðkerfisvitundar og heldur áfram að þroskast samhliða læsi. 
(Byrnes og Wasik, 2009, bls 70). Færni til að umskrá bókstafi í hljóð 
byggist að miklu leyti á hljóðavitund barnsins. 

o Umskráning er að geta breytt bókstöfum í hljóð sem 
síðan mynda orð og er í raun grunnur þess að geta lesið 
og tengist síðan lesfimi sem er þáttur lesturs, sem er að 
hafa öðlast öryggi við lesturinn (Helga Sigurmundsdóttir, 
e.d. b). Umskráning tengist því einnig undirþáttum 

hljóðkerfisvitundar sem taldir voru upp og er 
umskráning einn af mikilvægustu þáttum þess að geta 
lesið líkt og einfalda lestrarlíkanið bendir til. 

 Málfræði byggist á notkun ýmissa orðflokka, beygingum orða út frá 
fallbeygingu og þátíð eða nútíð (Byrnes og Wasik, 2009, bls 131). 
Málfræði þróast frá því að vera í byrjun eins orða setningar, eitt orð 
sem hefur merkingu á við heila setningu. Þetta eru oft nafnorð eins 
og mamma, pabbi, bíll o.þ.h. Þar til fleiri orð fara að bætast við 
setninguna, tveggja til þriggja orða setningar t.d. sagnorð og/eða 
lýsingarorð og verður þá að hálfgerðum skeytastíl þar sem notuð eru 
2-3 orð í setningu. Börn byrja síðan oft snemma að máta ýmsar 
málfræðireglur og beygingar (fallbeygingu, tíðir, eintala, fleirtala) við 
orð sem þau nota daglega. Málfræðin er ekki endilega rétt notuð í 
upphafi þegar þau eru að kynnast tungumálinu en þau aðlaga 
tungumál sitt oft fljótt að málfræðireglum tungumálsins (Byrnes og 
Wasik, 2009, bls 131-132). 

 Þróun orðaforða á sér stað alla daga hjá barni þegar það kynnist 
einhverju nýju. Orðaforði byrjar að þróast snemma hjá börnum þar 
sem þau byrja ung að finna þörf til að tjá sig og gera sér grein fyrir því 
að með því að tjá sig geta þau náð markmiðum sínum og að orð hafa 
merkingu. Þróun orðaforða má í raun lýsa á nokkra vegu. Til að 
mynda er hægt að flokka orðaforða út frá fjölda orða og aldri barns, 
hægt er að flokka út frá því hvaða orð það eru sem börnin læra fyrst 
og hvernig börn kortleggja ný orð út frá því sem þau þekkja fyrir út frá 
eins konar skema (Byrnes og Wasik, 2009, bls 106 og 110). Orðaforði 
er stór hluti lestrarnáms og grunnur lesskilnings barna sem tengist 
einnig málskilningi (Steinunn Torfadóttir, e.d. b). Orðaforði og 
málskilningur tengist því einnig einfalda lestrarlíkaninu sem einn af 
undirstöðuþáttum læsis. 

 Málskilningur er að geta skilið aðra og gert sig skiljanlegan. 
Málskilningur tengist því mikilvægi góðs orðaforða þar sem 
einstaklingur þarf að geta skilið merkingu orðs til að geta notað það 
sjálfur í tali og til að geta skilið talað mál og ritað. Einnig er hann 
nauðsynlegur til að geta skilið t.d. kaldhæðni, lygi, húmor og 
myndlíkingar (Byrnes og Wasik, 2009, bls 47). Síðastnefndu þættirnir 
þróast yfirleitt síðar hjá börnum en sjálfur málskilningurinn. 

 Samræðufærni og samskiptamarkmið felast í því að geta skilið þær 
reglur sem gilda í samskiptum og geta notað tungumálið til að ná 
markmiðum sínum (Byrnes og Wasik, 2009, bls 46). Á aldrinum 3-5 
ára fara börn að nota tungumálið í fjölbreyttari tilgangi en áður. Þau 
nota það til að biðja um eitthvað, takast á við félagslegar aðstæður, 
tjá tilfinningar sínar og segja skoðanir sínar, nota grín, stríðni og þróa 

með sér færni til að skilja samskiptareglur milli fólks (Beverly, O., 
2014, bls 183). Þegar börn hafa náð þessum þroska eru þau komin vel 
á veg í tungumálanámi sínu þar sem þau eru farin að geta notað 
tungumálið í daglegum athöfnum, frásögnum og samskiptum. 

Þegar börn hafa náð góðum málþroska og eru á seinni hluta 
leikskólagöngu sinnar eru þau farin að mynda flest öll hljóð 
tungumálsins, hafa betri málskilning og skilja því betur það sem 
fullorðnir segja og þau hafa öðlast meiri orðaforða sem þau nota í tali. 
Setningar barnanna verða flóknari ásamt því að þau eru hæfari til að 
taka þátt í samræðum og gera sér betur grein fyrir tilgangi talaðs máls 
(Beverly, O., 2014, bls 169). Tengsl málþroska og lesturs eru sterk og eru 
börn sem hafa náð góðum málþroska líklegri til að vera fljót að læra að 
lesa en hin sem hafa slakan málþroska eru seinni til að lesa (Byrnes og 
Wasik, 2009, bls 37; Morrow, 2012, bls 97). Þeir þættir sem nefndir hafa 
verið um málþroskann geta þroskast á misjöfnum hraða hjá börnum en 
eru nauðsynlegir til að geta hafið læsisnám og til að skipuleggja 
málörvunarnám og inntak þess. 

2.3 Málörvun 

Málörvun í leikskóla byggist að miklu leyti á umhverfi og uppalendum, 

kennurum og foreldrum. Mismunandi er hins vegar hvernig málörvun fer 

fram. Sums staðar eru sérstakar málörvunarstundir eða málörvun tekin með 

inn í skipulagt hópastarf. Málörvun á leikskóla þarf að vinna út frá 

málörvunarþáttunum, það eru þeir þættir sem taldir hafa verið upp í 

sambandi við málþroska barna og gott er að kortleggja þá þætti sem hafa 

verið nefndir hér út frá þroska hvers barns og vinna skipulega, markvisst og 

með fjölbreyttum hætti með alla þættina þar til þeim er náð. Það er hægt 

að gera t.d með frjálsum leik, kennslufræðilegum leikjum, spilum og 

verkefnum. En raunin er sú að ef leikskólakennari er meðvitaður um 

mikilvægi málörvunar og hvernig hægt er að stuðla að því þá eru 

málörvuninni engin takmörk sett. 

Almenn atriði sem gott er að hafa í huga varðandi málörvun, er að vera 

meðvitaður um það sem á sér stað í daglegum athöfnum og þau markmið 

sem unnið er að með barnahópnum ásamt skipulagi námsumhverfis 

leikskólans. Kennari þarf til að mynda að vera meðvitaður um val á bókum 

til að lesa, þannig að efni bókarinnar höfði til barnanna og innhaldi efni sem 

er við hæfi. Gott aðgengi að bókum þarf að vera fyrir börnin og þau þurfa að 

læra að umgangast bækur. Aðstæður þurfa að vera notalegar og aðlaðandi 

og hvetja börnin til að setjast niður með bók, með kennaranum eða öðrum 

börnum. Í daglegum athöfnum gefast einnig tækifæri til að örva málþroska 

barna og leika með tungumálið t.d. í matartímum, í fataklefanum og í leik 

(Beverly, O., 2014, bls 231). Allar þessar athafnir getur kennari nýtt til að ýta 

undir það að barnið tjái sig, noti heilar setningar og til að spyrja barnið 

opinna spurninga, endurtaka það sem barnið segir og bæta við nýjum 

orðum og þar með víkka út skilning þess og beita virkri hlustun til að 

viðurkenna þekkingu barnsins og samskipti (Beverly, O., 2014, bls 227 og 

202). Kennarinn er því að styðja við nám barnsins með því að koma því 

áfram í þekkingarleit sinni. Auk þess getur kennarinn hvatt börnin til að 

yfirfæra þekkingu sína á tungumálinu á heimilið og leika sér með 

tungumálið í samvistum við fjölskylduna. 

Þegar hugsað er til málörvunar með eldri börnum leikskólans er misjafnt 

hvar þau eru stödd í málþroska sínum. En eins og áður sagði eru börn á 

elstu deild í leikskóla farin að mynda flest hljóð, hafa betri skilning á máli 

fullorðinna, hafa meiri orðaforða og nota flóknari setningagerð en ungabörn 

ásamt því að geta tekið þátt í samtölum og skilja ákveðnar samskiptareglur. 

(Beverly, O., 2014, bls 69). En hvað er næst? Börnin halda áfram að skoða 

tungumálið og máta sig við hina ýmsu þætti, meðal annars skilning á orðum, 

málnotkun og tengsl ritaðs og talaðs máls, sem meðal annars eru 

undirþættir bernskulæsis (Beverly, O., 2014, bls 169). Gott er að styrkja 

stoðir læsis með því að vinna að undirstöðum málþroskans með leikjum, 

lestri, samskiptum og söng, þó að barnið sé komið lengra í þroska og komið 

inn á stig læsis.  

Með ríkulegum samskiptum fullorðinna við börn og lestri þar sem 

fullorðinn les eða flettir í gegnum bækur með barninu og skapar mál- og 

lestrarhvetjandi umhverfi, geta börn allt frá 1-3 ára farið að þróa með sér 

vitund um lestur og ritun, skilning á því að texti inniheldur upplýsingar og að 

ritað mál hafi ákveðinn tilgang. Það er hægt að sjá t.d. þegar barn biður 

fullorðinn að lesa fyrir sig bók eða annan ritaðan texta og því getur 

bókalestur verið stór hluti af málörvun og upphaf bernskulæsis (Beverly, O., 

2014, bls 123). Málörvun byggist því á vinnu með undirstöðuþætti 

málþroska og læsis og ættu það að vera óaðskiljanlegir þættir þegar barn er 

komið á elstu deild í leikskóla á aldrinum 4-6 ára. 

2.4 Bernskulæsi 

Bernskulæsi vísar til þeirrar færni og þekkingar sem þróast hjá börnum áður 

en lestrarfærni er náð, bernskulæsi er því undanfari lestrarfærninnar sem er 

skilgreind sem samspil þroskaþátta, samskipta og félagslegra þátta 

(Halldóra Haraldsdóttir, 2007, bls 6-10; Halldóra Haraldsdóttir, e.d.). Þannig 

að barn sé búið að öðlast færni til að geta byrjað að læra að lesa, færni sem 

er til staðar áður en eiginleg lestrarkennsla hefst (Byrnes og Wasik, 2009, 

bls 171 og 188). Börn sem alast upp í umhverfi þar sem tungumálið er ríkt af 

orðaforða eru tilbúnari til að takast á við lestur á unga aldri en önnur börn. 

Þau börn hafa oft á valdi sínu ríkulegan orðaforða og hafa góð tök á 

málfræði tungumálsins (Morrow, 2012, bls 98). Málörvun og 

lestrarhvetjandi umhverfi er því ómissandi þáttur í máluppeldi barns.  Þeir 

þættir sem vísað er til sem undanfara lestrarfærni og þróast jafnhliða, það 

er að segja sá grunnur sem þróast hjá barninu allt frá leikskólaaldri eru: 

 Málþroski 

 Skilningur á tilgangi og hlutverki ritmáls  

 Bókstafaþekking 

 Ritun 

 Hljóðkerfisvitund 

 Tengsl lesturs og máls 

 Sjónrænt minni 

 Skilningur á uppbyggingu texta (Gunn, Simmons og Kameenui, e.d.; 
Halldóra Haraldsdóttir, e.d).  

Málþroskinn er eins og sjá má einn af þáttum bernskulæsis og byrjar að 

þróast frá fæðingu. Því má segja að bernskulæsi hefjist á unga aldri ef 

stuðningur er til staðar frá námsumhverfi og aðstandendum. Börn byrja 

fljótt að skilja að talað mál og ritaður texti hefur merkingu (Vacca, Vacca og 

Gove, 2000, bls 69). Lestur bóka fyrir börn getur haft mikið að segja ásamt 

ritun og ritmáli. Börn tileinka sér því læsi í gegnum umhverfið, leik, 

bókalestur og starf heima og í leikskóla og byrja þau að ná ákveðnum 

málþroska sem gerir þeim síðar mögulegt að skilja eiginleika og tilgang 

tungumálsins og ritmáls (Rannveig Jóhannsdóttir, 2011). Bernskulæsi má því 

segja að samanstandi af málþroska og undirstöðum lesturs og myndar þar 

með undanfara lestrarfærninnar sem er að geta lesið og skilið texta og 

ritun.  

Gunn, Simmons og Kameenui (e.d.) hafa sett fram kenningu um að 

bernskulæsi byggist á læsisreynslu og læsisþekkingu.  

Tafla 1. Læsisreynsla og læsisþekking (Gunn, Simmons og Kameenui, e.d.). 

Læsisreynsla Læsisþekking 

Lestur sögubóka. 

Læsisreynsla á heimili og í 
samfélagi. 

Samskipti og menning. 

Stafaþekking. 

Hljóðkerfisvitund. 

Skilningur á skipulagi texta. 

Tengsl ritmáls og talmáls. 

Ritmálsvitund. 

Hvernig? Hvernig? 

Samræður. 

Það sem gerist við lestur 
sögubóka. 

Aðrir þættir sem tengdir lestri 
sögubóka. 

Þróunarferli ritmáls. 

Hlutverk og tilgangur ritmáls. 

Reglur um ritmál. 

 

Tafla 1 sýnir mun á læsisreynslu og læsisþekkingu. Læsisreynsla er 

aðallega samspil margra þátta, umhverfis, heimilis og skóla, kennara, 

barnsins, samfélagsins og menningar. Læsisþekking sýnir þá þætti sem 

þekking á læsi felur í sér og er það færni sem heldur áfram að þroskast og 

þróast. Læsisreynsla og þekking skiptist í tvo hluta þar sem segja má að 

læsisreynsla byggist frekar á samskiptum og lestri bóka en læsisþekking á 

ritmáli og hlutverki þess í lífi okkar (Gunn, Simmons og Kameenui, e.d.). 

Reynsluna og þekkinguna má tengja við það hvernig börn læra og þar með 

læsisnám barna í leikskóla. Þau læra með því að upplifa, taka þátt og reyna 

sjálf og nýta sér það í þekkingu sinni og notkun á viðfangsefninu. 

Þegar börn hefja grunnskólagöngu hafa þau oft þær væntingar að þar 

byrji þau að læra að lesa. Oft og tíðum eru börnin þó byrjuð að lesa, t.d 

þekkja ákveðin orð og þekkja stóran hluta stafrófsins, en það eru þó 

eingöngu fáir þættir af mörgum sem byggja grunn að læsisnámi barna allt 

frá leikskóla og upp í grunnskóla (Vacca, Vacca og Gove, 2000, bls 73). 

Bernskulæsi felst einnig í þróun ritunar sem á sér stað hjá börnum þegar 

þau byrja að krota og myndast við það að skrifa orð sem eru þó ekki orð 

eins og fullorðnir þekkja þau, en fyrir þeim hafa orðin merkingu. Þegar barn 

er farið að gera greinarmun á kroti og stöfum og er farið að geta endursagt 

þekktar sögur með hjálp mynda þar sem atburðarás er rekin er hægt að 

segja að barnið sé farið að þróa með sér lestrarfærni. Enn og aftur eru það 

umhverfið og aðstandendur sem ramma inn þroska og færni barnsins, þeir 

styðja við og bjóða tækifæri og efnivið fyrir börnin til að prófa sig áfram í 

þekkingarleit sinni (Vacca, Vacca og Gove, 2000, bls 77; Morrow, 2012, bls 

16). Bernskulæsi lýsir því undirstöðufærni í upphafi læsisnáms sem 

samanstendur af þeim ýmsu þáttum sem taldir hafa verið upp. Bernskulæsi 

hefur að geyma þætti sem eru barninu nauðsynlegir fyrir áframhaldandi 

lestranám. 

2.4.1 Þróun bernskulæsis 

Til eru margar útfærslur og kenningar á þeim stigum sem börn ganga í 

gegnum þegar kemur að því að læra að lesa, þessi stig ná frá unga aldri og 

upp úr. Mörg tengjast þau þrátt fyrir að hafa mismunandi heiti, líkt og sjá 

má á eftirfarandi útskýringum. Gott er að hafa þessi stig í huga varðandi 

læsisnám leikskólabarna til að skilja þróunina og þroskann sem fram fer hjá 

barninu.  

Wacca, Wacca og Gove (2000) segja frá því að í leikskóla séu börn á 

ákveðnum stigum hvað varðar læsi. Það eru tvö stig sem eiga sér stað í 

leikskóla, vitundar- og könnunarstig og tilraunalestrar- og  skriftarstig. 

Snemmtækt lestrar- og skriftarstig getur einnig átt sér stað í leikskóla á 

meðan sum börn komast ekki á þetta stig fyrr en í grunnskóla. 

 Á vitundar- og könnunarstigi eru börn að kanna umhverfi sitt og 
byggja grunn að því sem síðar meir nýtist í lestrar og skriftarnámi, það 
er undanfari lestrarfærni og nefnist bernskulæsi líkt og nefnt var áður 
(Wacca, Wacca og Gove, 2000, bls 71). Þetta stig má í raun tengja við 
upphaf málþroska. 

 Seinna stigið er tilraunalestrar- og skriftarstig sem vísar til þess að á 
þessum aldri byrja börnin að gera tilraunir með tungumálið, talað og 
ritað mál, þeim líkar vel við að hlusta á lestur og þau byrja að þekkja 
stafi og hljóð (Vacca, Vacca og Gove, 2000, bls 71). Þetta stig má 
tengja við þætti bernskulæsis. 

 Snemmtækt lestrar- og skriftarstig er þegar börn byrja að lesa 
einfaldan texta og skrifa um það sem er þeim efst í huga. Þau byrja að 
lesa og endursegja sögur sem þau þekkja og segja til um framhald 
þeirra. Börnin eru farin að þróa með sér færni í umskráningu og 
lesfimi verður meiri eftir því sem líður á og auðveldar þeim að lesa 
orð sem þau þekkja sjónrænt. Þegar lengra er komið byrja þau að 
sýna þekkingu á greinarmerkjum, ásamt notkun hástafa og lágstafa 
(Vacca, Vacca og Gove, 2000, bls 72). Eins og áður sagði er sjaldgæft 
að börn séu komin á þetta stig í leikskóla en sum börn geta verið á 
byrjun þessa stigs við lok leikskólagöngu. 

Mismunandi er hvernig bernskulæsi hvers og eins þróast, en með 

þessum þróunarstigum er auðveldara að gera sér grein fyrir því, hvar barnið 

er statt í læsisnámi sínu. Síðasta stigið, snemmtækt lestrar- og skriftarstig er 

afar víðtækt þegar kemur að þróun bernskulæsis og nær til þess að barnið 

er farið að lesa texta fimlega. Hins vegar er vert að muna að börn eru 

mislangt á veg komin og fylgja þarf öllum vel eftir í þroska, jafnt þeim lengra 

komnu og þeim sem eru styttra komnir. 

2.4.2 Þróun ritunar 

Ritun er einn af þeim þáttum sem mikilvægt er að vinna með í sambandi við 

bernskulæsi í leikskóla. Þegar ritaður texti er lesinn getur það auðveldað 

barni að skilja að bókstafir hafi ákveðna merkingu. Þróun ritunar hefst þegar 

börn eru mjög ung, allt frá tveggja ára aldri, þar sem þau byrja að krota það 

sem virðist vera stefnulaust krot en þróast í ákveðna „oddaskrift” sem líkist 

skrift fullorðinna og síðar þróast í það að einn og einn stafur fer að birtast. 

Ritun tengist í raun einnig hreyfiþroska barnsins, gróf- og fínhreyfingum 

(Guðmundur B. Kristmundsson, 1992, bls 23). Á aldrinum 3-5 ára geta börn 

farið í gegnum nokkur stig ritunar á misjöfnum hraða, þau átta sig á að ritun 

líkist ritun og teikningar líkjast teikningum og að munur er þar á (Byrnes og 

Wasik, 2009, bls 259). Þegar unnið er með læsi í leikskóla er gott að vinna 

með ritun samhliða því, þar sem ritun er hluti af þróun bernskulæsis. Þróun 

ritunar hefur verið sett fram í ákveðnum stigum til að sýna hvar barnið er 

statt í læsisnámi sínu. 

 Meðvitað og merkingarbært krot (e. pre-communicative), þar sem 
barnið fer að þekkja ritun og teikningar í sundur og að ritað mál 
geymi upplýsingar og hafi merkingu. Börn á þessu stigi nota ýmis tákn 
til að sýna ritun sína ásamt einstaka bókstöfum, tölustöfum eða 
einhverju sem líkist því. 

 Forstig hljóðritunar (e.semi-phonetic), þar sem barn er farið að tengja 
bókstafi við hljóð, átta sig á að ritun hefur ákveðið form á blaði og að 
sum orð eru skammstöfuð líkt og nöfnin þeirra. 

 Hljóðritunarstig (e.phonetic), þar sem barnið er farið að átta sig á 
bókstöfum og hljóðum og að hljóða sig í gegnum orð þegar ritað er. 
Stafsetning og málfræði er ekki fullkomlega rétt á þessu stigi og orð 
geta því verið vitlaust skrifuð en innihaldið öll réttu hljóðin, t.d. eki-
ekki, huxa-hugsa, mama-mamma (Riley og Reedy, 2000). 

Eins og sjá má á þessari stigskiptingu er þetta eingöngu viðmið þar 

sem börn geta verið mislangt á veg komin í ritun sinni. Læsi snýst að 

miklu leyti um að miðla upplýsingum og samskiptum, en það á einnig við 

um ritun. Þegar börn eru farin að nýta færni sína í viðkomandi þætti í 

ákveðnum tilgangi eru þau farin að ná færni í ritun og þar með læsi. 

3 Starfshættir leikskóla 

Leikskóli og grunnskóli sinna menntun barna en þó á mismunandi aldri. 

Leikskólabörn dvelja oft stóran hluta dags í leikskólanum og sjaldgæfara er 

orðið að foreldrar séu heima með börn sín eftir að þau komast á 

leikskólaaldur. Sá tími og þau ár sem þau dvelja í leikskólanum er dýrmætur 

til að örva og styðja við þroska barna og hefur það aukið skilning á 

menntunargildi leikskólans. Grunnskólinn hefur oft verið talinn það 

skólastig þar sem börn byrja að læra, en leikskólinn er fyrsta skólastigið og 

hafa ýmsar breytingar orðið í gegnum árin og kröfur orðnar meiri til 

leikskólans og kennarans. Til dæmis má nefna breytt skipulag á 

kennaranáminu, það er orðið að 5 ára námi til að öðlast 

leikskólakennararéttindi, einnig er aukinn þrýstingur á að brúa bilið milli 

skólastiganna námslega séð ásamt sameiginlegum hluta og grunnþáttum 

menntunar í aðalnámskrá skólastiganna.  

Nám og kennsla í leik- og grunnskóla eru ólík og miðast við þarfir og 

aldur barnanna, ásamt ólíkri hugmyndafræði og sögulegum bakgrunni 

skólanna sem stofnana. Leikurinn er námsleið sem nýtt er fyrst og fremst í 

leikskóla en kennslubækur og verkefni eru frekar nýtt í fyrstu bekkjum 

grunnskóla. Í starfi á leikskóla jafnt sem grunnskóla er nauðsynlegt að vera 

meðvitaður um undirstöður læsis hjá börnum þó að í leikskóla sé ekki um 

formlega lestrar- eða skriftarkennslu að ræða.  

3.1 Leikskólinn 

Leikskólinn er fyrir börn frá 2 ára til 6 ára aldurs en grunnskólinn fyrir börn 

frá 6 ára til 16 ára aldurs. Gerður G. Óskarsdóttir (2012) hefur rannsakað skil 

skólastiga, þar sem hún fjallar meðal annars um starf á síðasta ári í leikskóla 

og 1.bekk í grunnskóla. Þar rýnir hún í samfellu á milli skólastiganna þegar 

kemur að umgjörð starfsins og starfsháttum í skólunum. Leikskólastarf 

skiptist oftast í fjóra meginflokka. Þeir eru leikur, formlegt val, 

samverustundir og skipulögð verkefni sem síðan fléttast saman við almenna 

umönnun barnanna, hvíld, mata- og kaffitímar, fataklefinn og salernisferðir. 

Leikurinn er í hávegum hafður í leikskólum þar sem börnin hafa oftast 

aðgang að leikefni, bókum, áhöldum og leiksvæði sem hentar hverju sinni 

(Gerður G. Óskarsdóttir, 2012, bls 76-78). Misjafnt er á leikskólum hvernig 

dagsskipulagi er háttað en þeir innihalda þessa fjóra meginflokka. 

Í rannsókn Gerðar er fjallað um skipulögð verkefni á síðasta ári í 

leikskóla. Þar kemur fram að starfshættir og inntak á elstu deild í leikskóla 

sem viðkoma málörvun, verkefnum eða öðru markvissu starfi hafa oft 

ákveðið nafn, þ.e. hópastarf, skólastund og verkefnastund. Þetta eru 

skipulagðar stundir þar sem farið er dýpra í ýmis atriði og verkefni unnin. 

Sagt er frá því að leikskólakennurum hafi oft fundist þessar stundir vera of 

mikill undirbúningur fyrir skólann. Þessar stundir voru yfirleitt fyrirfram 

skipulagðar af kennara og reynt að haga stundunum þannig að börnin 

myndu venjast við grunnskólakennsluhætti, sitja kyrr, hlusta á fyrirmæli, 

auka einbeitingu og úthald. Aðrir sögðu frá því að tilgangurinn væri að þjálfa 

fínhreyfingar, einbeitingu og vinna að málörvun. Sums staðar var unnið með 

verkefni af Skólavefnum og úr verkefnabókunum Geitungurinn, þar sem 

lögð er áhersla á að börn læri að halda á blýanti, skrifa, klippa og líma ásamt 

því að skoða bókstafina og tölustafina (Gerður G. Óskarsdóttir, 2012, bls 82-

84). Leikskólastarf á elstu deild getur því oft færst í áttina að 

grunnskólanum. En leikskólastarf þarf þó ekki að vera með þeim hætti. 

Áhugavert er að sjá að hópastarf, skólastund eða verkefnastund á elstu 

deild skuli miðast við verkefnavinnu. Að sjálfsögðu er til ýmiss konar 

kennsluefni fyrir leikskóla líkt og grunnskóla, en leikskólaefni einkennist oft 

af skipulögðum leikjum og spilum sem börnin læra í gegnum. Þá er ákveðið 

yfirmarkmið með spilinu eða leikjunum sem  börnin hafa gaman af og læra í 

gegnum. Sem dæmi má nefna leiki úr bókinni Markviss málörvun þar sem 

unnið er mikið með hljóðkerfisvitund en börn í raun upplifa ekki sem 

vinnustund eða verkefnavinnu. Einnig er bókalestur stund sem ekki er 

skipulögð sem vinnustund en er hins vegar tilvalin fyrir málörvun og 

tjáningu. Ef til vill þarf því skipulagt starf á elstu deild ekki alltaf að vera 

vinnu- eða verkefnastund heldur mætti beina frekar sjónum að frjálsa 

leiknum, skipulögðum leik og spilum sem börn hafa einstaklega gaman af. 

Með því eru leikskólakennarar sem fagstétt að standa vörð um það nám 

sem fram fer og þá leið sem valin er í leikskólanum og um leið að gera námi 

leikskólans hátt undir höfði. Oft og tíðum er það lærdómur sem ekki er 

hægt að mæla í vinnubókarblaðsíðum eða tilbúnum verkefnum, heldur 

þekking og hæfni sem börnin tileinka sér og nota í daglegu lífi og 

áframhaldandi námi sínu.  

Jóhanna Einarsdóttir (2007) segir frá niðurstöðum ástralskrar rannsóknar 

í bókinni Lítil börn með skólatöskur, um viðhorf og áherslur hagsmunaaðila, 

til að mynda foreldra, við upphaf grunnskólagöngu og þar með lok 

leikskólagöngu. Þeir þættir sem koma fram lúta að þekkingu, aðlögun, 

færni, reglum, ytri þáttum, fjölskyldunni og menntunarlegu umhverfi. Flestir 

þessara þátta tilheyra almennri lífsleikni, að geta skilið við foreldra sína, 

sjálfshjálp, fara eftir reglum, sjálfsstjórn, samskiptum og starfsumhverfi 

skólans. Einnig kemur fram að mikilvægir þættir séu þekking, sem er 

skilgreind sem „hugmyndir, staðreyndir eða hugtök sem mikilvægt er að 

þekkja til að geta hafið grunnskólagönguna” (Jóhanna Einarsdóttir, 2007, bls 

143). Má skilja það sem svo að þetta séu færniþættir sem þurfa að vera til 

staðar áður en grunnskólagangan hefst. Starf leikskólans snýr að barninu 

sjálfu, öllum þáttum í lífi þess, að styrkja það og styðja í að verða sjálfstæður 

einstaklingur ásamt því að styðja við það nám sem fram fer í gegnum leikinn 

og alhliða þroska þar með talin málþroska og undirstöður læsis.  

3.2 Kenningar í menntunarfræðum 

Ýmsar kenningar eru til í menntunarfræðum ungra barna um það hvernig 

börn læra og gott er að styðjast við þær þegar námsmarkmið eru sett fram 

og námsleiðir valdar. Hér á eftir verða nokkrum kenningum gerð skil. 

Kenning Vygotsky um stigskiptan stuðning (e.scaffolding) og svæði 

mögulegs þroska (e.zone of proximal development), kenning Dewey um að 

læra af reynslunni (e.learning by doing) og fjölgreindakenning Gardners.  

3.2.1 Vygotsky 

Lev Vygotsky var rússneskur fræðimaður sem taldi að hlutverk menntunar 

væri að veita börnum reynslu innan svæðis mögulegs þroska. Vygotsky 

talaði um stigskiptan stuðning (e.scaffolding) og svæði mögulegs þroska (e. 

zone of proximal development). Svæði mögulegs þroska er á milli þess sem 

barnið getur eitt og óstutt og þess sem það getur ekki gert, þannig að svæði 

mögulegs þroska er það sem barnið getur gert með stuðningi og þar sem 

möguleiki er á að ný þekking eða hæfileikar þróist hjá barninu. Með 

samskiptum við aðra, kennara, foreldra eða önnur börn, verður barnið 

virkur þátttakandi í að búa til nýja vitræna hæfni eða hæfileika (Pentimonti 

og Justice, 2009; Berk og Winsler, 1995, bls 26).  

Stigskiptur stuðningur felst í því að veita barninu stuðning en draga síðan 

úr stuðningi eftir því sem barnið nær færni sjálft. Stuðningurinn felst því í 

samvinnu milli barns og fullorðins. Til að búa til ákveðna mynd af hugtakinu 

má ímynda sér barnið eða þekkingu þess sem byggingu sem er byggð upp af 

því sjálfu. Á meðan eru kennarinn, foreldrar eða önnur börn og umhverfið 

nauðsynlegur stuðningur sem hjálpar barninu að þroskast og þróa 

hugmyndir sínar og hæfni (Pentimonti og Justice, 2009; Berk og Winsler, 

1995, bls 26).  

Svæði mögulegs þroska (e. Zone of proximal development) 

    

Það sem barnið getur 

eitt og óstutt 

Það sem barnið getur 

með stuðningi 

Það sem barnið getur 

ekki gert 

Mynd 2. Svæði mögulegs þroska (e.Zone of proximal development) (Berk og 
Winsler, 1995). 

Mynd 2 sýnir hvar svæði mögulegs þroska er staðsett, það sem barnið 

getur með stuðningi. Einnig sýnir hún hvar stuðningurinn þarf að koma inn í 

þessu ferli. Því þarf hinn fullorðni ávallt að vera til staðar til að styðja við 

nám barnsins og byggja við nýja þekkingu barnsins.  

Rannsóknir hafa sýnt að börn sýna meiri þróun í færniþáttum þegar 

kemur að tjáningu og lesfærni þegar þau læra í örvandi og styðjandi 

umhverfi og umhverfi þeirra er búið lestrar- og ritmálshvetjandi efniviði 

(Burchinal og Forestieri, 2011, bls 93; Anna Magnea Hreinsdóttir, 2013, bls 

91). Hinn fullorðni er því ómissandi í leik og starfi og getur haft mikil áhrif á 

þroska barnsins í leik með því að setja markmiðið ávallt hærra en barnið 

ræður við en þó þannig að það sé á þroskasvæði barnsins og styðja við það í 

þekkingarleit sinni (Ingibjörg Ósk Sigurðardóttir og Jóhanna Einarsdóttir, 

2012). Þróun læsis hefst á unga aldri og felur hún í sér athafnir sem börnin 

taka þátt í með foreldrum sínum og öðrum fullorðnum líkt og þegar lesið er 

fyrir þau (Burchinal og Forestieri, 2011, bls 93). Þær gæðastundir sem gefast 

t.d í leikskólanum þegar fámennur hópur sest niður til að lesa eða skoða 

bækur með kennara er tækifæri til að gefa lestrinum góðan tíma, kennarinn 

spyrji spurninga, stoppi við ákveðin atriði, færi markmiðið aðeins hærra og 

gefi börnunum einnig færi á að spyrja spurninga ásamt því að útbúa 

lestrarhvetjandi umhverfi sem kveikir áhuga barna á læsi og ritun.  

3.2.2 Dewey 

John Dewey var fræðimaður sem aðhylltist það sem kallað er 

samfélagshverf menntun (e.community-centered education), það er að 

skólaumhverfið sé smækkuð mynd samfélags þar sem barnið tekur virkan 

þátt í því sem fer fram og að það hafi áhrif á nám þess (Dewey, 1983/2000, 

bls 13). Dewey fjallar einnig um reynsluna og að kennarinn eigi að huga að 

námsumhverfinu til að börn öðlist þá reynslu sem búist er við. Það námsefni 

sem reynt er að þvinga að nemendum getur án reynslunnar verið ofar 

þeirra skilningi og þarf því að byggja grunninn fyrst og leyfa börnunum að 

upplifa og reyna sjálf. „Learning by doing”, merkir að börn læra af 

reynslunni með því að fá tækifæri til að fást við ýmis viðfangsefni. Samspil 

allra hagsmunaaðila ásamt umhverfinu innan þess samfélags sem skólinn 

er, ætti að stuðla að reynslu sem þroskar og menntar börnin (Dewey, 

1983/2000, bls 28-29, 19). Ekki er öll reynsla góð, sum reynsla getur verið 

neikvæð og haft neikvæð áhrif á menntun. Kennarinn þarf að skipuleggja 

athafnir og reynslu barna þannig að hún hvetji til þátttöku og sé góður 

grunnur þess sem síðar kemur (Dewey, 1983/2000, bls 37). Þegar hugað er 

að læsi í leikskóla má segja að í gegnum leikinn læri börnin þegar þau takast 

á við ýmis verkefni. Þetta geta verið fyrirfram ákveðin verkefni, leikur, 

samskipti, leiðsögn og margt fleira sem barnið þarf að takast á við á 

hverjum degi. Kennarinn hins vegar skipuleggur daginn og hugar að því 

umhverfi sem barnið leikur sér og lærir í.  

Í bókinni Reynsla og menntun er tekið gott dæmi um það sem Dewey 

kallar samfellu og reynslu. Þegar barn lærir að tala hefur það öðlast nýja 

færni og tækni sem getur reynst vel í framtíðinni og þar með búið til 

tækifæri til náms. Hins vegar þarf að velja með varkárni þau verkefni sem 

barnið fæst við. Það ber að varast það að dæla nýjum og nýjum verkefnum 

að barninu, en byggja á því sem barnið kann og fyrri reynslu og auka færni í 

því efni svo að námsreynsla barnsins verði ánægjuleg (Dewey, 1983/2000, 

bls 47).  

Þetta er hægt að yfirfæra t.d á læsisnám í leikskóla og tengja við 

kenningu Vygotsky um svæði mögulegs þroska. Barnið lærir ýmsa 

grunnþætti í leikskóla sem eru undirstöðuþættir lestrarfærni síðar meir. Þó 

barnið læri ekki að lesa í leikskóla þá er nauðsynlegt að það hafi öðlast 

ákveðna færni sem reynist því vel í námi sem það tekst á við síðar. 

Samfellan felst því í þeirri reynslu sem við öðlumst og heldur áfram að 

þróast eftir því sem við þroskumst og lærum meira. Reynslan á beina 

tengingu við leikinn, frjálsan og kennslufræðilegan. Ánægjuleg reynsla barna 

og óbein kennsla með stuðningi í gegnum leik og starf í leikskóla getur skilað 

sér í meiri þekkingu og færni en í gegnum beina kennslu þar sem barnið fær 

að reyna á eigin skinni verkefni og viðfangsefni í gegnum óbeina kennslu. 

3.2.3 Gardner 

Fjölgreindakenning Gardners er afar áhugaverð þegar kemur að börnum og 

einstaklingsmiðuðu námi. Kenningin gengur út frá því að hver einstaklingur 

geti búið yfir greindum á ýmsum sviðum og þær geti verið fleiri en ein. 

Einstaklingurinn getur verið sterkastur í ákveðinni greind en þó búið yfir 

fleiri. Markmið fjölgreinda-kenningarinnar er að vísa kennurum á 

fjölbreytilegar nálganir í námi (Armstrong, 2000/2001 bls.14-15, 63). 

Fjölgreindirnar eru átta og eru heiti þeirra lýsandi fyrir hverja og eina. Til að 

skilja betur hverja greind og tengja þær við leikskólann verður gerð grein 

fyrir hverri og einni í stuttu máli. 

 Málgreind: Að hafa hæfileika til að hafa áhrif með orðum og tali, það 
er bæði munnlega og skriflega. Að hafa gott vald á tungumálinu sem 
auðveldar einstaklingnum að sannfæra aðra, muna og útskýra fyrir 
öðrum. 

 Rök- og stærðfræðigreind: Að hafa hæfileika til að vinna með tölur og 
góða rökhugsun. Felur í sér næmi fyrir mynstrum og öðrum 
stærðfræðilegum tengingum, t.d. að flokka. 

 Rýmisgreind: Að hafa hæfileika til að skynja nákvæmlega hið 
sjónræna, rúmfræðilega umhverfi. Felur í sér að hafa næmni fyrir 
litum, línum, vídd, lögun, formi og tengslum þar á milli. Að geta séð 
fyrir sér ýmsa hluti í huganum og tjá hugsanir á myndrænan hátt. 

 Líkams- og hreyfigreind:  Að hafa hæfileika til að nota líkamann til að 
tjá sig með. Hæfni til að búa til hluti og beita þeim á réttan hátt. Hafa 
verður sérstaklega góða líkamlega færni sem felur í  sér samhæfingu, 
jafnvægi, sveigjanleika, fingrafimi, hraða, styrk, snertiskyn, hreyfi- og 
stöðuskyn. 

 Tónlistargreind: Að hafa hæfileika til að skynja og meta mismunandi 
gæði tónlistar, skapa tónlist og tjá tónlist á ýmsan hátt. Hafa næmni 
fyrir t.d. tónhæð, takti, laglínu, hljómblæ eða tilbrigðum. 

 Samskiptagreind: Að hafa hæfileika til að lesa í annað fólk, skilja aðra 
og greina skap viðkomandi, tilfinningar og innri hvöt. Sá einstaklingur 
getur verið næmur fyrir svipbrigðum fólks, rödd og hegðun. 

 Sjálfsþekkingargreind: Að hafa hæfileika til að þekkja sjálfan sig, 
starfa og lifa samkvæmt því. Einstaklingurinn hefur skýra sjálfsmynd, 
ásamt þekkingu á veik- og styrkleikum sínum. 

 Umhverfisgreind: Að hafa hæfileika til að skilja umhverfið og vera 
næmur fyrir því. Einstaklingurinn þekkir og flokkar tegundir í dýra- og 
jurtaríkinu í umhverfi sínu. (Armstrong, 2000/2001, bls 44). 

Mismunandi getur verið hvaða greind er ríkjandi eða mest þróuð hjá 

hverjum og einum en allir búa yfir færni í öllum greindum þó hún sé 

mismikil. Með örvun er vel hægt að þróa hverja greind fyrir sig til að verða 

sterkari og fléttast mörg færnisvið saman (Armstrong, 2000/2001, bls.20-

21). Fjölgreindakenningin segir okkur ekki hversu klár einstaklingur er á 

hvaða sviði, heldur getur hún gefið okkur vísbendingu um hvar áhuginn 

liggur, hvernig sé best að vinna út frá þeirri vitneskju og skipuleggja nám 

barna út frá því. Ef lögð er áhersla á fjölbreyttar nálganir fær hver og einn 

tækifæri til að nýta sína sterkustu greind í verkefnum dagsins og daglegum 

venjum í leikskólanum (Armstrong, 2000/2001, bls. 63). En með því er verið 

að styrkja einstaklinginn og kenna í gegnum styrkleika viðkomandi. 

Fjölbreytt nálgun í námi og kennslu getur falist í því hvernig eða hvar við 

skipuleggjum námsumhverfi eða hvernig við setjum fram námsmarkmið 

fyrir hvert og eitt barn með því að miða markmiðin við fleiri en eina greind. 

Fjölgreindakenning Gardners á vel við leiðarljós leikskóla varðandi 

einstaklingsmiðun náms þar sem segir að „í leikskóla eiga börn að fá 

tækifæri til að fást við viðfangsefni sem taka mið af áhuga þeirra, 

styrkleikum og þroska þannig að trú þeirra á eigin getu aukist og hneigð 

þeirra til náms eflist” (Aðalnámskrá leikskóla, 2011, bls 33).  

Hugmyndafræði leikskólans þar sem leikurinn er í forgrunni einkennir 

starf hans. Leikurinn getur sameinað áherslur þeirra kenninga sem nefndar 

hafa verið þar sem hægt er vinna með mismunandi greindir í gegnum 

leikinn. Börnin læra í gegnum reynslu, þar sem þau skilja og læra betur 

þegar þau sjálf upplifa og fást við eitthvað með stuðningi kennara. 

Kennarinn er meðvitaður um hlutverk sitt í námi ungra barna og um það 

hvernig börn læra. Þegar skipuleggja á nám er gott að hafa þetta í huga og 

leggja áherslu á styrkleika í stað veikleika barnsins. Leikurinn þarf að 

einkenna starf leikskólans þar sem hægt er að vinna að margvíslegum 

námsmarkmiðum með fjölbreyttum hætti. 

3.3 Leikurinn 

Námsleið barna er leikurinn og byggist stór hluti leikskólastarfs á því. Það er 

börnum eðlislægt að leika sér og í vestrænu samfélagi er litið á leik sem 

mikilvægan grunn þroska og menntunar barna. Leikur er leið barna til að 

endurspegla eigin reynslu þar sem þau líkja eftir sínu daglega lífi (Frost, 

Wortham og Reifel, 2005, bls 42; Aðalnámskrá leikskóla, 2011, bls 37). Í 

Aðalnámskrá leikskóla kemur fram að í leik fá börn tækifæri til að tjá 

hugmyndir og tilfinningar á fjölbreyttan hátt og skapa félagsleg tengsl ásamt 

því að leikurinn kallar meðal annars á fjölbreytta notkun tungumálsins. 

Leikur getur verið settur fram sem leið en einnig sem markmið í námi barna 

og því er mikilvægt fyrir kennarann að setja fram ákveðin markmið til að ná 

með leiknum (Aðalnámskrá leikskóla, 2011, bls 37). Börn reyna oft að nýta 

öll tækifæri til leiks og oft skiptir staður og stund ekki máli svo lengi sem 

barninu finnist það vera öruggt og það hafi tíma og rúm til þess að leika sér. 

Leikur getur oft virst vera tilgangslaus og tilviljanakenndur hjá börnum. 

En leikurinn er notaður sem kennslutæki og stuðningstæki fyrir börn í 

skólum og með því öðlast barnið margs konar reynslu, það lærir og þroskast 

ásamt því að þróa samskipti sín við aðra (Lillemyr, 2009, bls 17-18). Börn 

nota tungumálið í leik með því að leika með hljóðin, merkingu orða, orðaröð 

og læra þar með ýmis form tungumálsins ásamt því að uppgötva ný orð sem 

má tengja við þróun og þroska hljóðkerfisvitundar barnsins. Í leikskólum er 

alls staðar hægt að heyra dæmi um það þegar börn eru að leika sér með 

tungumálið sín á milli, þau búa til orð, ríma og prófa sig áfram í framburði 

og tali í leik og samskiptum við börn og fullorðna (Van Hoorn, Nourot, Scales 

og Alward, 2014, bls 63). Oft fara börn með ýmiss konar vísur og þulur, búa 

til bullorð og tengja það við athafnir sínar, samskipti og leik.  

Hæfileikar barna eru miklir þegar kemur að leik og leiktali. Börn geta 

auðveldlega búið til ímyndaðar aðstæður þar sem dýr geta talað, þau leika 

ýmis mismunandi hlutverk í einu og búa til ævintýri. Þetta eru í raun sömu 

hæfileikar og rithöfundar þurfa að búa yfir þegar kemur að því að skrifa 

sögur, ævintýri eða ljóð og tengist þar með þróun bernskulæsis. Börnin 

þjálfa sig í að búa til söguþráð sem auðveldar þeim að skilja og spá fyrir um 

þróun sögu þegar lesið er (Van Hoorn, Nourot, Scales og Alward, 2014, bls 

65). Leikurinn nær þar með yfir alla þroskaþætti barnsins frá fæðingu til 8 

ára aldurs, þ.e.  tilfinningaþroska, félagsþroska, vitsmunaþroska, málþroska 

og líkamsþroska og hefur að geyma allt það sem börn eru að læra og hafa 

lært (Van Hoorn, Nourot, Scales og Alward, 2014, bls 4). Það eitt segir svo 

margt um mikilvægi þess að börn fái að leika sér og að leikurinn sé nýttur til 

kennslu. 

Íslensk rannsókn á hlutverki þriggja leikskólakennara í leik barna, sýndi 

að leikskólakennararnir voru sammála um að auðveldara væri að kenna 

börnum í gegnum leikinn í stað beinna og formlegra kennsluaðferða þar 

sem áhuginn liggi frekar í leiknum og að leikurinn væri oft vanmetinn sem 

námsleið (Ingibjörg Ósk Sigurðardóttir og Jóhanna Einarsdóttir, 2012). 

Leikur hefur oft svo margt að geyma sem ekki er sjáanlegt öllum, en þegar 

þekking á menntunarfræðilegu gildi leiks er til staðar sést vel hvernig leikur 

getur þroskað börn og hvað hann er nauðsynlegt námstæki.  

Námskrá íslenskra leikskóla á sér ekki langa sögu, aðalnámskrá fyrir 

leikskóla hefur komið út árin 1999 og 2011. Þar áður var til staðar 

Uppeldisáætlun fyrir leikskóla frá árinu 1985 en þær aðalnámskrár sem 

gefnar hafa verið út fyrir leikskólastig ganga út frá leiknum sem námsleið 

barnsins (Aðalnámskrá leikskóla, 1999). Námskrár í Evrópu hafa einnig 

miðað við leikinn sem námsleið barnsins þar sem þau læra um heiminn og 

öðlast þekkingu á hinum ýmsu efnum með þátttöku sinni í frjálsum leik 

(MacLachlan, Fleer og Edwards, 2013, bls 76). Menntunarfræði eru rík af 

kenningum um nám og námsleiðir barna eins og sjá má í leikskólafræðunum 

sem hægt er að tengja við leikinn og námsmarkmið. Í leikskólum hér á landi 

er því leikurinn námsleið barnsins og hlutverk kennara er að kenna í 

gegnum hann og markmiðið er að nám fari fram í gegnum leik.  

3.3.1 Frjáls leikur 

Frjáls leikur er ein tegund leiks. Til eru ýmsar gerðir af leik t.d. frjáls leikur, 

hlutverkaleikur og kennslufræðilegur leikur. Frjáls leikur er sjálfsprottinn 

leikur að frumkvæði barna, þar sem þau nota eigin reynslu, búa til reglur og 

leikmuni, æfa framtíðina, prófa sig áfram í samskiptum og hlutverkum og 

máta reynslu sína við reynslu annarra og ráða þar með ferðinni. (Jóhanna 

Einarsdóttir, 2007, bls 167-168). Frjáls leikur er oft vanmetið námstæki, þar 

sem börnin læra hvert af öðru og máta hugmyndir sínar við hvert annað 

með stuðningi hvers annars og hins fullorðna. Kennslufræðilegi leikurinn er 

hins vegar góður til að vinna að fyrirfram ákveðnu viðfangsefni. Þegar 

kemur að frjálsum leik er stýring kennarans varasöm og vandasamt 

verkefni, því leikur er ekki lengur frjáls ef fullorðinn er farinn að stjórna 

honum. Jóhanna Einarsdóttir (2007) fjallar um 12 einkenni leiks sem Tina 

Bruce setti fram sem viðmið um hvort leikur eigi sér stað eða ekki: 

Í leik nota börn eigin reynslu. 

Börn búa til reglur þegar þau leika sér og hafa þannig stjórn á 
leiknum. 

Börn búa til leikmuni 

Börn velja að leika sér. Það er ekki hægt að láta börn leika sér. 

Börn æfa framtíðina þegar þau leika sér. 

Börn látast þegar þau leika sér. 

Börn leika sér stundum ein. 

Börn (og/eða fullorðnir) geta leikið hlið við hlið, í tengslum 
hvert við annað eða í samvinnu hvert við annað.   

Hver og einn þátttakandi í leiknum hefur eigið leikhandrit án 
þess þó að gera sér alltaf grein fyrir því. 

Börn eru djúpt sokkin í leikinn og erfitt er að trufla þau. 

Börn prófa sig áfram og endurskapa nýlega reynslu, færni og 
hæfni þegar þau leika sér. Þau virðast æfa það sem þau hafa 
lært. 

Þegar börn leika sér samræma þau hugmyndir sínar og 
tilfinningar og öðlast skilning á tengslum sínum við 
fjölskylduna, vini og nánasta umhverfi. 

(Jóhanna Einarsdóttir, 2007, bls 167-168). 

Sum börn eiga mjög auðvelt með að koma sér í leik og falla auðveldlega 

inn í ímyndunarheim sinn og eru óhrædd við það á meðan önnur eiga 

erfiðara með það. Það getur í raun reynst erfitt fyrir þau að sleppa tökum á 

raunverulegum aðstæðum, því er ágætt að hafa viðmið sem þessi um 

frjálsan leik þegar horft er á leik barna þó að öll börn séu ólík og erfitt sé að 

alhæfa út frá ákveðnum viðmiðum hvort leikur eigi sér stað eða ekki. 

Leikur gegnir stóru hlutverki í leikskólastarfi og er mikilvægur þar sem öll 

svið barnsins þróast í gegnum hann, svo sem félagsfærni, málþroski og 

tilfinningar ásamt því að hann undirbýr börnin fyrir lífið sjálft (Lillemyr, 

2009, bls 8-9). Leikur er þarft námstæki fyrir börn til að þróa sína eigin færni 

og auka þekkingu sína á hinum ýmsu hlutum og málefnum. Hann hjálpar 

þeim að sýna og læra af öðrum þekkingu og færni. Samskipti barna eru 

dýrmæt þegar hugað er að málþroska, þar sem þau læra hvert af öðru og í 

frjálsa leiknum geta börn unnið úr því sem er þeim hugleikið hverju sinni og 

mátað þekkingu sína á tungumálinu og lífinu sjálfu.  

Í Aðalnámskrá leikskóla segir að leikurinn skapi tækifæri fyrir börnin til 

að læra og skilja umhverfi sitt, segja frá og tjá sína reynslu, tilfinningar og 

hugmyndir. Þar fá þau einnig tækifæri til að þróa félagsleg tengsl við önnur 

börn (2011). Þegar þau mynda félagsleg tengsl við börn í leik læra þau um 

leið að setja sig í spor annarra, virða skoðanir annarra og leysa hin ýmsu 

vandamál sem geta komið upp (Aðalnámskrá leikskóla, 2011). Að geta sett 

sig í spor annarra og leita lausna við vandamálum getur verið stórt stökk í 

þroska barna, félagsfærni og læsi. Þannig setja þau sig sjálf í spor annarra 

og/eða sögupersóna og skilja betur innihald texta. Það er ekki sjálfsagt að 

allir nái þessum þroska snemma, en leikurinn er gott tæki til að þróa þessa 

færni.  

Leikur er þungamiðja hvers leikskóla því þar fer nám og þroski barnanna 

fram. Leikur kallar á tungumálanotkun, hreyfingu, félagsleg samskipti, 

sköpun og tilfinningar (Aðalnámskrá leikskóla, 2011). Leikurinn er afar 

mikilvægur fyrir öll börn og ætti að vera grunnur hvers dags. Einnig má líta 

til grunnþátta menntunar í Aðalnámskrá leikskóla sem eru læsi, sjálfbærni, 

heilbrigði og velferð, lýðræði og mannréttindi, jafnrétti og sköpun (2011). 

Þessa þætti er vel hægt að flétta inn í daglegt starf, frjálsan leik barna á 

leikskólanum og setja fram námsmarkmið sem tengjast grunnþáttunum, 

áhuga barna og læsi með því eingöngu að opna augun fyrir því að leikurinn 

er kennslutæki.  

3.3.2 Kennslufræðilegur leikur 

Kennslufræðilegur leikur felst í því að flétta saman nám og leik með því að 

skipuleggja markvissa leikreynslu (Jóhanna Einarsdóttir og Anna Magnea 

Hreinsdóttir, 2011). Með honum er unnið með ákveðna námsþætti hverju 

sinni með því að leggja upp með skipulagt viðfangsefni í byrjun. Það getur 

ráðið ferðinni að vissu leyti þó að leikur geti alltaf tekið skemmtilegar 

beygjur og breyst í eitthvað annað en lagt var upp með í fyrstu (Anna 

Magnea Hreinsdóttir, 2013, bls 90). Í kennslufræðilegum leik er hægt að 

fara tvær leiðir, annars vegar að vinna út frá námsefni og hins vegar að 

vinna með leikinn með fyrirfram ákveðin námsmarkmið í huga, þar sem 

kennarinn fylgist með eða stýrir leiknum og tekur þátt, samhliða því að vera 

athugull varðandi það sem börnin eru að fást við og ýta þeim áfram til að 

vinna nánar með það. Þegar unnið er með kennslufræðilegan leik í leikskóla 

þarf viðurkenning á hlutverki náms og leiks í menntun einstaklingsins að 

vera til staðar (Jóhanna Einarsdóttir, 2007, bls 168). Þá er námsleiðin 

viðurkennd sem leið til menntunar ungra barna. En til að leikurinn sé 

viðurkenndur þarf að nýta hann sem slíkan og hafa orð á því námi sem fram 

fer ásamt þeirri leið sem notuð var til að ná markmiðunum. 

 Þegar kennslufræðilegur leikur er skipulagður sem frjáls leikur með 

fyrirfram ákveðin námsmarkmið, eru leikmunir staðsettir á leiksvæði 

barnanna og hafa það hlutverk að örva þá þætti sem unnið er með. Til 

dæmis ef unnið væri með læsi, væri hægt að vinna með ritmál í gegnum 

leikinn, útvega leikefni sem ýtir undir ritun og lestur t.d. skrifstofudót, 

skóladót, póstdót og ýmislegt fleira (Jóhanna Einarsdóttir, 2007, bls 169-

170). Þegar kemur að slíkum leik, sem og öðrum, er hlutverk kennarans 

mikilvægt, það er að styðja við börnin í leik og starfi, skapa tíma og rúm í 

starfinu fyrir leikinn, styðja við áhuga þeirra og ýta undir forvitni, eiga 

samskipti við börnin og aðstoða þau í samskiptum sín á milli ásamt því að 

grípa þau tækifæri sem gefast í leik til náms (Aðalnámskrá leikskóla, 2011, 

bls 38; Jóhanna Einarsdóttir, 2007, bls 168).  

Kennarinn er, í kennslufræðilegum leik, í hlutverki stjórnanda þar sem 

hann getur stjórnað leikaðstæðum, námsmarkmiðum og viðfangsefnum. Því 

má segja að kennslufræðilegur leikur sé kennarastýrðari en frjálsi leikurinn. 

Leikskólakennarinn styður þar við leik og nám barnanna þar sem leikurinn 

er mikilvægur til að öll þroskasvið barnsins fái að þróast og þroskast í 

gegnum leikinn, svo sem félagsfærni, málþroski og tilfinningar. Börnin þróa 

þar færni sína og leikurinn undirbýr börnin fyrir lífið sjálft (Lillemyr, 2009, 

bls 8-9). Þegar kennslufræðilegur leikur er skipulagður sem eins konar frjáls 

leikur, en er þó kennarastýrður, getur leikurinn lotið eins konar reglum. Til 

að mynda getur búðarleikur innihaldið reglur um hver gegnir hvaða 

hlutverki hverju sinni í búðinni og hvað þarf að gera. Gera innkaupalista, 

versla, t.d. kaupa 10 hluti sem byrja á hljóðinu -s og borga. Það getur verið 

skemmtileg uppbygging á leik og unnið er með ýmsa þætti eins og talað mál 

og ritað, hljóðgreiningu, tölustafi og reikning. 

Í kennslufræðilegum leik er hægt að örva ýmsa þætti sem snúa að læsi. 

Það er meðal annars orðaforðinn, tengsl talaðs máls og ritaðs, tengsl tákna 

og hluta ásamt því að leika með vísur, söng og þulur (Anna Magnea 

Hreinsdóttir, 2013, bls 91). Það skiptir börnin oft miklu máli að kennarinn 

taki fullan þátt í leiknum. Sem dæmi má nefna ef unnið er með rím þá er 

kennarinn ef til vill við stjórn en hægt er að dulbúa rímið með eins konar 

leik, söng og rappi. Mörg börn þekkja rapp, sem oft inniheldur rím og því er 

hægt að nýta sér þekkingu þeirra og áhugasvið til þátttöku þeirra og rappa 

og ríma um leið! 

Það er ekki fullkomlega hægt að aðgreina þessar tvær gerðir leiks, 

frjálsan og kennslufræðilegan, því þeir blandast oft saman. Frjálsi leikurinn 

blandast inn í þann kennslufræðilega þar sem ímyndunarafl barna getur 

ráðið ferðinni þó að um skipulögð verkefni eða aðstæður sé að ræða og því 

tilvalið að nýta tækifærin þegar þau gefast, hvort sem um er að ræða 

skipulagða stund eða ekki. Leikurinn býður uppá margs konar útfærslur. 

Frjálsan leik þar sem kennarinn beinir sjónum að leik, námsumhverfi og 

leikefni ásamt kennslufræðilegum leik þar sem kennarinn hefur ákveðið 

yfirmarkmið í huga sem hægt er að ná fram með spilum, bókalestri, 

tjáningu, söng og þulum. Hlutverk kennarans er samt ávallt það að gefa 

barni tækifæri til að njóta bernsku sinnar með því að læra í gegnum leikinn. 

4 Læsisnám í leikskóla 

Læsisnám í leikskólum er fjölbreytilegt. Því hefur verið lýst hvernig læsisnám 

byggir á undirstöðum málþroska eins og hljóðkerfisvitund, hljóðavitund, 

málfræði, orðaforða, málskilningi, samræðufærni og samskiptamarkmiðum 

(Byrnes og Wasik, 2009). Þessir þættir tengjast síðan undirstöðum lesturs, 

það er hljóðkerfisvitund, umskráningu, lesfimi, orðaforða og lesskilningi 

(Steinunn Torfadóttir, e.d. c).  

Ástæðu læsisnáms í leikskóla má rekja til þess að rannsóknir hafa sýnt að 

markviss vinna í leikskóla með þætti lesturs ber árangur þar sem þjálfun 

hljóðkerfisvitundar getur ásamt öðrum undirstöðuþáttum læsis haft áhrif á 

lestrargetu. Í rannsókn Guðrúnar Bjarnadóttur kemur til dæmis fram í 

sambandi við forspá um lestrargengi, mæla mátti marktækan mun á hópi 

sem ekki fékk markvissa málörvun og þeim sem fékk hana (Guðrún 

Bjarnadóttir, 2004). Góður málþroski og málörvun í leikskóla spila því stórt 

hlutverk þegar byggður er grunnur að læsi barnsins. Sú málörvun sem fram 

fer í leikskólanum daglega, skipulögð eða óskipulögð er nauðsynlegur þáttur 

í leikskóladvöl barnsins og hvað varðar lestrarfærni barnsins síðar meir 

(Anna Þorbjörg Ingólfsdóttir, 2011). Læsisnám í leikskóla fer fram með leik 

og byggist í grófum dráttum á góðum málþroska og bernskulæsi. Kennari 

sem vinnur að málörvun og læsi í leikskóla þarf að hafa góða þekkingu á 

þessum þáttum og þróun þeirra hjá börnum á leikskólaaldri.  

4.1 Ólíkar áherslur 

Leikskóli er eins og áður sagði fyrsta skólastigið í nútímasamfélagi og 

grunnskólinn tekur við af leikskólanum í menntun barna. Ólíkar áherslur eru 

á þessum tveimur skólastigum. Til að gera grein fyrir ólíkum bakgrunni 

skólastiganna má segja að upphaf leikskólans sé árið 1924 þar sem 

dagheimili voru stofnuð, þá sérstaklega fyrir þau börn sem bjuggu við 

erfiðar félagslegar aðstæður og því var leikskólinn upphaflega félagslegt 

úrræði en ekki menntastofnun. Starf leikskóla sneri að líkamlegum og 

tilfinningalegum þroska barnanna og einkenndist af hollum mat, hreinlæti 

og umhyggju. Hlutverk leikskólans í menntakerfinu hefur þróast og breyst 

mikið þó að enn sé hugað að líkamlegum og tilfinningalegum þroska. Þá 

hefur þroskamiðað nám, barnmiðað starf og umönnun myndað ramma um 

leikskólastarf landsins og er horft til þess að á leikskólum eigi sér stað nám 

og kennsla og að áhersla sé lögð á þróun þroskaþátta barna á þessum tíma 

(Jóhanna Einarsdóttir, 2007, bls 21-23). Starf leikskólans hefur því breyst 

mikið og er orðið einn af hornsteinum okkar samfélags og hluti af 

skólagöngu flestra barna. 

Hlutverk grunnskólans á sér hins vegar lengri sögu og hlutverk hans og 

lestrarkennslu má rekja til svokallaðrar lestrarbyltingar á 18.öld. En 

barnaskólar byrja ekki að starfa fyrr en um árið 1859 eftir að frumvarp um 

barnaskóla var samþykkt og áhersla á menntun barna varð meiri í sambandi 

við lestur og reikning (Almenningsfræðsla á Íslandi 1880-2007, 2008, bls 22 

og 57). Grunnskólinn er skyldunám þar sem barn dvelur rúmlega 5 

klukkustundir á dag með 10-30 mínútna frímínútum inn á milli. 

Grunnskólastarf skiptist í þrjá meginflokka, leik (val), hlustun og áhorf, 

einstaklingsverkefni og samvinnuverkefni. Kennarinn hefur oft 

kennslustundina með innlögn, síðan tekur við einstaklings- eða 

samvinnuverkefni. Þó að leikur sé nefndur, ber að geta þess að leikurinn er 

um 16% af viðverutíma barnsins í grunnskóla og er ekki gefinn samfelldur 

tími líkt og í leikskóla (Gerður G. Óskarsdóttir, 2012, bls 114-115, 117 og 

132). Leikur í grunnskóla getur oft tengst vali og frjálsum tíma sem eins 

konar umbun eftir unnið verkefni eða í lok kennslustundar. Leikurinn getur 

oft verið í formi spila og stýrðra regluleikja í stað frjáls leiks og 

hlutverkaleiks.  

Jóhanna Einarsdóttir (2007) hefur gert samanburð á starfi leik- og 

grunnskóla og þar má sjá að meginmunurinn liggur í ólíkum áherslum, 

lagalega, í aðalnámskrá og hugmyndafræði og menntun verðandi kennara 

yngri barna. 

Tafla 2. Ólíkar áherslur (Jóhanna Einarsdóttir, 2007). 

 

 

 

 

 

 

 

 

 

 

 

 

 

 

 

 

 

 

 

Sjá má í töflu 2 að starfshættir grunnskóla eru heldur námsgreinamiðaðri 

en starfshættir leikskóla sem miða frekar að því að samþætta námssvið 

leikskólans í leik og daglegu starfi. Í Aðalnámskrá leikskóla eru 

áherslubreytingar sem færa markmið leik- og grunnskóla nær hvert öðru. 

Þar má nefna að 1.-3. kafli eru sameiginlegir í námskrám allra þriggja 

skólastiga, grunnþættir menntunar eru settir fram sem leiðarljós skólastarfs 

og eru þeir einnig sameiginlegir ásamt fleiri þáttum sem ætti þar af leiðandi 

að stuðla enn frekar að samfellu á milli skólastiganna og enn fremur að færa 

skólastigin nær hvert öðru þegar kemur að sameiginlegum markmiðum í 

almennri menntun, mati og eftirliti (Aðalnámskrá leikskóla, 2011, bls 9-25). 

Afar jákvætt er að sjá slíka samræmingu á markmiðum skólastiganna. 

Yfirmarkmið líkt og grunnþættir menntunar eru sameiginleg, sem vonandi 

færir skólastigin nær hvert öðru í framtíðinni ásamt því að styrkja það 

samstarf sem á sér stað á mörgum stöðum.  

Ólíkar áherslur Leikskóli Grunnskóli 

Lög Ekki skyldunám. 
Umönnun, hollt 

uppeldisumhverfi, 
leikur. 

Skyldunám. 
Þekking, hæfni, 

mat. 

Aðalnámskrá Þroskamiðað nám, 
leikur, skapandi 

viðfangsefni, lífsleikni, 
daglegar venjur, 

samþætting námssviða. 

Námsgreinar: 
íslenska, 

stærðfræði, 
heimilisfræði, 

íþróttir, 
kristinfræði, 
listgreinar, 

náttúrufræði, 
samfélagsfræði, 
upplýsinga- og 
tæknimennt. 

Menntun 
kennara yngri 

barna 

Leikur, skráning, 
menntunarfræði yngri 

barna, nám án 
aðgreiningar, 

könnunaraðferð, á 
mörkum skólastiga, 

námssvið leikskólans. 

Íslenska, lestur, 
stærðfræði, 

þróunarsálfræði, 
kennsluaðferðir í 
yngstu bekkjum 
grunnskólans. 

Viðhorf leikskólabarna til leik- og grunnskóla hafa verið rannsökuð hér á 

landi og einkennast þau af því að í leikskólanum séu börnin að leika sér en í 

grunnskólanum byrji þau að lesa og læra. Rannveig Jóhannsdóttir 

rannsakaði viðhorf barna til leik- og grunnskólans ásamt því hvort þau væru 

farin að þróa með sér læsi. Börnin sögðu meðal annars frá því að þau lærðu 

ýmislegt í leikskólanum en ekki að lesa. Hins vegar komst hún að þeirri 

niðurstöðu að börnin eru byrjuð að þróa með sér læsi á elstu deild í 

leikskóla (Rannveig Jóhannsdóttir, 2011). Spurning er hvort viðhorf 

leikskólabarna endurspegli orðræðu samfélagsins um að leikur sé bara 

leikur eða hvort það sé einfaldlega svo gaman að læra í gegnum leikinn að 

hugtakið um lærdóminn gleymist. Leikskólakennarar þurfa líka að koma orði 

á lærdóminn sem fram fer í gegnum leikinn til að beina sjónum barnanna, 

foreldra og samfélagsins á námsleið leikskólans og árangur hennar. Þessar 

tvær menntastofnanir, leikskólinn og grunnskólinn tengjast verulega með 

mörgum sameiginlegum markmiðum en eru ólíkar samt sem áður. Það 

markast að miklu leyti af hugmyndafræðilegum, lagalegum og sögulegum 

bakgrunni. Þær sameinast í sameiginlegu markmiði sem er að huga að 

uppeldi og menntun barna. 

Orðalag um nám og kennslu er misjafnt milli skólastiga og vel er hægt að 

deila um það hvernig hugtökin nám og kennsla eru notuð og um hvað er 

verið að tala hverju sinni. Við fyrstu sýn virðast þessi hugtök hafa svipaða 

merkingu en ef kafað er dýpra má sjá að munur er þar á. Þar sem hugtakið 

kennsla snýr að því sem kennarinn gerir en hugtakið nám að því sem gerist 

hjá nemandanum og þeirri þekkingu sem er miðlað til nemandans og þeirri 

kunnáttu sem hann tileinkar sér. Anna Þorbjörg Ingólfsdóttir hefur fjallað 

um lestrarkennslu í leikskólum þar sem vakin er athygli á þessum tveimur 

hugtökum. Útskýring hennar á læsisnámi og lestrarkennslu er athyglisverð 

þar sem hún dregur það ekki í efa að huga þurfi að læsi í leikskóla en gott sé 

að horfa til þess hvaða leið sé farin í þeim efnum, það er námsleið barnsins. 

Í leikskólum á nám barna sér stað í gegnum leikinn, samskipti, daglegar 

venjur og umhverfið í stað formlegrar og beinnar kennslu grunnskólans þar 

sem kennslubækur geta haft meiri áhrif (Anna Þorbjörg Ingólfsdóttir, 2011; 

Jóhanna Einarsdóttir, 2007, bls 160).  Um leið og horft er til þess sem gert er 

í leikskólum varðandi læsi er jafnframt mikilvægt að koma orði á það sem 

fram fer við nám og kennslu til að styðja við fagstöðu leikskólans.  

Útskýrt var áður að kennsla er ekki á sama veg milli skólastiga. Læsisnám 

á sér stað í leikskólum í gegnum leik, starf og umhverfi þar sem unnið er að 

undirstöðuþáttum læsis með óformlegri og óbeinni kennslu. Bein 

lestrarkennsla og lestrarnám á sér hins vegar stað í grunnskólum þar sem 

lögð er áhersla á beina innlögn kennarans þegar kemur að umskráningu og 

athugun á lesfimi (Anna Þorbjörg Ingólfsdóttir, 2006; Helga 

Sigurmundsdóttir, e.d. b; Halldóra Haraldsdóttir,e.d.).  

Niðurstöður íslenskra rannsókna greina frá tengslum leik- og grunnskóla 

það sem viðkemur ýmsum sjónarhornum og út frá ólíkri hugmyndafræði. 

Þar kemur fram að munurinn er sá að talað er um formlega kennslu í 

grunnskólum en óformlega kennslu í leikskólum (Jóhanna Einarsdóttir, 

2007, bls 160). Anna Magnea Hreinsdóttir hefur fjallað um það að 

grunnskólakennarar líta sjaldan á leik sem kennsluaðferð og leggja frekar 

áherslu á vinnubókarvinnu og formlega og beina kennslu (2013, bls 90). En 

grunnskólakennarar hafa sagt frá því að þekking og færni barna úr leikskóla 

sé oft meiri en þeir hafi átt von á þar sem þau eru farin að þekkja bókstafi, 

tölustafi og fara eftir settum reglum (Gerður G. Óskarsdóttir, 2012, bls 132-

133). Þó að grunnskólinn líti ekki á leikinn sem viðurkennda kennsluaðferð 

þá er það raunin að leikurinn er nýttur sem kennsluaðferð í leikskóla og 

börnin læra ýmislegt sem nýtist þeim í grunnskóla og eins undirstöður læsis.  

Þangað til fyrir um 25 árum var því haldið fram að læsi og ritun ætti alls 

ekki að eiga sér stað fyrr en í grunnskóla. Hins vegar hefur það komið í ljós 

að leikskólaárin eru sá tími þar sem vinna ætti að undirstöðuþáttum læsis 

sem gerir börnum betur kleift að takast á við lestrarnám í grunnskóla. 

Niðurstaðan er því ávallt hin sama; mikilvægi læsis í leikskóla sem vinna skal 

með hugmyndafræði leikskólans, samskiptum og leik (Sandvik, Daal og 

Adèr, 2014). Læsisnám felst því í þeirri færni sem barnið öðlast í gegnum 

daglegar athafnir og leik á þann hátt að það notar það sem það lærir til að 

prófa sig áfram í tungumálinu og samskiptum. Hugtakið læsisnám má því 

tengja við málþroska, málörvun og þróun læsis þar sem námið felst í því 

sem á sér stað hjá nemandanum með stuðningi kennarans og umhverfisins. 

Fagmennska kennarans er lykilatriði þegar kemur að því að velja námsleið 

sem hentar hverjum aldurshópi en einnig orðræða þegar kemur að því að 

sýna út á við að nám og kennsla á sér stað í leikskólum landsins, þó með 

öðrum hætti en á öðrum skólastigum. 

4.2 Málumhverfi og læsisnám í íslenskum leikskólum 

Málumhverfi og læsisnámi í íslenskum leikskólum er með margvislegum 

hætti. Anna Þorbjörg Ingólfsdóttir og Ingibjörg Ósk Sigurðardóttir gerðu árið 

2011 úttekt á málumhverfi leikskólabarna á Íslandi. Upplýsingar voru 

fengnar frá tíu leikskólum og var skýrslan unnin út frá skólum sem unnu að 

málörvun eða öðru tengdu læsi barna (2011).  

Ýmis dæmi um hvernig vinna má með læsisnámi í leikskóla komu fram í 

skýrslunni og leikskólarnir unnu margir hverjir svipað að því með: 

 Lestrar- og ritmálsörvandi umhverfi í leikskólanum. 

 Samþættingu leiks og læsis. 

 Markvissri og skipulagðri málörvun. 

 Markvissum sögu- og samræðustundum til að stuðla að auknum 
hlustunar og málskilningi barna auk orðaforða, hugtakaskilningi og 
tjáningu. 

 Tengingu máls og ritmáls við samfélagið, menningu og félagsleg 
tækifæri í gegnum leik og sköpun. 

 Markvissri vinnu með lestur bóka, þar á meðal Orðaspjall, sem er 
kennsluaðferð til að auka orðaforða og málskilning barna. 

 Samvinnu á leik- og grunnskóla með því að setja fram áætlun um 
læsisnám og kennslu frá leikskóla til grunnskóla. 

 Nákvæmt lestrar- og skriftarnám (Anna Þorbjörg Ingólfsdóttir og 
Ingibjörg Ósk Sigurðardóttir, 2011, bls 3-5). 

Sjá má að spennandi og skemmtilegt starf með fjölbreyttum útfærslum 

var í leikskólunum sem tóku þátt í þessari úttekt þar sem áhersla var lögð á 

læsisnám með málörvun og lestri ásamt mál- og ritmálsörvandi umhverfi. 

Sumir leikskólar höfðu einnig sett á fót lestrar- og skriftarkennslu. 

Starfshættir þessa tíu leikskóla voru skoðaðir í sambandi við skýrslu um 

málumhverfi og þar með málörvun, læsisnám og málumhverfi. 

Niðurstöður skýrslunnar voru að unnið var og er að ýmsum 

þróunarverkefnum á leikskólunum tengd málörvun og læsi ásamt markvissu 

málörvunarstarfi. Niðurstöður sýndu að misjafnt lestrar- og málörvandi 

umhverfi var í leikskólunum ásamt aðgengi barna að efniviði í slíkum 

verkefnum og leik þó að aðgengi að bókum hafi yfirleitt verið gott. 

Starfsfólk var almennt meðvitað um hlutverk sitt sem málfyrirmynd 

barnanna. Nám og leikur var með fjölbreyttum hætti þó að starfsfólk hafi 

oft aðgreint hugtökin nám og leikur, þó að frásagnir kennara bendi til þess 

að unnið sé með málörvun og læsi í gegnum leikinn (Anna Þorbjörg 

Ingólfsdóttir og Ingibjörg Ósk Sigurðardóttir, 2011, bls 38). Unnið var með 

málörvun í sérstökum stundum með leikjum, spilum, í gegnum söng og 

tónlistarstarf ásamt því að vinna markvisst með hlustun, tjáningu og 

frásögn. Markvisst starf með barnabókmenntir var unnið á leikskólunum þar 

sem voru reglulegar lestrarstundir, bókasafnsheimsóknir og bókaþema 

(Anna Þorbjörg Ingólfsdóttir og Ingibjörg Ósk Sigurðardóttir, 2011, bls 10-11 

og 14-25). Málörvun má ef til vill segja að hafi verið með nokkuð 

hefðbundnum hætti í leikskólunum þó að lestrar-og málörvandi umhverfi 

mætti bæta. 

Læsisnám var á þann hátt að sums staðar var unnið með kennslu- og 

verkefnabækur líkt og Markviss málörvun, Ljáðu mér eyra, Lærum og leikum 

með hljóðin, Ég get lesið og Lubbi finnur málbein (Anna Þorbjörg 

Ingólfsdóttir og Ingibjörg Ósk Sigurðardóttir, 2011, bls 26-33). Þessar bækur 

vinna meðal annars með þætti hljóðkerfisvitundar og málhljóðin sem oft 

kemur inn á bókstafaþekkingu þó að ekki sé farið markvisst í innlögn 

bókstafa. Námsefnið Sögugrunnurinn var notað á sumum leikskólum til 

ritmálsörvunar (Anna Þorbjörg Ingólfsdóttir og Ingibjörg Ósk Sigurðardóttir, 

2011, bls 26-33). Nokkrir af leikskólunum voru með formlega lestrarkennslu 

þar sem bókstafir voru lagðir inn, heiti þeirra og hljóð, ásamt umskráningu 

þar sem hljóðaaðferð var notuð og stutt orð hljóðuð. Eins voru til staðar 

námskeið þar sem unnið var að lestri og skrift með formlegri innlögn. En 

einnig var unnið að því með útikennslu, vettvangsferðum, hreyfileikjum og 

öðru. Í úttekt kemur fram að læsisnám barna var yfirleitt tengt við leikinn 

þó að síður væru nýttar stundir þar sem frjáls leikur var aðalsmerki og 

börnin réðu ferðinni (Anna Þorbjörg Ingólfsdóttir og Ingibjörg Ósk 

Sigurðardóttir, 2011). Læsisnámi má segja að sé mismunandi háttað og fer 

það án efa eftir markmiðum hverju sinni, hvort barn eigi í lok leikskólagöngu 

að vera orðið læst eða búið sé að byggja góðan grunn í málþroska og 

bernskulæsi sem gerir barnið tilbúnara þegar kemur að eiginlegri 

lestrarkennslu í grunnskóla. Úttekt á leikskólunum tíu gefur góða mynd af 

málumhverfi á íslenskum leikskólum sem leggja áherslu á læsi og sýnir að 

aðstæður og áherslur eru mismunandi. 

Niðurstöður Halldóru Haraldsdóttur í rannsókn á samfellu í læsiskennslu 

barna í leik og grunnskólum sammælast að einhverju leyti úttekt á 

leikskólunum tíu. Þar kemur fram að í leikskólum fer mál- og læsisörvun 

fram í gegnum bókarlestur, spil og leiki ásamt formlegum stundum þar sem 

lögð er áhersla á ákveðna málþætti hverju sinni ásamt læsishvetjandi 

umhverfi. Notuð er skipulega leiðbeining á lesátt, þegar lesið er. Leikir eru 

notaðir með ritföngum og öðrum efniviði og ritmál er sýnilegt ásamt því að 

skipulagðar eru svokallaðar „skólastundir” þar sem unnið er með „skólaleg” 

verkefni. Greint er frá því að niðurstöður HLJÓM-2, sem er skimunarpróf 

sem greinir hljóðkerfisvitund barna, segja til um hvernig skipuleggja eigi 

nám þeirra barna sem ekki ná meðalfærni í því prófi (Halldóra Haraldsdóttir, 

2012). HLJÓM-2 getur nýst sem tæki til að skipuleggja nám þeirra sem ná 

slakri færni en einnig þeirra sem ná góðri færni en vantar ef til vill einhverja 

færniþætti. 

Úttektin og rannsóknin sýna stöðu þeirra skóla sem vinna að 

þróunarverkefnum eða að skólamenning þeirra byggist á vinnu með 

málörvun og læsi. Margir skólar vinna skipulega með málörvun sem tengist 

beint læsi þó að ekki séu endilega einhvers konar „skólastundir”. Orðin sem 

kennararnir eru taldir greina í sundur, það er nám og leikur, tengjast eflaust 

þeim skilningi sem er til staðar á hugtökum líkt og kennsla, nám og leikur 

líkt og höfundar skýrslu benda á (Anna Þorbjörg Ingólfsdóttir og Ingibjörg 

Ósk Sigurðardóttir, 2011, bls 39). Þrátt fyrir skipulega og formlega 

lestrarkennslu á sumum leikskólum er leiðarljós þeirra að hafa leikinn í 

fyrirrúmi. Hætt er þó við því að leikurinn geti orðið útundan og áhersla 

beinist að beinni og formlegri kennslu. Leikurinn er samt sem áður 

börnunum afar mikilvægur til að dýpka skilning og þar með að festa reynslu 

og skilning í huga þeirra. Það þarf að sýna skilning á mismunandi aðstæðum, 

menningu, hugmyndafræði og hugmyndum um nám þegar horft er út fyrir 

landsteinana en einnig þegar litið er á ólíkar stefnur skóla.   

4.3 Tilhögun náms 5–6 ára barna 

Jóhanna Einarsdóttir segir frá því í bókinni Á sömu leið að margt sé líkt með 

ytri umgjörð skólastiganna en innri umgjörð sé ólík að því leyti að 

leikskólabörn hafi meira vald til að velja sér verkefni. Hún veltir upp þeirri 

spurningu hvort íslenskir leikskólar séu farnir að líkjast 

undirbúningsbekkjum nágrannaþjóða og leikskólinn sé að verða 

grunnskólamiðaðri (Jóhanna Einarsdóttir, 2013, bls 13)? Á Íslandi er það 

venjan að börn eru í leikskóla fram að 6 ára aldri og hefja grunnskólagöngu 

því á sjötta aldursári, en til eru undirbúningsbekkir og lestrarskóli fyrir ung 

börn, t.d. Skóli Helgu Sigurjónsdóttur sem starfrækir lestrarkennslu fyrir 4–5 

ára börn. Eins hefur leikskóladeild Flataskóla í Garðabæ unnið að 

lestrarkennslu með 4–5 ára börnum (Skóli Helgu Sigurjónsdóttur. e.d. ; 

Garðabær. e.d.). Nefndar hafa verið nokkrar leiðir varðandi læsisnám í 

leikskólum, en þær eru ef til vill ekki mjög útbreiddar hér á landi en geta 

farið stigvaxandi með minni áherslu á leikinn. 

Í nágrannalöndum okkar má finna fyrirkomulag þar sem börnin sitja 

undirbúningsbekk áður en þau fara í grunnskólann. Einnig eru til deildir þar 

sem leik- og grunnskólakennarar kenna sameiginlega í 6 ára deildum 

(Jóhanna Einarsdóttir, 2007, bls 66). Slík tilhögun, þegar styrkleikar beggja 

skólastiga eru sameinaðir, hlýtur að sýna það besta frá báðum stigum þar 

sem blandaðar aðferðir geta verið nýttar til náms og kennslu án þess að 

skerða barnæskuna.  

Í Svíþjóð og öðrum Norðurlöndum er lögð áhersla á að börnin læri í 

gegnum leikinn og sköpun á leikskólum. Einnig er bent á að grunnskólinn 

skuli leggja áherslu á ýmiss konar sköpun ásamt hinum hefðbundnu 

námsgreinum (Pramling Samuelsson, 2006, bls 126). Í Finnlandi er 

svokallaður forskóli (e.preschool) fyrir 6 ára börn sem er þá eins konar 

færsla á milli skólastiga en fram að því dvelja börn í daggæslu (e.daycare) 

þar sem lögð er áhersla á alhliða umönnun barnsins þannig að daggæslan 

og forskólinn eru tvær aðgreindar stofnanir (Niikkoo, A., 2006, bls 134). Í 

Noregi er lögð mikil áhersla á menntun og lífsgæði. Leikskólanám þar er ekki 

skyldunám og tölur frá árinu 2006 segja til um að 63,5% barna sæki 

leikskóla á aldrinum 1–5 ára, bæði í ríkisreknum og einkareknum skólum. 

Lögð er áhersla á frjálsan leik, að börnin læri í gegnum reynsluna og í 

samneyti við náttúruna. Litið er á leikskólann sem stað og umhverfi barnsins 

til að læra og þroskast í en ekki sem undirbúningsskóla fyrir næstu þrep 

lífsins. Hins vegar hefur Efnahags og –framfarastofnun (OECD) bent á það að 

Noregur þurfi að leggja skýrari línur þegar kemur að námsmarkmiðum í 

leikskóla (Strand, T., 2006, bls 73). Út frá því má álykta að námsmarkmið 

sem sett eru fram með áherslu á frjálsan leik þyki ekki nægilega skýr. Ef litið 

er út fyrir Evrópu þá er í Bandaríkjunum ákveðinn forskólabekkur (e. 

kindergarten) þar sem námskröfur grunnskóla eru færðar á leikskólaaldur, 

það er að segja, eins konar 5 ára bekkur (Jóhanna Einarsdóttir, 2007, bls 

66). Judith Wagner hefur rannsakað menntun ungra barna á 

Norðurlöndunum og hefur hún komist að því sem er sammerkt á leikskólum 

á þessu svæði að börn eru yfirleitt hvött til að reyna sjálf, læra af reynslunni 

og prófa sig áfram (Wagner, J., 2006, bls 296). Það má segja að þrátt fyrir 

nágrenni norðurlandanna við hvert annað og að einhverju leyti 

sameiginlegri hugmyndafræði þá eru starfshættirnir mismunandi.  

Ýmsar hugmyndir hafa komið upp um breytingu á námsfyrirkomulagi 

yngri barna hér á Íslandi. Skýrsla starfshóps Reykjavíkur sem gerð var árið 

2007 fjallaði um það hvernig haga mætti sveigjanlegum námstíma í leik- og 

grunnskólum. Lagðar voru fram tillögur um sveigjanleg skil leik- og 

grunnskóla. Þeir möguleikar sem nefndir voru eru þessir: 

Leikskóli fram að sex ára aldri – starf sem eflir þroska hvers og 
eins (óbreytt skipan) – aukin áhersla á einstaklingsmiðað nám. 

Leikskóli fram að sex ára aldri – nokkrir grunnskólar bjóði upp á 
nám fyrir fimm ára börn. 

Grunnskóla-deildir reknar innan vébanda leikskólans. 

Elstu börnin í leikskóla sækja ákveðna kennslu í grunnskóla. 

Leikskóladeild starfrækt innan veggja grunnskólans. 

Leikskóli og grunnskóli starfræktir í sama húsnæði. 

Leikskóli og grunnskóli sameinaðir í einn skóla fyrir 1–12/16 ára 
börn. 

Sveigjanleg skólabyrjun. 

Fimm ára börnum verði gert kleift að hefja nám í grunnskólum. 

(Guðrún Edda Bentsdóttir, 2007, bls 22-23) 

Ef litið er á þessar tillögur má sjá að þær miðast að miklu leyti við að 

færa leikskólann nær grunnskólanum í stað þess að mætast á miðri leið. 

Útfærslur þeirra miðast við að samnýta þekkingu og menntun leik- og 

grunnskólakennara en auk þess að koma til móts við óskir foreldra um 

grunnskólamiðuð verkefni og halda í hefðir leikskólans þ.e. að læra í 

gegnum leikinn. Niðurstöður skýrslunnar sýndu hins vegar að fáir foreldrar 

höfðu áhuga á að börnin byrjuðu fyrr í grunnskóla og því má álykta sem svo 

að foreldrar séu tiltölulega ánægðir með starf á elstu deild í leikskóla 

(Guðrún Edda Bentsdóttir, 2007, bls 13). Erfitt er að segja til um hvaða 

tilhögun skólastarfs er ákjósanlegust með 5–6 ára börnum, en mikilvægt er 

að varðveita barnæskuna og horfa til þroska hvers og eins. 

Rannsókn sem gerð var meðal leikskólastjóra hér á landi varðandi 

áherslur í leikskólastarfi á elstu deild í leikskóla sýndi að yfirleitt voru sömu 

áherslur fyrir allan aldur, þó að viðfangsefni væru valin út frá þroska barna 

og getu og unnið væri að því að styrkja veikleika þeirra. Jafnframt væri reynt 

að halda aldursblönduðum hópum í stað þess að hafa fimm ára börn í sér 

hóp/deild til að þau lærðu hvert af öðru. Framtíðarsýn stjórnenda var sú að 

fimm ára börn fengju áfram að læra í gegnum leikinn og að viðvera barna í 

leikskólanum sé tengd „núinu” en sé ekki undirbúningur fyrir grunnskólann 

(Anna Elísa Hreiðarsdóttir og Eygló Björnsdóttir, 2011). Nauðsynlegt er að 

hugmyndafræðileg stefna leikskólans einkenni starf hans, þó að ýmis 

verkefnavinna geti verið góð í bland en þó ávallt með leikinn í fyrirrúmi þar 

sem hann styður við alhliða þroska barnanna.  

Áherslu á beina lestrarkennslu barna á leikskólaaldri má án efa rekja til 

fjölbreyttrar hugmyndafræði og ólíkra stefna í menntamálum. Einnig má sjá 

slíkar áherslur í kröfum samfélagsins um að börn hefji nám sitt snemma og 

hljóti eins góða menntun og hægt er. En góð menntun felst í meiru en 

beinni kennslu. Fjölbreyttar nálganir kennarans að námsefni geta einkennst 

af leik og reynslu bæði í leik- og grunnskóla og býður það upp á 

skemmtilega námsreynslu fyrir barnið. Börn hafa mismunandi bakgrunn 

þegar kemur að lestrarnámi við upphaf grunnskólagöngu og mismunandi er 

hvernig staðið er að læsisnámi elstu barna á leikskólum. Ef til vill er gott að 

fara blandaða leið þar sem mikilvægt er að börnin geti farið eftir 

grunnreglum líkt og að sitja kyrr, hlusta, bíða og einbeita sér að ákveðnu 

viðfangsefni. Þetta einskorðast þó ekki við grunnskólann heldur á það einnig 

við í leikskólanum án þess þó að allt nám leikskólans verði einungis 

undirbúningur fyrir grunnskólann. 

5 Hugmyndabanki  

Í starfi leikskólans er mikið um að vera á hverjum degi og kennarar eru í 

aðalhlutverki þegar kemur að því að skipuleggja starfið og námsumhverfið. 

Á elstu deild leikskólans er oft á tíðum áhersla á læsisnám elstu barna. 

Þegar samtvinna á leik og læsi þarf að huga að öllum þeim þáttum sem 

koma að námi barnsins, það er barninu sjálfu, kennaranum og 

námsumhverfinu ásamt þeim markmiðum sem unnið er að. En hvað skal 

kenna og hvernig? Hvernig er hægt að haga læsisnámi í leikskóla með 

leikinn að leiðarljósi?  

Áður hefur komið fram að lög um leikskóla segja til um að í leikskóla skuli 

leikurinn einkenna námsleiðir barnsins og að unnið sé skipulega að 

málörvun (Lög um leikskóla nr. 90/2008). Lög um leikskóla mynda þar með 

ákveðin ramma um það starf sem skal fara fram í leikskólanum ásamt 

Aðalnámskrá leikskóla. Þar segir að læsi og samskipti séu eitt af 

námssviðum leikskólans sem bendir á að börn þurfi að fá tækifæri til að tjá 

sig á fjölbreyttan hátt ásamt málörvun (Mennta- og 

menningarmálaráðuneytið, 2011, bls 34). Kennari þarf að vera meðvitaður 

um lög um leikskóla og Aðalnámskrá ásamt námsleið barnsins og 

kenningum um nám í starfi leikskólans. 

Leikurinn, námsleið barnsins, býður upp á marga möguleika og ýmsar leiðir 

fyrir börn til að læra grunnþætti læsis. Það sem helst skilur þar að er hversu 

stýrðir leikirnir eru, frjáls leikur eða kennslufræðilegur. Þegar frjáls leikur er 

nýttur sem leið til náms, er til að mynda hægt að útbúa leikaðstæður og 

bjóða leikefni sem eykur líkur á ritmáls- og lestrarhvetjandi athöfnum í 

leiknum. En skipulagðar stundir/kennslufræðilegur leikur bjóða frekar upp á 

kennarastýrðari stund þar sem unnið er að ákveðnum markmiðum og með 

valin viðfangsefni. Það er hægt að gera með spilum, regluleikjum, 

verkefnum og viðfangsefnum. 

Fyrir utan frjálsan leik og skipulagðar stundir eru margar stundir sem 

gefast í daglegu starfi til málörvunar og að huga að undirstöðum læsis svo 

sem í matartímanum, söngstund, lesstund og í fataklefanum. En til að slíkt 

eigi sér stað þarf kennarinn að vera meðvitaður um þætti málþroska og 

bernskulæsis sem fjallað var um í fræðilegum hluta ásamt því að útbúa 

námsumhverfi sem býður upp á slík tækifæri. Námsumhverfi þarf að vera 

vel skipulagt af kennara þannig að aðstæður sé lestrar- og málhvetjandi og 

ýti þar með undir slíkar athafnir hjá börnum í leik. Það getur til dæmis falist í 

aðgengi að leikefni, ritunarefnivið og bókum. 

Hugmyndabanki sem hér er settur fram er byggður á þeirri umfjöllun 

sem farið hefur verið yfir í fræðilegri ritgerð. Hugmyndabankinn hefur að 

geyma hugmyndir um: 

 Mál og lestrarhvetjandi námsumhverfi 

 Hlutverk kennara 

 Leik og læsi í frjálsum leik 

 Leik og læsi út frá skipulögðum stundum 

 Matslista á læsisnámi í leikskóla 

Viðfangsefni hugmyndabanka kemur úr ýmsum áttum og er valið út frá 

kenningum um læsi og undirstöðum þess, til dæmis út frá einfalda 

lestrarlíkaninu þar sem skilningur og umskráning eru grunnstoðir lesturs. 

Umfjöllun um tilhögun náms 5–6 ára barna á Íslandi þar sem unnið er 

markvisst að málörvun og bernskulæsi með ýmsum leiðum hefur einnig haft 

áhrif á val viðfangsefna. Tilhögun á námi þar sem kennarinn er virkur 

þátttakandi í námi barnsins með því að vera málfyrirmynd og skipuleggja 

mál- og lestrarhvetjandi námsumhverfi getur borið góðan árangur ásamt 

frjálsum leik og skipulögðu starfi. Margir leikskólar hafa sett niður ákveðnar 

stundir þar sem unnið er markvisst að ákveðnu markmiði og með ákveðið 

viðfangsefni. Þær stundir eru kennarastýrðari en frjálsi leikurinn þó að ekki 

sé farið í beina og formlega kennslu. 

Reynsla mín hefur einnig haft áhrif á val á viðfangsefnum þar sem hún 

hefur sýnt mér að frjálsi leikurinn er áhrifarík leið til náms þar sem 

námsumhverfi og samskipti við aðra spilar stórt hlutverk í námi barnsins og 

upplifun. Skipulagðar stundir eru einnig góðar þar sem hægt er að beina 

sjónum að ákveðnu viðfangsefni og fá betri yfirsýn, hvar börnin eru stödd í 

námi sínu. Kennarinn getur þar tekið þátt í leiknum með því að meðal 

annars kveikja áhuga á tungumálinu með leik. Börn á leikskólaaldri læra í 

gegnum leikinn með því að reyna sjálf, með fjölbreyttum leiðum undir 

leiðsögn og stuðningi kennarans. 

Birtingarmynd hugmyndabankans rímar vel við þær kenningar sem 

lagðar eru til grundvallar verkefnisins. Hlutverk kennarans í námi barna 

hvað varðar stigskiptan stuðning Vygotsky og svæði mögulegs þroska, að 

kennarinn styðji við nám og þekkingarleit barnsins með það í huga að barnið 

verði virkur þátttakandi í námi sínu og að ný þekking eða færni geti orðið til 

(Pentimonti og Justice, 2009, Berk og Winsler, 1995, bls 26). Samfélagshverf 

menntun Dewey á einnig vel við þegar kemur að samspili námsumhverfis, 

kennara, samskipta, annarra barna og barnsins sjálfs og að læra af 

reynslunni (Dewey, 1983/2000, bls 13, 19, 28-29). Að skipuleggja 

námsumhverfi þannig að það sé ritmálsörvandi, lestrarhvetjandi og ríkt af 

málörvandi tækifærum þar sem kennarinn grípur augnablikin í samskiptum 

og daglegum athöfnum til náms. Ásamt fjölgreindakenningu Gardners þegar 

hugað er að því hvernig börn læra í gegnum leikinn og mismunandi 

nálgunum á viðfangsefni (Armstrong, 2001 bls.14-15, 63).  

Hugmyndir að skipulögðum stundum í hugmyndabanka eru flokkaðar 

eftir nokkrum undirstöðuþáttum lestrarfærni og einfalda lestrarlíkaninu. 

Það er hljóðkerfisvitund, umskráning, orðaforði, skilningur, ritun og 

stafaþekking. Hugmyndabankinn mun þar með ýta undir málörvun ásamt 

því að fá hugmyndir um hvernig er hægt að vinna með ritun og 

stafaþekkingu í leikskóla. Af hverri hugmynd af skipulagðri stund eru skráð 

markmið, gögn, ákjósanlegur fjöldi barna og framkvæmd. 

Hugmyndabankanum fylgir síðan matslisti sem hugsaður er sem matstæki 

til að meta stöðu barns í læsisnámi sínu út frá þáttum bernskulæsis. 

Þróun læsis byrjar snemma hjá börnum og því nauðsynlegt að nýta það 

næmiskeið sem á sér stað á leikskólaárunum til að leggja grunn að læsi hjá 

börnum og mæta þeim þar sem þau eru stödd í námi sínu. 

Hugmyndabankinn ásamt fræðilegri ritgerð er hugsaður sem „verkfæri” 

þegar unnið er að læsisnámi í leikskóla, sem gott getur verið að grípa í til að 

nýta hugmyndir eða fá kveikju að nýjum verkefnum og viðfangsefnum. 

5.1 Mál og lestrarhvetjandi námsumhverfi 

Mál- og lestrarhvetjandi umhverfi á leikskóla byggist á ýmsum þáttum, það 

er sýnilegu ritmáli, bókakrók og bókalestri ásamt því að tengja fleiri svæði 

leikskólans við læsi sem dæmi má nefna listastofu, kubbakrók og útisvæði. 

Ritmálsörvandi og lestrarhvetjandi umhverfi hjálpar börnum að skilja tilgang 

og hlutverk ritmáls og að hægt sé að nota það á margvíslegan hátt ásamt 

því að kveikja áhuga á lestri og ritmáli. 

5.1.1 Sýnilegt ritmál 

 Dagsskipulag, sem sýnir myndir af viðfangsefnum og skipulagi 

dagsins ásamt rituðu máli 

 Dagatal sem sýnir bókstafi og tölustafi, vikudag, mánaðardag, 

mánuð og ár. 

 Stafrófið og tölustafir á veggjum í sjónhæð barnanna 

 Nafnspjöld barna, sem hjálpar þeim að æfa það að skrifa nafnið sitt. 

 Merkingar á húsgögnum, leikefni og öðrum efnivið sem fær börnin 

til að skoða orðin, veita rituðu máli athygli og festa í sjónrænt 

minni. 

 Skipuleggja dótageymslu með myndum og ritmáli, sem hjálpar 

börnunum að ganga frá leikefni og para myndir og ritmál. 

Mynd 3. Sýnilegt ritmál í dótageymslu. 

 Mynd- og ritmál sýni þau hlutverk sem börnin gegna á deildinni til 

dæmis aðstoðarmaður eða veðurfræðingur dagsins. 

 Listi fyrir börnin til að skiptast á. Til dæmis þegar hlutur á 

leikskólanum er spennandi mörg börn vilja fá að prófa, gæti verið 

gott að gera lista yfir börnin sem eiga eftir að prófa og fá þau til að 

fylgjast með. Þar skoða þau nöfnin og eru þau oft farina ð þekkja 

birtingarmynd eigin nafns og vina (Schikedanz, 1978, bls 137-143). 

 

5.1.2 Bókakrókur 

Margir leikskólar eiga sitt eigið bókasafn. En inni á hverri leikskóladeild ætti 

að vera greiður aðgangur að bókum og vel valdar bækur. Bókakrókur ætti 

að vera vel skipulagður staður þar sem lögð er áhersla á að búa til 

þægilegan og rólegan stað sem börnin geta nýtt til að skoða bækur ein, 

nokkur saman eða lesa með kennara. Slíkur staður getur verið afar 

spennandi og hvatt börnin til að setjast niður með bók. Þó skal varast að 

hafa of mikið af bókum þar sem þá getur orðið yfirþyrmandi að leita og 

skoða. Þess í stað er gott að skipta reglulega um bækur í bókakróknum til að 

viðhalda áhuga barnanna (Bennett-Armistead, Duke og Moses, 2005, bls 

128). Þegar kennari er viðstaddur geta leikbrúður og loðtöflusögur verið 

góður viðauki bókakrókinn þegar börnin vilja glæða sögur lífi með því að 

leika þær (Bennett-Armistead, Duke og Moses, 2005, bls 129). 

Bækur sem bókakrókurinn hefur að geyma þarf að velja af kostgæfni og 

vera fjölbreyttar þegar kemur að gerð, innihaldi og höfði til áhuga og þroska 

barnahópsins. Málnotkun þarf að vera góð og fjölbreyttur orðaforði. 

Bókakrókur þarf að innihalda myndabækur, bækur sem tengjast þemastarfi 

líkt og fræði bækur, bækur sem tengjast menningu, ljóðabækur, bækur án 

mynda, bækur án texta og teiknimyndasögur (Bennett-Armistead, Duke og 

Moses, 2005, bls 121, 135; Anna þorbjörg Ingólfsdóttir, 2006b). Hér eru 

taldar upp nokkrar hugmyndir af bókum í bókakrók og nefndir nokkrir 

rithöfundar sem hafa skrifað bækur, sem geta flokkast sem vandaðar 

barnabókmenntir; 

 Áslaug Jónsdóttir (t.d. bækurnar um Litla skrímsli og Stóra skrímsli). 

 Björk Bjarkadóttir (t.d. Amma og þjófurinn í Safninu, Mamma er best, 
Elsku besti pabbi, Allra fyrsti atlasinn minn). 

 Brian Pilkington (t.d. Blómin á þakinu, Ástarsaga úr fjöllunum, Lubbi 
Lundi). 

 Guðrún Helgadóttir (t.d. Englajól og bækurnar um Jón Odd og Jón 
Bjarna). 

 Iðunn Steinsdóttir (t.d. bækurnar um Snuðru og Tuðru)  

 Kristín Steinsdóttir (t.d. Engill í Vesturbænum). 

 Sigrún Eldjárn og Þórarinn Eldjárn (t.d. Gælur, Fælur og Þvælur, 
Grannmeti og Átvextir, Óðfluga, Heimskringla, Gula sendibréfið). 

 Þorvaldur Þorsteinsson (t.d. Skilaboðaskjóðan). 

 Ásthildur Bj. Snorradóttir (t.d. bækurnar um Bínu). 

 Annað; Vísnabókin, ljóð Jóhannesar úr Kötlum og Stefáns Jónssonar, 
helstu þjóðsögur og ævintýri ásamt ótal mörgum barnabókum frá 
íslenskum höfundum og bókum sem hafa verið þýddar á íslensku 
(Anna þorbjörg Ingólfsdóttir, 2006b). 

 Einnig má nefna bækur sem höfundur hefur tekið eftir að grípa oftast 
áhuga leikskólabarna sem innihalda rím og skemmtilegar sögur af 
börnum með vönduðu málfari líkt og eftir höfundana Juliu 
Donaldsson og Axel Scheffler (bækurnar um Greppikló og 
Greppibarnið sem hafa verið þýddar á íslensku) og Gunnillu 
Bergström (bækurnar um Einar Áskel). 

Til að afla sér upplýsinga um ýmsar útgefnar barnabækur er gott að 

heimsækja bókasafn bæjarins öðru hvoru og fá upplýsingar frá 

starfsmönnum bókasafnsins. Einnig er hægt að skoða heimasíðu Forlagsins 

http://www.forlagid.is. og Eymundsson 

http://www.forlagid.is/

http://www.eymundsson.is/bornin/barnabaekur/  sem hafa að geyma 

upplýsingar um verk margra þeirra höfunda sem taldir hafa verið upp, 

ásamt bókum sem hafa verið skrifaðar eða þýddar á íslensku.  

Þegar útbúa á bókakrók þarf að hafa bækur aðgengilegar börnunum, 

annað hvort í þar til gerðum bókaskápum eða bókakössum. Teppi eða dýnur 

á gólfum sem leikskólar eiga oft eða sófa sem mynda þægilegan stað fyrir 

börnin til að setjast niður á. Mikilvægt er að hafa skýrar reglur þegar kemur 

að umgengni barna með bækur. Sem dæmi er að ganga alltaf frá bókunum 

á sinn stað eftir notkun og fara vel með þær. Bókakrókur þarf að vera 

staðsettur þar sem hægt er að hafa ró og næði og ef tengja á við 

ritmálsörvun er gott að hafa svæði nálægt þar sem hægt er að nálgast 

efnivið fyrir ritun og teikningar (Bennett-Armistead, Duke og Moses, 2005, 

bls 126). Slíkur bókakrókur ætti að vera aðlaðandi fyrir börn til að koma og 

eiga góða og ánægjulega stund 

5.1.3 Lestrarstund 

Skipulagðar lestrarstundir þar sem kennari les sögubækur og ævintýri fyrir 

börnin eru gullin tækifæri fyrir málörvun og orðaforðanám auk þess að ýta 

undir bókstafaþekkingu og auka skilning á tilgangi og hlutverki ritmáls. 

Lestur er einnig æfing í hlustun og einbeitingu og eykur almenna þekkingu á 

heiminum, ímynduðum eða raunverulegum (Anna Þorbjörg Ingólfsdóttir, 

2006b; Bennett- Armistead, Duke og Moses, 2005, bls 64). Lestrarstundir er 

gott að hafa sem gæðastund sem hópur barna og kennari á saman og reyna 

að hafa að minnsta kosti eina fasta lesstund á hverjum degi ef kostur er. 

Börn læra ómeðvitað um mál og ritmál þegar lesið er fyrir þau (Anna 

Þorbjörg, 2006b). Lestur bóka er góð leið til að efla orðaforða barna þar 

sem ritmál hefur oft að geyma önnur orð en talmál. Beck, McKeown og 

Kucan fjalla um í bókinni Bringing words to life að í orðaforðanámi með 

börnum sem náð hafa taki á grunnorðaforða sé gott að nota orð úr millilagi 

orðaforðans, það eru orð sem eru óalgeng í tali og frekar notuð í bókum. 

Það eru orð sem efla orðaforða á þeim hlutum og gjörðum sem við tölum 

um og gerum daglega líkt og; að hrópa, að doka, girnilegt (Beck, McKeown 

og Kucan, 2013, bls 22- 25). Fyrir þau börn sem enn vantar grunnskilning á 

orðum þarf að hafa til hliðsjónar grunnorðaforða tungumálsins sem eru 

algeng orð, sem notuð eru í talmáli líkt og; koma, fara, lítill, stór. Val á 

bókum þarf að miða út frá barnahópnum með tilliti til málnotkunar og 

orðaforða. 

Við skipulagningu á leshópum þarf að horfa til stöðu barna í málþroska. 

Þannig er auðveldara að velja bækur við hæfi þess hóps sem lesið er fyrir. 

http://www.eymundsson.is/bornin/barnabaekur/

Stærð hóps sem fer saman í lestrarstund getur oft á tíðum farið eftir 

samsetningu barnahópsins og fjölda barna á deild. Gott er að geta haft 

hópana fámenna, 7–10 börn ef markmiðið er að lesa sögu eða 5–6 börn ef 

markmiðið er að fara dýpra í efni sögunnar, orð, aðra málörvun og 

umræður svo að allir geti fengið að tjá sig og að næði sé gott.  

Bókaormur getur aukið kapp á milli lestrarhópa og því virkað sem 

lestrarhvatning. Bókaormur er þannig uppsettur að fremst er haus og eftir 

lestur hverrar bókar er fylltur út miði þar sem fram kemur hvaða bók var 

lesin, hver höfundurinn er, hvaða börn hlustuðu á bókina, hvenær hún var 

lesin og ef til vill skoðun barnanna á bókinni/sögunni. Miðarnir mynda þá 

orminn sem verður lengri eftir því sem fleiri bækur eru lesnar með hópnum. 

 

Mynd 4. Bókaormur. 

Til að lestrarstund beri þann árangur sem henni er ætlað, fyrir utan 

ánægjugildi, þarf kennarinn að undirbúa lesturinn, skoða orð sem hægt er 

að útskýra, gefa tækifæri fyrir umræður og vera meðvitaður um val á 

bókum. Nánari leiðbeiningar við val á bókum er að finna í kafla 5.1.2. 

(Bókakrókur) og nánar um útfærslu á slíkri lestrarstund má finna í kafla 

5.4.4. (Orðaforði og skilningur). 

5.1.4 Læsi út um allt 

Lestrarhvetjandi umhverfi þarf ekki að vera bundið við innisvæði, ákveðið 

herbergi eða eingöngu inni á deildinni. Útisvæði eða grenndarsvæði, 

kubbakrókurinn og tölvur eru tilvalin svæði til að auðga með fróðleik og 

bókstöfum. Slík tilhögun á námsumhverfi hefur mikil áhrif á læsisnám barna 

í leikskóla.  

Í listastofu eða krók þar sem sköpun og listir fara fram er hægt að hafa 

bækur um listir, listamenn og nýsköpun og hafa ritmál sýnilegt með því að 

merkja efnivið. Einnig er gott að leggja áherslu á að börnin merki myndir 

sínar sjálf og sköpunarverk sín ásamt því að láta ummæli barnanna fylgja 

með. Þau geta þá seinna skoðað ummælin og ígrundað það sem þau voru 

að skapa ásamt kennara (Bennett- Armistead, Duke og Moses, 2005, bls 

162-163).  

Kubbakrókur er afar skapandi svæði fyrir börn. Einingakubbar, 

legokubbar, kaplakubbar og hvaða kubbar sem er, bjóða upp á umræður 

um lausnir á ýmsum vandamálum tengdum byggingunum. Börnin geta sjálf 

útbúið með hjálp kennarans leiðbeiningar með byggingum þar sem eru 

myndir af byggingum þeirra, ummæli þeirra og leiðbeiningar um það 

hvernig þær voru byggðar og hvaða kubbar voru notaðir. Leikefni sem gæti 

verið notað með einingakubbum eru byggingateikningar, bókstafi, bækur 

sem sýna ýmis konar arkitektúr og myndir af frægum byggingum ásamt 

ritföngum fyrir börnin til að teikna eða merkja byggingar sínar (Bennett-

Armistead, Duke og Moses, 2005, bls 164-166).  

Útisvæði leikskólans eða náttúrulegt grenndarsvæði sem er notað í 

göngu/skógarferðum er vel hægt hugsa út frá læsi. Ef leikskólinn hefur 

náttúrulegt grenndarsvæði nálægt er hægt að koma upp ýmsum fróðleik 

þar. Til dæmis fróðleik um plöntur eða fugla sem börnin hafa kynnst í 

ferðum sínum og sögur sem börnin hafa búið til ásamt bókstöfum. Á 

mörgum leikskólum er til plöstunarvél sem auðvelt er að nota til að gera 

slíkan fróðleik og sögur barnanna verða endingarbetri úti í náttúrunni eða á 

útisvæði leikskólans. Einnig er gott að geta haft ritföng meðferðis ef börnin 

vilja tjá sig í teikningum eða ritmáli.  

Útivist í leikskóla býður einnig upp á gönguferðir þar sem hægt er að fara 

í sérstakar læsisgönguferðir eða bókasafnsferðir þar sem lögð er áhersla á 

að skoða umhverfið og náttúruna út frá læsi. Þar ræður kennarinn ferðinni 

þar sem hann þarf að vekja áhuga barnanna á umhverfinu og ritmálinu með 

því að skoða götuskilti, búðarskilti og náttúruna með bókstafi og form í huga 

(Bennett-Armistead, Duke og Moses, 2005, bls 181-182). Þetta allt er hægt 

að framkvæma án mikils kostnaðar þó það kosti vinnu. Leikskólar eru oft 

með fleiri svæði en þau sem talin hafa verið upp eins og sal fyrir hreyfingu 

sem er þá líka hægt að koma upp lestrar- og ritmálsörvandi námsumhverfi. 

5.2 Hlutverk kennara 

Hlutverk kennara er margslungið og leikskólakennari sinnir börnum allan 

daginn við allar athafnir, hugar að vitsmunalegum, félagslegum og 

líkamlegum þroska og aðstoðar börn við ýmsar athafnir. Mikilvægt er að 

kennarar séu vel að sér um læsi og málþroska og þróun þess hjá 

leikskólabörnum ásamt því hvernig styðja megi við þroska þeirra og nám í 

gegnum leikinn. 

5.2.1 Málfyrirmyndir í dagsins önn 

Leikskólakennarar eru fyrirmyndir barna í leik og starfi. Þegar kemur að 

tungumálinu og notkun þess eru þeir málfyrirmyndir. Að vera málfyrirmynd 

felst í því að tala rétt og vanda mál sitt í samskiptum við börnin og lestri 

ásamt því að miða það út frá þroska barnanna (Anna Þorbjörg Ingólfsdóttir 

og Ingibjörg Ósk Sigurðardóttir, 2011, bls 10). Undirstaða tungumálsins er 

orðaforði og skilningur, til að skilja það sem við lesum, heyrum og segjum. 

Samskipti kennara við barn eða samskipti milli barna eru í raun uppfull af 

læsi þar sem læsi felst í því að skilja og geta miðlað til annarra. Í gegnum 

dagleg samskipti við leikskólabörn leggjum við grunninn að þessum þætti 

læsis. Kennari þarf daglega að nýta tækifæri til að skapa umræður hjá 

börnum og við börnin um hin ýmsu efni; vini, fjölskylduna, áhugamál þeirra, 

mat, föt, í fataklefanum, í sambandi við salernisferðir, við matarborðið, í 

leik, í sögustund, í skipulögðu starfi í útivist. Hvar sem er, hvenær sem er, út 

frá áhuga barnanna (Bennett-Armistead, Duke og Moses, 2005, bls 46). 

Þegar viðkvæm málefni koma upp þarf kennari að nálgast umræðuefnið af 

vandfærni, virðingu við það og reyna að nálgast það frá ýmsum 

sjónarhornum. Kennari þarf að hafa ýmislegt í huga varðandi samskipti við 

börn. Bennett-Armistead, Duke og Moses (2005) benda á í bókinni Literacy 

and the youngest learner að kennarinn þurfi að: 

 Tala við barnið í návígi. 

 Hlusta á barnið og svara. 

 Svara börnum með því að víkka út skilning á orðinu stigvaxandi, 

með því að bæta við orðin, auka orðaforða eða lengja setningar. 

Dæmi: Barn: Þetta er hundur Kennari: Já þetta er brúnn hundur - 

þetta er brúnn hundur að hlaupa - þetta er brúnn Labrador hundur 

að hlaupa. 

 Gefa börnum fyrirmæli og segja frá tilgangnum. Dæmi: Haltu með 

báðum höndum á könnunni þegar þú hellir, því hún er þung og það 

getur hellst niður. 

 Hafa orð á því sem er verið að gera hverju sinni. Dæmi: Nú rennum 

við rennilásnum niður. 

 Taka þátt í leiktali þegar það á við. 

 Leika með rím, samstöfur og bullorð í daglegu starfi og 

söngstundum. 

 Spyrja opinna spurninga. Spurningar sem bjóða ekki upp á stutt svör 

líkt og já eða nei. 

 Segja stuttar sögur, raunveruleikasögur (t.d. um dýr, eitthvað sem 

barnahópurinn sá úti eða gerði inni) eða skáldaðar á staðnum ekki 

úr bók.  

 Skapa aðstæður fyrir umræður og tjáningu í litlum hóp um ýmis 

málefni. 

 Fagna spurningum barna um tungumálið t.d. þegar þau spyrja um 

merkingu orða (Bennett-Armistead, Duke og Moses, 2005, bls 46-

61). 

 Að tala rétt og nota “duldar” leiðréttingar á tali barna þar sem tal er 

leiðrétt með því að endurtaka það sem börnin segja en leiðrétta án 

þess að segja að hitt hafi verið rangt eða leggja mikla áherslu á 

leiðréttinguna sjálfa. Dæmi: Barn: Kötturinn hlaupti yfir götuna. 

Kennari: Já, kötturinn hljóp yfir götuna. Slík leiðrétting er mikilvæg, 

sérstaklega varðandi þátíð sterkra sagna, þar sem barn þarf að 

heyra rétt mál til að það festist fyrr og betur í minni (Hrafnhildur 

Ragnarsdóttir, 1998, bls 256). 

5.2.2 Í leik 

Hlutverk kennarans í námi barna á leikskóla er að vera fyrirmynd í starfi og 

leik, hafa faglegt starf að leiðarljósi, standa vörð um hagsmuni barnsins 

þannig að námsumhverfi sé á þann hátt að barnið fái notið bernsku sinnar 

þar sem uppeldi, umönnun og menntun er það sem einkenna skal 

leikskólastarf (Aðalnámskrá leikskóla, 2011, bls 31-32). Hlutverk kennarans í 

því að barn fái tækifæri til að njóta bernsku sinnar á vel við hugmyndafræði 

leikskólans, að nám fari fram í gegnum leikinn. Hlutverkið hefur oft verið 

umdeilt. Spurning hefur verið um hvort kennarinn eigi að taka þátt í leik 

barnanna eða ekki (Lillemyr, 2009, bls 152-153). Þegar frjáls leikur er í gangi 

ráða börnin ferðinni. Kennari er hins vegar til staðar til að styðja við leik og 

nám barnanna ásamt því að halda þeim við efnið. Leikur hættir að vera 

frjáls þegar kennari er farinn að stýra leiknum og ræður framvindu hans. 

Kennari getur útbúið leikaðstæður og boðið upp á opin efnivið og út frá því 

fylgst með því sem á sér stað. Kennarar geta lært ótal margt um börnin sjálf 

með því að fylgjast með leiknum. Hann þarf að vera meðvitaður um hvað er 

að gerast í leik þeirra til að geta tekið þátt í honum á forsendum barnanna 

ef þau óska eftir því.  

Í Aðalnámskrá leikskóla (2011) segir að hlutverk leikskólakennarans sé 

að skapa leikumhverfi og aðgang að leikefni sem hvetur til þroska barnsins, 

gefa nægan og sveigjanlegan tíma til leiks, styðja við barnið í leik og námi, 

eiga samskipti við börnin, nýta tækifæri þegar þau gefast og nýta þau til 

stuðnings eða náms, ýta undir jákvæð samskipti og að efla börn að taka þátt 

í leik. Kennarinn þarf jafnframt að annast barnið þegar kemur að 

líkamlegum og tilfinningalegum þörfum og setja skýrann ramma fyrir 

daglegt starf til að dvöl barnsins á leikskólanum verði ánægjuleg og 

lærdómsrík. Mikilvægt er að finna jafnvægi á milli þess að vera að fylgjast 

með og gæta barnanna og að vera í kennsluhlutverki í leik þeirra (Lillemyr, 

2009, bls 152-153). Hlutverk leikskólakennarans í leik og þekking hans á 

námsleiðum barnsins t.d. námskenningum Vygotsky um stigskiptan 

stuðning, fjölgreindakenningu Gardners og kenning Dewey, að læra af 

reynslunni, gerir honum kleift að stuðla að þroska og námi barna í 

leikskólanum í gegnum leik. 

5.3 Frjáls leikur 

Leikur getur verið settur fram sem leið en einnig markmið í námi barna og 

því mikilvægt fyrir kennarann að setja fram ákveðin markmið til að ná með 

leiknum (Aðalnámskrá leikskóla, 2011, bls 37). Í frjálsum leik gefst börnum 

tækifæri til að vera skapandi og máta hugmyndir sínar og upplifanir. Börnin 

þróa leik sinn jafnt og þétt og hann verður með árunum flóknari þar sem 

þau búa til sínar eigin aðstæður, nota mismunandi efnivið og búa til 

hlutverk sem þau leika. Með því að bjóða börnum uppá efnivið í frjálsum 

leik sem er ritmálsörvandi sjá þau tilgang ritmálsins og skilja betur hlutverk 

ritmáls, lesturs eða ritunar, í daglegu lífi (Bennett-Armistead, Duke og 

Moses, 2005, bls 108; Margrét Sigurðardóttir og Sigrún Birgisdóttir, 1998, 

bls 2).  

Þegar settar eru upp leikaðstæður líkt og verða útlistaðar hér á eftir er 

kennarinn að bjóða upp á málörvandi, lestrar- og ritmálshvetjandi 

leikaðstæður og leikefni. Þegar slíkur leikur á sér stað er tilvalið fyrir 

kennarann að setjast niður við skráningar og fylgjast með málþroska barna, 

til dæmis orðaforða, málnotkun, samræðufærni, samskiptahæfni ásamt 

undirstöðum læsisnáms, hvernig þau nota ritunarefnivið og lestrarhvetjandi 

leikefni. Þá er gott að hafa matslista til hliðsjónar líkt og sá sem settur er 

fram í kafla 5.1.5. Námsmat og skráning, ásamt skrifblokk til að skrá niður 

athugasemdir og minnispunkta. 

Leikefni og leikaðstæður geta virst kostnaðarsamar en mikið af þessum 

leikhlutum er til staðar á leikskólum, annað er hægt að búa til úr 

pappakössum (búðarkassa), harðspjöldum úr morgunverðar-kössum 

(peninga, skilti), pappír, leita til foreldra og vinnufélaga um matarumbúðir, 

leita til fyrirtækja á staðnum sem geta ef til vill gefið gamla matseðla, 

eyðublöð, gömul reikningsform, ónýtar reiknivélar, tölvur og margt fleira 

sem getur nýst í leikinn. Undirbúningurinn sem þessu fylgir er hægt að nýta 

til að fara í vettvangsferðir í fyrirtækin og láta hugmyndaflug barnanna ráða 

til að búa til leikmuni í frjálsa leikinn. Þemaleikina og leikefnið er hægt að 

merkja með myndum og orðum þannig að börnin geti sótt í það sem 

hugurinn leitar þá stundina. Út frá þessum hugmyndum er síðan hægt að 

útfæra þemakassa sem henta hverjum barnahóp fyrir sig og áhuga hverju 

sinni. 

Flugvélaleikur 

Leikaðstæður Leikefni 

Gluggar gerðir úr pappa 

Stólum raðað upp 

Heyrnatól 

Stýri (hægt að búa til úr pappa) 

Leikföt 

Eldhúsdót 

Lyklar 

Ferðabæklingar 

Landakort 

Blöð 

Penni/blýantur 

Nafnspjöld (flugmaður, flugþjónn) 

Flugmiðar 

Vegabréf 

Skipa/bátaleikur 

Leikaðstæður Leikefni 

Litað límband sem notað er til að 

mynda bát á gólfi 

Stólar 

Veiðistöng (getur t.d. verið lítið 

tréprik með bandspotta 

Björgunarvesti 

Sjónauki 

Lyklar 

Landakort 

Veiðikort 

Myndir af fisktegundum 

Veiðitímarit 

Blöð 

Penni/blýantur 

Dýralæknaleikur 

Leikaðstæður Leikefni 

Dýrabangsar 

Læknadót 

Læknabúningur 

Sími 

Myndir af dýrum 

Dýrabækur 

Fræðibækur um ýmis dýr 

Bók til að skrifa í  

Penni/blýantur 

Búðarleikur 

Leikaðstæður Leikefni 

Borð 

Búðarkerrur 

Búðarkassi 

Peningar 

Veski/töskur 

Peningaveski 

Pappírspokar  

Skilti/merking á hillur 

Matarauglýsingar úr blöðum 

Plaggöt með myndum af mat 

Tómar og hreinar matarumbúðir 

Blöð 

Penni/blýantar 

Blómabúð 

Leikaðstæður Leikefni 

Laufblöð 

Gerviblóm 

Sími 

Búðarkassi 

Peningar 

Litlar skóflur 

Blómapottar (plast) 

Borðar og skraut 

Fræpokar 

Myndir af blómum 

Útilega/lautarferð 

Leikaðstæður Leikefni 

Tjald 

Sjónauki 

Tómar og hreinar matarumbúðir 

Diskar 

Töskur 

Svefnpokar 

Myndir af náttúrunni 

Plöntubækur 

Dýrabækur 

Blöð 

Penni/blýantur 

(Bennett-Armistead, Duke og Moses, 2005, bls 111-112) 

Skrifstofa 

Leikaðstæður Leikefni 

Reiknivél 

Tölvulyklaborð 

Sími 

Skæri 

Leikföt 

Stimplar 

Blöð 

Penni/blýantur 

Umslög 

Eyðublöð 

Reikningar 

(Margrét Sigurðardóttir og Sigrún Birgisdóttir, 1998, bls 5-6) 

Slökkvistöðin 

Leikaðstæður Leikefni 

Sími 

Slöngur 

Slökkvibíll (hægt að nota 

pappakassa) 

Lyklar 

Stigi 

Stólar 

Frakkar 

Stígvél 

Hattar/húfur 

Götukort 

Röð aðgerða sem gera skal þegar 

eldur kviknar (oft hægt að fá frá 

slökkvistöðvum) 

Blöð 

Penni/blýantur 

 

 

(Bennett-Armistead, Duke og Moses, 2005, bls 111-112) 

Póstleikur 

Leikaðstæður Leikefni 

Reiknivél 

Tölvulyklaborð 

Póstkassi 

Peningar 

Sími 

Pappakassar 

Skæri 

Leikföt 

Bréfsefni (blöð, umslög) 

Póstkort 

Frímerki 

Límmiðar 

Stimplar 

Penni/blýantur 

Eyðublöð 

(Margrét Sigurðardóttir og Sigrún Birgisdóttir, 1998, bls 5-6) 

Veitingastaður 

Leikaðstæður Leikefni 

Tómar og hreinar matarumbúðir 

Kokkahattur 

Eldhúsdót 

Borðskraut (t.d. dúkur) 

Borð 

Stólar 

Peningar 

Búðarkassi 

Leikföt 

Matseðlar 

Uppskriftarbækur 

Skilti fyrir veitingastaðinn 

Blöð 

Penni/blýantur 

Bakarí 

Leikaðstæður Leikefni 

Leir 

Kökuform 

Smákökuform 

Plasthnífar 

Kökukefli 

Eldhúsdót 

Svuntur 

Eldavél-ofn 

Ofnhanski 

Ísskápur 

Sími 

Búðarkassi 

Peningar 

Borð 

Stólar 

Blöð 

Penni/blýantur 

Bakarískilti 

Tómar og hreinar matarumbúðir 

Kökuuppskriftarbækur 

 

(Bennett-Armistead, Duke og Moses, 2005, bls 111-112). 

5.4 Skipulagðar stundir 

Reynslan hefur sýnt mér að börn hafa einstaklega gaman af krefjandi 

viðfangsefnum. Þeim þykir einnig gaman að segja kennaranum og öðrum 

börnum frá reynslu sinni og vitneskju um lífið og tilveruna. Að sitja saman í 

hring eða samverustund eða lestrarstund og skiptast á orðum, sögum eða 

öðru sem viðkemur tungumálinu þykir mörgum spennandi og skemmtilegt. 

Þegar kemur að skipulagðri stund er hún kennarastýrðari en frjálsi leikurinn. 

Kennarinn setur þá ákveðið markmið til að ná með leik eða verkefni sem 

síðan er unnið með börnunum. Börnin geta þó verið með í því að stjórna ef 

eðli leiks og verkefnis er slíkt. Hver og ein stund þarf ekki að vara lengi 

heldur miða við úthald þeirra hverju sinni þó að nauðsynlegt geti verið að 

reyna örlítið á biðtíma og þolinmæði sumra barna með því að kenna þeim 

að skiptast á, sýna öðrum virðingu með því að hlusta og geta klárað stutta 

stund þar sem öll börn fá að komast að ef þau vilja. Börn eru mismunandi 

líkt og við fullorðna fólkið og mis mikil löngun hjá þeim líkt og okkur að tala 

fyrir framan aðra, taka þátt í leikjum og öðru slíku sem krefst samskipta og 

tjáningar. Þau börn sem eiga erfitt með það þurfa stundum líkt og við sjálf 

að stíga út fyrir þægindarammann og taka þátt eins og hinir. Þá er 

nauðsynlegt að kennarinn sé til staðar til að styðja við barnið svo að reynsla 

þess verði ánægjuleg og barnið verði ef til vill viljugra til að taka þátt næst. 

Alla leiki og viðfangsefni þarf að miða út frá hverjum barnahópi fyrir sig og 

einstaklingum innan hans. 

5.4.1 Hljóðkerfisvitund 

Hljóðkerfisvitund er einn af grunnþáttum góðs málþroska og bernskulæsis 

líkt og fjallað var um í fræðilegum hluta ritgerðar í kafla 2.2. Málþroski og 

læsi. Hljóðkerfisvitund felst í því að geta hugsað og talað um hljóðkerfi 

málsins og form málsins sem hljóð, orð og setningar. Undirþættir 

hjóðkerfisvitundar eru sundurgreining, hljóðgreining, hljóðtenging, 

hljóðflokkun, orðhlutaeyðing og rím (Ásthildur Bj. Snorradóttir og Valdís B. 

Guðjónsdóttir, 2001). Þróun hljóðkerfisvitundar og hvernig hægt er að vinna 

með hvern þátt, má sjá hér; 

 Geta greint hljóð sem eru lík eða ólík í orði eða hluta af orði sem 

þróast í færni að geta notað þekkt orð til að umskrá ný orð D. Hjóla- 

spóla.  

 Færni til að greina hljóð eða hljóðasamsetningu í orði /m//ú//s//-

mús  

 Geta sundurgreint hljóð eða klappa atkvæði/samstöfur sem þróast í 

færni að geta búta niður orð til að geta umskráð og lesið þau.  

 Geta greint orð sem hafa lík upphafshljóð, miðju eða endahljóð sem 

þróast í færni að geta lært og lesið hljóðasambönd.  

 Geta fært hljóðin til, til að búa til ný orð sem þróast í færni að geta 

lesið orð út frá þekktum hljóðasamböndum  

(Bennett-Armistead, Duke og Moses, 2005, bls 92) 

Viðmið um þróun hljóðkerfisvitundar er gott að hafa í huga þegar unnið 

er að málörvun með leikskólabörnum ásamt skilgreiningu á því hvað hver 

þáttur felur í sér, ásamt því að sýna fram á hvernig þróun læsis er, allt frá 

því að byrja að læra stafi, þekkja orð sjónrænt og festa í minni til þess að 

umskrá bókstafi í hljóð (Helga Sigurmundsdóttir, e.d.a). Ýmis viðfangsefni og 

leikir þjálfa hljóðkerfisvitund barna. Sem dæmi má nefna; sönglög, vísur, 

þulur, ljóð með rími, tungubrjótar, orðaleikir og búta niður orð í hljóð 

(Bennett-Armistead, Duke og Moses, 2005, bls 91-92). Hér á eftir eru settar 

fram hugmyndir þar sem unnið er með hljóðkerfisvitund. 

Samlokur 

Hljóðkerfisvitund 

Orðaforði 

Markmið: Auka orðaforða og vinna með samsett orð 

Ákjósanlegur fjöldi barna:  7–10 börn 

Gögn: Sögubók 

Framkvæmd: Hugmynd sem er tilvalin að nýta á meðan sögulestri stendur 

eða eftir að honum lýkur. Grípa orð úr sögunni sem eru samsett úr tveimur 

orðum. Fá börnin til að tjá sig um það hvernig orðin eru samsett. 

Dæmi: Pönnukaka? Hvaða tvö orð eru það? Pönnu-kaka? (Kennari lengir 

þá aðeins orðin til að greina þau betur í sundur, það getur reynst vel að hafa 

tvo hluti í hendinni eins og legokubba, til að aðgreina orðin og setja síðan 

saman).  

 

Bullurím 

Hljóðkerfisvitund 

Markmið: Rím 

Gögn: Myndir, tafla og töflutúss. 

Ákjósanlegur fjöldi barna: 5–6 börn 

Framkvæmd: Barnið dregur mynd úr hrúgu og segir orðið sem myndin 

stendur fyrir. Hópurinn hjálpast síðan að við að ríma við orðið, eins oft og 

þau geta. Mega vera bullorð en þurfa að ríma. Kennarinn skrifar orðin sem 

upp koma á töfluna og vekur athygli á orðmynd orðanna, hversu lík þau eru. 

Í lokin er hægt að tengja bullorðin við ímyndun barnanna og þau teikna það 

sem þau sjá fyrir sér í sambandi við bullorðin. 

Dæmi: Hús, mús, lús, fús, kús, tús, sús... 

Spil- Að greina fyrsta hljóð 

Hljóðkerfisvitund 

Markmið: Hljóðgreining, samstöfur. Jafnframt er unnið óbeint að 

bókstafaþekkingu, þó að það eigi ekki að vera aðalatriðið. 

Gögn: Blaðrenningar með orðum, geta verið einföld orð og stafrófsspjöld, 

ágætt er að hafa myndir með orðunum. Stafrófsspjöldin þurfa að  sýna há 

og lágstafi. 

Ákjósanlegur fjöldi barna: 5–6 börn 

Framkvæmd: Þetta er spil eins og veiðimaður þar sem á að veiða orð og 

flokka eftir fyrsta hljóði orðsins ásamt því að klappa samstöfur orðsins. T.d. 

Ánamaðkur-Áá, Ánamaðkur- 4 atkvæði. 

Dæmi um orð: 

Á á 

Ánamaðkur 

Ást 

Á 

Átta 

Ávextir 

 

 

Spil- Að greina síðasta hljóð 

Hljóðkerfisvitund 

Markmið: Hljóðgreining, samstöfur. Jafnframt er unnið óbeint að 

stafaþekkingu þó að það eigi ekki að vera aðalatriðið.  

Gögn: Blaðrenningar með orðum, geta verið einföld orð og stafrófsspjöld, 

ágætt er að hafa myndir með orðunum. Stafrófsspjöldin þurfa að  sýna há 

og lágstafi. 

Ákjósanlegur fjöldi barna: 5–6 börn 

Framkvæmd: Þetta er eins konar spil eins og veiðimaður þar sem á að finna 

orð og flokka eftir síðasta hljóð orðsins ásamt því að klappa samstöfur 

orðsins. T.d. Ánamaðkur-Rr, Ánamaðkur- 4 atkvæði. 

Samstöfur 

Hljóðkerfisvitund 

Markmið: Vinna með samstöfur/atkvæði í orðum eða rím. 

Gögn: Garn 

Ákjósanlegur fjöldi barna: 7–10 börn 

Framkvæmd: Börnin mynda hring. Garnhnykill er notaður til að kasta á 

milli. Kennari byrjar og segir orð, kennari kastar garnhnykli til barns sem 

klappar, stappar eða kinkar kolli til að sýna atkvæði orðsins og telja. Barnið 

heldur í bandið, velur orð og kastar til næsta barns og þannig gengur það 

koll af kolli þar til öll börnin hafa tekið við hnyklinum. Þá ætti að vera búin 

að myndast myndarlegur kóngulóarvefur sem börnin geta í lokin skipt á að 

leggjast undir og breytast í flugu sem er föst í kóngulóarvef. 

Börn eru oft orðin föst í því að klappa þegar kemur að því að vinna með 

samstöfur og því ágætt að yfirfæra slíka vinnu yfir á fleiri athafnir en 

eingöngu klapp. 

 

Hreyfing 

Hljóðkerfisvitund 

Markmið: Vinna með samstöfur/atkvæði 

Gögn: Stór teningur sem segir til um hreyfiathafnir, útbúin af kennara (hægt 

að nota harðan pappa), myndir. 

Ákjósanlegur fjöldi barna: 7–10 börn 

Framkvæmd: Börnin veiða mynd úr hrúgu sem þau eiga að telja atkvæðin í. 

En til að telja atkvæðin þarf fyrst að kasta stóra tengingnum sem segir til 

hreyfiathöfn um hvernig á að telja atkvæðin. Á teningnum eru dæmi um 

athafnir. 

Dæmi: Hoppa, klappa, smella, froskahopp, slá í gólf, hoppa á hægri fót, 

hoppa á vinstri fót. 

Ljóð 

Hljóðkerfisvitund 

Markmið: Rím, greina lík orð og hljóðgreining. 

Gögn: Tafla, tússpenni eða blaðrenningur og blýantur, ljóðabók eða 

vísnabók (gott að nota bækur eftir Þórarinn Eldjárn) 

Ákjósanlegur fjöldi barna: 7–10 börn 

Framkvæmd: Unnið í fámennri samverustund, þegar færi gefst til eða í 

hópastarfi. Unnið er með ljóð, það lesið upp fyrir börnin og útskýrt um leið 

um hvað ljóðið er út frá myndskreytingum eða teiknuðum myndum. Þegar 

því er lokið eru rímorðin tekin úr textanum, sögð upphátt og skrifuð niður 

fyrir börnin að sjá hversu lík orðmynd þeirra er. 

Dæmi: Ljóðið Öfugumeginframúrstefna eftir Þórarinn Eldjárn má finna í 

ljóðabókinni Heimskringla. Ljóðið er skemmtilega myndskreytt og ljóðið ýtir 

við ímyndunaraflinu. Ljóðið er nokkuð langt en ekki er nauðsynlegt að taka 

fyrir allt ljóðið í einu.  

Hér er tekið stutt dæmi úr ljóðinu: 

Öfugumeginframúrstefna 

Rauk ég upp úr rúminu 

ruglaðist í húminu 

öfugu megin fram úr fór 

feilllinn reyndist ansi stór 

rúmið var hjá veggnum 

vegginn flaug ég gegnum. 

Undirstrikuðu orðin sem ríma eru síðan tekin fyrir með börnunum og sögð 

upphátt. Gott er að skrifa rímorðin á renning eða á töflu í röð svo að börnin 

sjái hversu lík orðmynd þeirra er og hægt er að sýna hvað það er sem 

breytir orðunum: 

Rúminu 

Húminu 

Í þessu tilfelli væri hægt að hljóðgreina fyrsta hljóð r-úminu, h-úminu. 

Kennari ýkir þá fyrsta hljóð orðsins. 

5.4.2 Umskráning 

Umskráning er að geta breytt bókstöfum í hljóð sem mynda orð og er í raun 

grunnurinn að lestri (Steinunn Torfadóttir, e.d. c). Frekari umfjöllun um 

umskráningu má finna í kafla 2.1. Undirstöður læsis – einfalda lestrarlíkanið 

og 2.2. Málþroski og læsi. Umskráning þróast á vissan hátt og er það 

vissulega einstaklingsbundið hversu mikið umskráning þróast hjá börnum í 

leikskóla, en sem viðmið í leikskóla gætu þessi stig átt vel við; 

• Þekkja bókstaf út frá hljóði hans, að geta bent á bókstaf eða skrifa bókstaf. 

• Þekkja hljóð út frá bókstaf (umskráning). 

• Skrifa stafi út frá hljóði til að stafsetja orð. 

• Tengja saman hljóð til að umskrá orð. 

• Lesa algeng orð með sjálfvirkum hætti, sjónorð t.d. og - ekki. 

• Hljóða sig í gegnum stutt orð (Helga Sigurmundsdóttir, e.d.b). 

Með þessum viðmiðum er hægt að gera sér betur grein fyrir hvar barnið 

er statt í umskráningarferlinu. Hér á eftir eru settar fram hugmyndir þar 

sem unnið er með umskráningu. 

 

 

Stafasúpa 

Umskráning 

Markmið: Umskráning og stafaþekking 

Gögn: Bókstafir 

Ákjósanlegur fjöldi barna: 7–10 börn 

Framkvæmd: Bókstöfum er hrúgað á mottu/gólfið. Börnin byrja á að finna 

stafinn sinn, segja málhljóð hans. Síðan finna börnin stafina í nafninu sínu 

(þeir sem ekki eru byrjaðir að skrifa nafnið sitt geta fengið renning með 

nafninu sínu) og raða þeim rétt upp. Í lokin ef vel gengur geta börnin fengið 

renning með orðum og myndum sem þau veiða stafi í og raða í rétta röð.  

(Hugmynd fengin úr skólastarfi, uppruni óþekktur) 

 

 

  



 

74 

Veiðimaður 

Umskráning 

Hljóðkerfisvitund 

Markmið: Umskráning, hljóðtenging og bókstafaþekking. 

Gögn: Stafaspjöld  

Ákjósanlegur fjöldi barna: 3–4 börn 

Framkvæmd: Spil með 32 pörum af bókstöfum. Hástafir og lágstafir, slíkt 

par er “slagur”. Spilið virkar sem eins konar veiðimaður þar sem börnin 

byrja með 5 spil á hendi og reyna að safna sér “slögum”. Þegar barnið 

dregur spil úr hrúgunni þarf að segja hljóð eða heiti bókstafsins. 

 

Dæmi um stafaspjald sem síðan er klippt niður í spil: 

Fiðrildaleikur 

Umskráning 

Hljóðkerfisvitund 

Markmið: Umskráning og hljóðtenging 

Gögn: Tafla, töflutúss, fiðrildabrúða eða leikfang 

Ákjósanlegur fjöldi barna: 6–8 börn 

Framkvæmd: Undirstaða þessa leiks er að börnin þekki nokkur málhljóð. 

Kennari teiknar fiðrildi á töfluna, skrifar samhljóða í miðju fiðrildisins og á 

vængina skrifar hann sérhljóða. Verkefnið er gott að leysa sem leik þar sem 

fiðrildið hjálpar bókstöfunum/hljóðunum að tengjast og mynda nýtt hljóð. 

Börnin hjálpa fiðrildinu og segja hljóðin í ein og sér og þegar þau hafa tengst 

og myndað nýtt hljóð. Mikilvægt er að gera meira úr fiðrildaleiknum með 

því að fá börnin til að leika fiðrildi og að þau fái að tala við fiðrildabrúðuna. 

(Hugmynd fengin úr námskeiðinu Læsi og lestrarkennsla, uppruni 

óþekktur) 

 

Bingó 

Umskráning 

Hljóðkerfisvitund 

Markmið: Umskráning og hljóðtenging 

Gögn: Bingóspjöld sem til eru á mörgum leikskólum, hægt að hafa einfaldar 

myndir eða flóknari með eldri börnum. 

Ákjósanlegur fjöldi barna: 4 börn 

Framkvæmd: Bingó þar sem unnið er með umskráningu og hljóðtengingu. 

Kennari er bingóstjóri, hann dregur mynd og segir orðið með því að greina 

hljóðið í sundur en tengja þau saman, lengja orðið. Börnin greina hvaða orð 

er sagt og hylja reitina með myndunum á sínu spjaldi. Þegar spjaldið er fullt 

er BINGÓ! 

Dæmi: S-Ó-L 

Nafnaumslög 

Umskráning 

Markmið: Umskráning, stafaþekking 

Gögn: Umslag með skrifuðu nafni barnsins, innihald þess eru miðar með 

stöfum nafnsins, hástafir öðru megin, lágstafir hinum megin 

Framkvæmd: Gott að nota þegar börnin eru að læra að skrifa og mynda 

nafnið sitt, þar sem þau sjá um að raða stöfunum rétt upp eftir fyrirmynd 

framan á umslaginu og geta síðan skrifað eftir því. 

(Bennett-Armistead, Duke og Moses, 2005) 

 

 

 

                       

Mynd 5. Nafnaumslög. 

5.4.3 Orðaforði og skilningur 

Þróun orðaforða, mál og hlustunarskilnings á sér stað í raun alla daga hjá 

barni þar sem það sér nýja hluti og heyrir ný orð og er hann grunnur þess að 

geta talað og lesið. Það krefst þekkingar og hæfni, það er að þekkja orð, 

merkingu þeirra og geta borið þau rétt fram (Byrnes og Wasik, 2009, bls 94). 

Orðaforðanám er talið nauðsynlegt til að auka skilning á töluðu og rituðu 

máli (Hiebert og Kamil, 2005: 27). Einnig er það talið hluti af undirbúningi 

læsisnámi leikskólans og mikilvægt að vinna að til að byggja grunn að 

lesskilningi barna og er forsenda læsis líkt og einfalda lestrarlíkanið segir til 

um (Steinunn Torfadóttir e.d.a). Lestur er góð leið til þess að efla orðaforða 

og því mikilvægt að lesið sé fyrir börn á leikskólaaldri (Guðmundur B. 

Kristmundsson, 2000, bls 68). Sjá má nánari umfjöllun um orðaforða í kafla 

2.2. (Málþroski og læsi).  

Orðakennsluaðferðin CAR-talk er til að mynda árangursrík aðferð til að 

auka orðaforða. CAR stendur fyrir C-competence, A-abstract og R-relate. Á 

íslensku; hæfni, ímyndun og tenging ( Hiebert og Kamil, 2005, bls 164). 

Hæfni út frá þeim spurningum sem notaðar eru út frá lestrinum, ímyndun 

sem hugsunarháttur og tenging í tali. CAR-talk aðferðin er notuð til að auka 

lestur sögubóka, orðaforða og auka þar með gæði samskipta og gagnvirkni 

barna og kennara sem eiga sér stað á meðan lestri stendur þar sem 

kennarar nota opnar spurningar um efni sögunnar og nýta ímyndun 

barnanna til að spá fyrir um framvindu hennar. CAR-talk er notuð með 

litlum hópum þar sem það hefur sýnt meiri árangur en með stórum hópum. 

Börn sem hlusta á sögu í litlum hópum skilja betur og muna frekar eftir efni 

sögunnar en þegar hlustað er í stórum hóp, einnig leggur aðferðin áherslu á 

endurtekningar, að lesa sömu sögur aftur fyrir börnin þar sem endurtekning 

getur verið áhrifarík til að auka orðaforða barna (Hiebert og Kamil, 

2005:158-159). Gott að byrja sem allra fyrst að virkja orðaforða barna með 

skipulegum hætti. Hér eru settar fram hugmyndir þar sem unnið er með 

orðaforða og skilning. 

Orðastund 

Orðaforði 

  Skilningur 

Markmið: Auka orðaforða og efla skilning,  

Ákjósanlegur fjöldi barna: Sögustund með litlum hóp, 5–6 börn. 

Framkvæmd: Orðastund er byggð á CAR-talk aðferð. Val á orðum er miðað 

út frá kennsluaðferðinni Orðaspjalli (e.text talk). 

Kennari velur bók út frá því hvaða barnahóp lesið er fyrir og hann þarf að 

kynna sér efni bókarinnar og framsetningu. Velja þarf bók sem hentar 

börnunum, hvað varðar orðaforða og skilning. Ef börn hafa öðlast 

grunnorðaforða er ágætt að miða val á bók við millilag orðaforða sem sjá 

má nánari umfjöllun um, í kafla 5.1.3. (Lestrarstund). 

Kennari fjallar um titil bókar, höfund og mynd á bókarkápu með því að 

spyrja börnin opinna spurninga. Dæmi: „Bókin heitir Pönnukakan (benda á 

titil og sýna lesátt), um hvað ætli bókin fjalli? Sjáið myndina á bókarkápunni, 

hvað er að gerast þar? 

Kennari les söguna en spyr spurninga út frá sögunni. Dæmi: „Hvað ætli 

gerist næst?” „Hvað er að gerast á þessari mynd?”. 

Kennari tekur fyrir ákveðin orð sem hann hefur valið úr millilagi orðaforða, 

gott er að hafa fá orð í upphafi en auka fjölda þeirra þegar börnin eru orðin 

vön. Orðin eru skrifuð á renning til að hafa þau sýnileg og útskýra merkingu 

orða vel svo að þau meðtaki orðin í sinn orðaforða, ásamt því að tengja við 

efni sögunnar. Dæmi um orð: girnileg, hrópa, doka. 

Þegar lestri er lokið er farið betur yfir þau orð sem tekin voru fyrir á meðan 

lestri stóð og þegar merking orða er útskýrð þarf að byggja á þeirra 

þekkingu út frá því hvaða orð þau þekkja. Dæmi: girnileg-eitthvað sem er 

gott, lítur út fyrir að vera gott, hrópa-öskra/kalla á einhvern, doka-bíða. 

Orðin eru endurtekin með börnunum og prófað að nota þau í öðru 

samhengi en gert er í sögunni ásamt því að spyrja hvernig við getum notað 

orðin. Dæmi: „Þessi matur er girnilegur”, „ég hrópa á hundinn”, „ég ætla 

að doka við eftir vini mínum”. 

Dæmi: „Hvaða orð getum við notað þegar okkur finnst eitthvað líta út fyrir 

að vera gott á bragðið?” 

(Beck, McKeown og Kucan, 2013; Hiebert og Kamil, 2009). 

Fjarsjóðskistan 

Orðaforði 

Hljóðkerfisvitund 

Markmið: Auka orðaforða og vinna með þætti hljóðkerfisvitundar 

Ákjósanlegur fjöldi barna: 10–12 börn 

Gögn: Myndavél, bakpoki og börnin útbúa fjarsjóðskistu úr pappakassa. 

Framkvæmd: Oft er farið í vettvangsferðir, skógarferðir eða gönguferðir í 

leikskólum og því tilvalið að nýta þær ferðir til að auka orðaforða barna. 

Börnin finna hluti í náttúrunni eða taka ljósmyndir af því sem grípur huga 

þeirra í vettvangsferðum.  

Þegar heim í leikskólann er komið er hægt að skoða hlutina og myndirnar og 

hver og einn segir frá sínum hlut eða mynd, afhverju hann er merkilegur. Ef 

hlutir eru úr náttúrunni er tilvalið að fá börnin með í að leita þekkingar á því 

hvað hluturinn heitir með aðstoð bóka eða veraldarvefsins.  

Hlutum og myndum er síðan komið fyrir í fjarsjóðskistu sem hægt er að 

opna og skoða þegar börnin sækjast eftir því eða í samverustund og nota 

hlutina í upprifjun á ferðinni eða í málörvun, t.d. að klappa samstöfur, 

hljóðgreiningu, hljóðtengingu, samsetningu orða og það sem hverjum og 

einum dettur í hug þá stundina. 

Dæmi: Ef tekin væri mynd af tré eða laufblöð tekin með í leikskólann, þá 

myndi barnið segja frá afhverju því þótti tréð eða laufblaðið merkilegt. Þar 

geta komið fram ýmis lýsingarorð. Hægt er að fá börnin með í leit að því af 

hvaða tegund tréð væri til að setja á það nafn. Myndinni eða laufblaðinu 

væri þá komið fyrir í fjarsjóðskistunni.  

Þegar innihald fjarsjóðskistunnar væri síðan skoðað seinna þyrfti að rifja 

upp t.d. heiti trésins og nota í málörvun með hópnum. 

Samstöfur- bi-rki-tré 

Hljóðgreining- b-b-birkitré, hvaða hljóð heyrist fyrst í orðinu? 

Hljóðtenging- t-r-é, kennarinn breytir orðinu í hljóð bókstafa og spyr hvaða 

orð hann hafi verið að segja. 

Samsetning orða- birki og tré, ef við setjum orðin saman, hvaða orð 

breytast þau í? 

Ljóðastund 

Orðaforði 

  Skilningur 

Markmið: Auka orðaforða og skilning 

Ákjósanlegur fjöldi barna: 5–6 börn 

Gögn: Ljóðabók og valin orð úr ljóði 

Framkvæmd: Byggt á CAR-talk aðferð, sjá útlistun á henni í Orðastund. Valið 

er ljóð sem höfðar til barnahópsins. Valin eru orð úr millilagi orðaforða sem 

taka á fyrir eða grunnorðaforða ef það hentar betur barnahópnum. Í lok 

lesturs og þegar búið er að fara yfir orð og innihald ljóðsins er kjörið að 

vinna með rímorð í ljóðinu, með því að fara aftur með ljóðið en fá börnin til 

að setja fram rétt rímorð. 

Dæmi: Hann Ari er ---lítill 

 Hann er 8 ára ---trítill 

Þannig að börnin fái tækifæri til að segja rímið en samt sem áður þannig að 

kennarinn grípi inn í ef börnin eru ekki viss.   

(Hiebert og Kamil, 2005, bls 158-159) 

 

Jósep segir... 

  Skilningur 

Markmið: Auka skilning 

Gögn: Hugmyndir af athöfnum, lýsingarorð. 

Ákjósanlegur fjöldi barna: 10–12 börn 

Framkvæmd: Farið er í leikinn Jósep segir...  

Leikurinn byggist á því að kennari segir við hópinn Jósep segir; standa á 

fætur! Þá gera börnin það og fylgja alltaf því sem Jósep segir. En ef 

kennarinn segir athöfn eða sagnorð án þess að segja Jósep segir... Eiga 

börnin ekki að fylgja fyrirmælum heldur halda áfram því sem þau voru að 

gera. Þannig eykur leikurinn skilning á athöfnum og orðum ásamt því að 

reyna á athygli og einbeitingu. 

(Hugmynd fengin úr skólastarfi, uppruni óþekktur) 

Orðatiltæki og málshættir 

Orðaforði 

Markmið: Auka orðaforða og þekkingu á íslenskum orðatiltækjum og 

málsháttum 

Ákjósanlegur fjöldi barna: 7–10 börn 

Gögn: Málsháttabók og bók sem hefur að geyma orðatiltæki.  

Framkvæmd: Umræðustund þar sem kennari veltir upp ýmsum 

orðatiltækjum og málsháttum úr íslenskri tungu. Orðatiltækin og málshættir 

eru rædd og því velt fyrir sér hvað þau þýða. 

Til að vinna úr því er tilvalið að bjóða börnum að leika orðatiltækin og 

málshættina og/eða teikna mynd af því og fá þar með þeirra skilning á 

viðfangsefninu. 

Dæmi: „Að hafa bein í nefinu”, hvað þýðir það? 

Þetta orðatiltæki er án efa nokkuð myndrænt og geta komið ýmis svör við 

þessu. 

Kennarinn útskýrir merkingu orðatiltækisins og hvernig það er notað. 

Börnin teikna síðan mynd af orðatiltækinu og þá er forvitnilegt að sjá hvort 

þau nota bókstaflegu merkingu orðatiltækisins eða raunverulega merkingu 

þess. 

(Árdís Hrönn Jónsdóttir, 2013) 

 

Örsögur 

  Skilningur 

Markmið: Auka skilning 

Ákjósanlegur fjöldi barna: 4–5 börn 

Framkvæmd: Þessa hugmynd er tilvalið að nota t.d. við matarborðið og láta 

örsögur ganga á milli barna þar sem kennarinn segir 1-2 setninga örsögur og 

spyr svo barnið út úr þeim, mjög gaman er að tengja sögurnar við börnin á 

deildinni, sögupersónur eða sjálfan sig þar sem þeim þykir gaman að geta 

tengt við ákveðnar persónur. 

Dæmi: Einu sinni fór litli kiðlingurinn á bókasafnið á mánudegi. Hann 

fékk lánaðar tvær bækur. –Hvaða dag fór litli kiðlingurinn á bókasafnið? 

(Hugmynd fengin úr skólastarfi, uppruni óþekktur) 

Leikrit 

  Skilningur 

Markmið: Auka skilning 

Gögn: Sögubók 

Ákjósanlegur fjöldi barna: 7–10 börn 

Framkvæmd: Í lesstund er lesin saga, hægt er að byrja með sögu sem öll 

börnin þekkja og hefur verið lesin oft áður t.d. sagan um Búkollu, Geiturnar 

þrjár, Kiðlingarnir sjö eða Rauðhettu. Bjóða börnunum leikmuni eins og 

búninga eða annað sem nýst getur í sögunni. Börnin nota þá frasana úr 

sögunni og leika framvindu söguna á meðan kennari les og leiðbeinir.  

Þetta er bæði hægt að gera með því að lesa söguna einu sinni áður en farið 

er í leikritið eða nýta þekkingu barnanna á þekktum sögum og leyfa þeim að 

spreyta sig. 

 

Fréttaþulurinn 

  Skilningur 

Markmið: Auka skilning og setja sig í spor annarra 

Gögn: Sögubók og “hljóðnemi” (getur verið hvað sem er). 

Ákjósanlegur fjöldi barna: 7–10 börn 

Framkvæmd: Kennari les sögu fyrir börn. Gott er að nýta þetta tækifæri og 

taka orð um tilfinningar eða vináttu inn í þessa stund. Þegar lestri er lokið er 

myndaður hringur og kennari tekur “viðtal” við börnin um efni sögunnar.  

Þegar börnin eru orðin vön, gætu þau ef til vill sett sig í hlutverk spyrils og 

þá væru notaðar einfaldari sögur eða ævintýri fyrir þau til að spyrja hvert 

annað út úr. 

Dæmi: Bókin Stór skrímsli gráta ekki býður upp á tækifæri til að ræða hinar 

ýmsu tilfinningar og vináttu. Stóra skrímslið er klaufalegt og gerir ,að því 

finnst, ekkert rétt og vel. En litla skrímslið gerir allt vel og rétt að mati stóra 

skrímslis. En í lokin kemur í ljós að litla skrímslið kann ekki að synda, en það 

kann stóra skrímslið. 

„Jæja stóra skrímsli, hvernig leið þér þegar þú sást að gast kennt litla 

skrímslinu að synda?” 

5.4.4 Ritun 

Ritun er einn af þeim þáttum sem mikilvægt er að vinna með í sambandi við 

læsi í leikskóla. Þegar ritaður texti er lesin getur það auðveldað barni að 

skilja að bókstafir hafi ákveðna merkingu. Teikningar barna má segja að séu 

oft fyrsti vísir að þróun ritunar og læsis. Börn nota teikningar oft til að tjá sig 

og miðla upplýsingum til annarra. Þegar unnið er með læsi í leikskóla er gott 

að vinna með ritun samhliða því. Ritun má tengja við frjálsa leikinn, sköpun 

og tjáningu. Sjá má nánari umfjöllun í kafla 2.4.2. Þróun ritunar. Hér eru 

settar fram hugmyndir þar sem unnið er með ritun. 

 

Skuggamyndir 

  Ritun 

Orðaforði 

Markmið: Auka orðaforða og efla ritun í gegnum samskipti og umræður. 

Ákjósanlegur fjöldi: 2 börn 

Gögn: Myndvarpi, svartur eða hvítur pappi, blýantur. 

Framkvæmd: Börnum er skipt niður í pör þar sem þau aðstoða hvort annað 

í skuggamyndum. Myndvarpa er beint að vegg þar sem búið er að hengja 

upp pappír sem á að teikna skuggamyndina á. Eitt barn í einu stillir sér upp, 

annað hvort þannig að útlínur líkamans varpist upp á vegginn eða prófíll 

andlits. Hitt barnið teiknar þá útlínurnar á blaðið sem hangir upp á vegg. 

Á meðan þetta er gert ræðir kennarinn um líkamsheiti, áttirnar (hægri-

vinstri), börnin eiga samskipti og kennarinn leggur grunn að jákvæðum 

umræðum um vináttu. 

Gaman er að pörin hengi myndir sínar saman upp á vegg þegar teikningu er 

lokið þar sem annað hvort líkamarnir eru hlið við hlið eða andlitin snúa 

hvert að öðru og skrá niður það sem börnin höfðu að segja um vináttu. 

(Arnheiður Sigríður Þorvaldsdóttir, 2014, munnleg heimild) 

Sögubókin mín 

Ritun 

Markmið: Ritun og skilningur á tilgangi ritmáls ásamt tjáningu 

Gögn: Bók fyrir hvert barn eða hóp. Útbúin úr mörgum blöðum, brotin 

saman og heftuð í miðjunni. 

Framkvæmd: Sögubókin mín er hugsuð sem bók sem eitt barn eða einn 

hópur saman á saman, þar sem þau teikna mynd og skrifa síðan sjálf hvað er 

á myndinni. Kennarinn getur líka skrifað eða aðstoðað við það. Fer allt eftir 

því hversu langt börnin eru komin í ritun sjálf. Ritunin getur verið frá því að 

teikna, skrifa einn staf í setningunni, eitt orð og til þess að skrifa heila 

setningu. 

 

Mynd 6. Sögubókin mín. 

Atburðarblað 

  Ritun 

Markmið: Ritun og tjáning ásamt skilningi á söguuppbyggingu. 

Gögn: Blað, blýantur og litir. Blað er brotið í þrennt til að mynda upphaf, 

miðju og endi. 

Ákjósanlegur fjöldi: 5–6 börn 

Framkvæmd: Tilvalið er að nýta þessa hugmynd sem úrvinnslu á 

vettvangsferð, skógarferð eða gönguferð. Þegar heim í leikskólann er komið 

sest hópurinn niður og rifjar upp hvað þau sáu eða gerðu. Ferðin er síðan 

með hjálp kennarans staðsett í upphaf, miðju og endi á einskonar 

atburðarblaði, sem er blað, brotið í þrennt sem táknar þá þessa þrjá hluta 

söguuppbyggingar. Börnin geta myndskreytt og hengt upp fyrir foreldra að 

sjá hvað gert var í ferð dagsins. 

Saumur 

  Ritun 

Markmið: Ritun og auka tilfinningu barnsins fyrir formi bókstafa 

Gögn: Harður pappi, nál, garn, blýantur og forskrift af bókstaf ef barnið þarf 

á því að halda. 

Framkvæmd: Barnið skrifar stafinn sem það velur sér sjálft á pappann eða 

með aðstoð forskriftar ef þess þarf. Stafurinn er gataður. Því næst er valið 

fallegt garn til að sauma línur stafsins. Barnið merkir síðan myndina. 

Þessi hugmynd er án efa framkvæmd á mörgum leikskólum landsins og í 

raun ekki vitað hvaðan hugmyndin kemur, heldur er þarna sameinuð 

handavinna, ritun og stafaþekking. 

6 Námsmat og skráning 

Matstæki þegar kemur að læsisnámi á elstu deild í leikskóla er ef til vill ekki 

oft sett fram sem slíkt. Aðalnámskrá leikskóla fjallar um það að mat á námi, 

þroska og velferð barna þurfi að sýna fram á það sem þau vita, geta og skilja 

til að auka þekkingu kennarans á þroska og námi barnsins (Aðalnámskrá 

leikskóla, 2011, bls 46). Námsmat og skráning er órjúfanlegur þáttur frá 

námi sem þarf að vera til staðar til að gera grein fyrir þroska og styrkleikum 

hvers barns. Þegar kemur að námsmati á elstu deild leikskóla eru oft notuð 

ýmis matstæki á námi barna. Þau matstæki sem höfundur þekkir meðal 

annars til sem gefa góða mynd af stöðu barns í málþroska og 

hljóðkerfisfærniþáttum og notuð eru í starfi er TRAS-matslisti og HLJÓM-2. 

Þetta eru matstæki sem notuð eru til að mæla ákveðna færni allra barna 

ekki eingöngu þeirra sem grunur liggur á veikleikum.  

TRAS-matslisti (n.tidlig registering af språkudvikling) er skráningarlisti 

fyrir leikskólakennara sem er ætlaður til að skima eftir frávikum í mál og 

félagsþroska barna. Matslistinn flokkast undir þrjú færnisvið sem eru 

aðgreind með þremur litum, samleik, tjáskipti/samskipti og 

athygli/einbeiting, málskilning og málmeðvitund, framburð, orðaforða og 

setningamyndun. Færni er athuguð tvisvar á ári frá tveggja til fimm ára 

aldurs með sex mánaða millibili (Ásthildur Bj. Snorradóttir, Anney 

Ágústsdóttir, Bergrós Ólafsdóttir, Margrét Þóra Jónsdóttir og Sigurður 

Sigurjónsson, 2014, bls 21; Námsmatsstofnun, e.d. a). Listinn er ætlaður 

tveggja til fimm ára börnum og er hugmyndin sú að kennarinn fylgist með 

barni í leik og starfi og skrái í matslistann. Hann er ekki hugsaður sem 

fyrirlögn eða málþroskapróf heldur athugun og skráning 

(Námsmatsstofnun, e.d. a). Reynsla höfundar af TRAS-listanum er góð þar 

sem hún gefur greinargóða sýn á stöðu barnsins þegar kemur að mál og 

félagsþroska og eru oft sterk tengsl þarna á milli og kennarinn fylgist með 

barni í leik og starf út frá mál og félagsþroska.  

HLJÓM-2 matstækið er greiningartæki til athugunar á hljóð- og 

málvitund leikskólabarna, matstækið leggur áherslu á hljóðkerfisfærniþætti 

líkt og rím, samstöfur, samsett orð, hljóðgreiningu, margræð orð, 

orðhlutaeyðingu og hljóðtengingu (Námsmatsstofnun, e.d. b). Þættir læsis 

sem HLJÓM-2 athugar eru hljóðgreining og hljóðtenging sem eru 

undirstöður umskráningar. Hins vegar kannar HLJÓM-2 ekki 

bókstafsþekkingu (Guðrún Sigursteinsdóttir, 2009). HLJÓM-2 er hugsað sem 

matstæki með beinni fyrirlögn kennara með einu barni í einu. Niðurstöður 

HLJÓM-2 geta verið slök færni, meðal færni og góð færni. HLJÓM-2 getur 

hjálpað leikskólakennaranum að kortleggja færni barnsins í 

hljóðkerfisfærniþáttum og þar með grunnskólakennaranum að taka við 

barninu á næsta skólastigi og gera sér grein fyrir stöðu þess þegar kemur að 

lestrarfærni. Eins og áður hefur verið nefnt eru sterk tengsl á milli þjálfunar 

hljóðkerfisvitundar og lestrargetu síðar meir (Námsmatsstofnun, e.d. b, 

Guðrún Bjarnadóttir, 2004). HLJÓM-2 er því notað til að mæla færni hjá 

börnum á síðasta ári í leikskóla.  

En þau matstæki sem nefnd hafa verið taka ekki tillit til þess sem tengist 

frekar þáttum bernskulæsis, líkt og ritmálsvitund, stafaþekkingu, 

sjónrænum orðaforða, lestraráhuga, söguuppbyggingu og ritun. Matslistinn 

sem hér er settur fram byggir bæði á þáttum málþroska og bernskulæsis. 

Taka þarf tillit til þess að börn eru misjafnlega á vegi stödd í læsisnámi sínu 

og sum börn eru komin lengra en önnur. Niðurstöður TRAS-matslistans og 

HLJÓM-2 geta sýnt fram á stöðu barns í málþroska, félagsþroska og 

hljóðkerfisfærniþáttum. En skráning á færniþáttum bernskulæsis getur því 

sýnt fram á stöðu barns í læsisnámi sínu í leikskóla og gefið heildstæðari 

mynd af stöðu þess sem og stutt við áframhaldandi nám á næsta skólastigi.  

Matslistinn sem hér er settur fram gæti fylgt barninu úr leikskóla í 

grunnskóla. Hann kemur að góðum notum til að skrá þekkingu, kunnáttu og 

færni barnsins í leikskóla og gott að styðjast við í foreldraviðtölum til að 

sýna stöðu barns í læsisnámi sínu. Hægt er að nota matslista þennan sem 

eins konar skráningu á síðasta ári barns í leikskóla. Matslistinn getur einnig 

komið að góðum notum við upphaf grunnskólagöngu þar sem 

grunnskólakennarinn getur haldið áfram að hausti þaðan sem frá var horfið 

að vori með læsisnám barns, svo ekki sé rof á námi barnsins með sífelldri 

endurtekningu.  

Mikilvægt er að færniþættir séu í takt við þann þróun læsis í leikskóla og 

má því ekki miða út frá því hvort barn sé farið að lesa og skrifa, heldur horfa 

til þess sem gerist í daglegu starfi, t.d við lestur sögubóka, í leik, 

samskiptum, út frá áhuga barnsins og málþroska þess til að fá heildstæða 

mynd af stöðu barns í læsisnámi sínu. Matslistinn sem hér er notaður er 

þýddur úr matslista sem finna má í bóknni Asessing Preschool Literacy 

Development; Informal and Formal Measures to Guide Instructions eftir 

Billie J. Enz og Lesley Mandel Morrow (2009). Matslistinn er hugsaður sem 

tæki til að skrá niður færni barnsins út frá athugunum í leik og starfi en ekki 

sem bein fyrirlögn og á þar með að gefa góða sýn á fullri færni barnsins, 

færni sem er komin af stað og styrkleika þess. Matslistann á að fylla út 

tvisvar sinnum á síðasta skólaári barnsins í leikskóla, að hausti og að vori. 

Rauður litur er notaður að hausti og grænn að vori. Merkt er, / í reit ef 

færni er komin af stað hjá barninu en, X í reit ef færni er náð ef færni er ekki 

náð er reitur skilinn eftir. 

6.1 Matslisti 

 

Skráning á færniþáttum bernskulæsis 

Nafn: 
Kennitala: 

Haust Vor Hlustunarskilningur 

    Hlustar af athygli 

    Skilur einföld fyrirmæli 

    Hlustar á og tekur þátt í samræðum 

Haust Vor Framburður 

    
Greinir mun á orðum sem hljóma svipað. (fiskur-diskur, 
mása-blása) 

    Skýr framburður 

    
Gerir tilraunir með tungumálið með því að máta sig við 
málfræði og notar bullorð, rím o.fl. 

Haust Vor Orðaforði 

    Notar ný orð í daglegum samskiptum 

    Sýnir skilning á nýjum orðum og notar í talmáli 

Haust Vor Tjáning 

    Notar tungumálið í margvíslegum tilgangi 

    

Sjá má að barnið prófar sig áfram í vaxandi mæli með 
setningar sem innihalda mörg orð og orðasambönd 
ásamt því að beita fyrir sér málfræði 

    Notar tungumálið til að tjá þarfir sínar 

    
Getur sagt frá liðnum atburðum sem það sjálft hefur 
tekið þátt í 

    Spyr spurninga  

    Endursegir sögur 

Haust Vor Hljóðkerfisvitund 

    Barnið er farið að átta sig á rími 

    Færni í hljóðgreiningu komin af stað, fyrsta hljóð í orði 

    
Færni í að brjóta orð niður í atkvæði/samstöfur og 
klappa atkvæði/samstöfur er komin af stað 

    
Færni í að búa til ný orð- lík orð með því að breyta um 
upphafsstaf/hljóð 

Haust Vor Ritmálsvitund 

    
Skilningur á að lestur og ritun er leið til að koma upplýsingum 
og þekkingu á framfæri 

    Skilningur á að lestur og ritun er leið til samskipta 

    
Skilningur á að myndir og teikningar má túlka en ekki hægt 
að lesa þær 

    Skilningur á að bókstafir eru ekki það sama og tölustafir 

    Skilningur á að bók hefur titil og höfund 

    Þekking á lesátt 

    
Skilur uppbyggingu ritmáls, að bókstafir mynda orð og orð 
eru skilin að með bili 

Haust Vor Stafaþekking og sjónrænn orðaforði 

    Tengir saman útlit bókstafa og heiti 

    Þekkir 10 eða fleiri bókstafi 

    Þekkir upphafsstafi nokkurra orða 

    Hljóðtenging er hafin 

    Þekkir nokkur orð sjónrænt 

Haust Vor Lestraráhugi 

    Sýnir áhuga á bókum og lestri 

    Nýtur þess að hlusta á lestur bóka og ræða efni þeirra 

    Biður um að láta lesa fyrir sig 

    Gerir tilraunir til að lesa og skrifa 

Haust Vor Söguuppbygging 

    Spáir fyrir um framvindu sagna 

    Notar tungumál úr sögum í frásögnum, t.d. einu sinni var… 

    Spyr spurninga varðandi bækur og innihald sagna 

    Tengir atburði úr sögum/bókum við daglegt líf 

Haust Vor Ritun 

    Færni í að ritun hafin, reynir að skrifa bókstafi og orð 

    Notar bókstafi til að tákna tungumálið 

    Reynir að tengja hljóð við bókstaf sem skrifaður er 

7 Lokaorð 

Markmið verkefnisins var að skoða læsi og leik í leikskóla, hvernig hægt væri 

að haga læsisnámi í leikskóla með leikinn sem námsleið barna að leiðarljósi. 

Út frá því hefur læsisnám barna verið skoðað ásamt leiknum sem námsleið 

barnsins og settar fram hugmyndir í hugmyndabanka til að sýna fram á 

hvernig hægt er að haga læsisnámi í leikskóla.  

Það má með sanni segja að læsisnám byggist á flóknu samspili margra 

undirstöðuþátta. Ef unnið er að þáttum málþroska og bernskulæsi í 

leikskóla getur það stuðlað að árangri í málþroska og farsælu námi hjá 

börnum ásamt því að rannsóknir sýna fram á að árangur hljótist af 

markvissri vinnu með hljóðkerfisvitund. Þó er ávallt mikilvægt að kennarinn 

horfi til mismunandi þarfa, aldurs og þroska barnanna og mæti þeim þar 

sem þau eru stödd í námi sínu og styðji í þekkingarleit sinni. 

Íslenskar rannsóknir um starfshætti leikskóla og grunnskóla hafa sýnt að 

ólíkar áherslur eru til staðar í námi og kennslu og eru þar ólík 

hugmyndafræði, saga, umgjörð og áherslur sem sýna hversu ólíkir þeir eru. 

Einnig er áhugavert að sjá mismunandi tilhögun og markmið náms og þegar 

kemur að læsisnámi í leikskólum. Markmið læsisnáms getur annars vegar 

verið að vinna markvisst með þætti málþroska og bernskulæsis í gegnum 

leikinn með mál- og lestrarhvetjandi námsumhverfi og hins vegar eru sumir 

leikskólar sem hafa það að markmiði að börn séu byrjuð að lesa í lok 

leikskólagöngu sinnar.  

Ef til vill er ekki hægt að segja að ein aðferð sé betri en önnur. Aftur á 

móti ætti útgangspunktur í öllu námi barna á leikskólaaldri að vera leikurinn 

og mætti hann ef til vill teygja sig yfir á grunnskólaaldurinn. Leikurinn er 

námsleið barnsins og er barninu nauðsynlegur til að þroskast og læra. Út frá 

leiknum er líklegt að kennsluaðferðir felist í óbeinni og óformlegri kennslu 

þó að bein og formleg kennsla geti verið góð í bland við annað. 

Grunnskólamiðuð viðfangsefni eru til staðar í leikskólum og geta verið af 

hinu góða svo lengi sem þau skerða ekki barnæskuna og frelsi barnsins til að 

njóta leiksins og læra í gegnum hann. 

Læsi er alls staðar, það er allt í kringum okkur. Tækifæri til náms eru 

einnig allt í kringum okkur í leikskólanum og er það starf kennarans að grípa 

tækifærin og nýta þau til hins ítrasta til að styðja við nám barnanna í leik, 

bjóða leikefni og til að samtvinna leik og læsi. 

